
ᓯᓚ ᓚᓇ  ᕼᐊᓐᓴᓐ

ᑲᓛᓪᓖᑦ  ᐅᓂᒃᑳᑐᐊᖓ  ᓯᓚᕐᔪᐊᒥ  ᓯᓚᐅᑉ  
ᐊᓯᔾᔨᐸᓪᓕᐊᓂᖓᓄᐊᖓᔪᖅ

ᐊᕙᑕᖅ  ᐱᐅᓯᑐᖃᓕᕆᕕᒃ
ᐃᒫᔨᓂᐊᕐ  | ᑕᕐᕋᖅ





ᑲᓛᓪᓖᑦ  ᐅᓂᒃᑳᑐᐊᖓ  ᓯᓚᕐᔪᐊᒥ  ᓯᓚᐅᑉ  
ᐊᓯᔾᔨᐸᓪᓕᐊᓂᖓᓄᐊᖓᔪᖅ

ᓯᓚ ᓚᓇ  ᕼᐊᓐᓴᓐ



ᑐᑭᓯᓇᕐᑎᓯᒋᐊᕐᖓᐅᑏᑦ  ᓖᓴ  ᕿᓗᖅᑭ  ᖁᐱᕐᕈᐊᓗᒃ
ᐅᖃᕆᐊᕐᖓᐅᑏᑦ  ᐅᓂᒃᑳᑐᐊᑦ  ᒥᑦᓵᓄᑦ  ᑖᓂᐊᓪ  ᓵᕐᑎᔾ
ᐊᓪᓚᖑᐊᕐᑕᐅᓯᒪᔪᑦ  ᐊᓪᓚᖑᐊᕐᑎᒧᑦ   ᓴᓇᖕᖑᐊᑎᒧᑦ  ᔪᐊᔾ  ᐅᓪᓴᓐᒧᑦ

ᐃᓄᒃᑎᑑᓕᕐᑎᑕᐅᒪᔪᑦ  ᓕᓴ  ᕿᓗᖅᑭ  ᖁᐱᕐᕈᐊᓗᒻᒧᑦ

ᐊᕙᑕᖅ  ᐱᐅᓯᑐᖃᓕᕆᕕᒃ
ᐃᒫᔨᓂᐊᕐ  | ᑕᕐᕋᖅ

ᑖᓐᓇ  ᓯᕗᓪᓕᖅ  ᑲᓛᓪᓕᓂᑦ  ᐅᓂᒃᑳᓕᐊᒍᓯᒪᔪᖅ  ᓚᓇ  ᕼᐊᓐᓴᓐᒧᑦ  ᓴᖅᑭᑎᑕᐅᒋᐊᕐᖓᓯᒪᕗᖅ  2009ᒥ  ᓕᓇ  
ᑎᔾᑭᓪᑦᓴᓐᒧᑦ, ᓴᖅᑭᑎᑦᓯᔨᒧᑦ  ᒥᓕᒃ  ᐊᑐᐊᒐᓕᐅᕐᑎᓄᑦ  ᓅᒻᒥ, ᐃᓚᐅᑎᓪᓗᒋᑦ  ᐊᓪᓚᖑᐊᕐᑕᐅᓯᒪᔪᐃᑦ  ᔪᐊᔾ  ᐅᓪᓴᓐᒧᑦ, 
ᐅᓂᒃᑳᑐᐊᑦ  ᐊᑦᓯᔭᐅᓯᒪᑎᓪᓗᒋᑦ  ᓯᓚ. ᓯᓚᑉ  ᐱᔅᓱᓯᐊᑕ  ᐊᓪᓚᖑᕐᓂᕋ  ᐱᓪᓗᒍ  ᐅᖃᓗᑦᑐᐊᓕᐊᖅ. ᓇᑯᕐᒦᐸᕗᑦ.
ᐅᓂᒃᑳᖓ  ᓚᓇ  ᕼᐊᓐᓴᓐᓇᐅᑉ  ᐅᖃᕆᐊᕐᖓᐅᑎᖏᓪᓗ  ᐃᓄᒃᑎᑑᓕᕐᑎᑕᐅᓐᓂᖁᑦ  ᓕᓴ  ᕿᓗᖅᑭ  ᖁᐱᕐᕈᐊᓗᒻᒧᑦ.

ᐊᑐᐊᒐᓕᐊᖕᖑᑎᑕᐅᓂᖓ  ᑖᑦᓱᒪᐅᑉ  ᐊᑐᐊᒐᐅᑉ  ᐱᓇᓱᐊᕐᑕᐅᓯᒪᕗᖅ  ᐊᖅᑯᑎᒋᔭᐅᑎᓪᓗᒍ  ᖃᐅᔨᓴᕐᕕ  
ᓯᓚᕐᔪᐊᒥᐅᖃᑎᒌᑦ  ᖃᐅᔨᓴᕐᓂᕆᔭᖓᑎᒍᑦ  ᑕᑯᖅᑰᑕᕈᑕᐅᓂᐅᔪᒥᒃ  ᑕᕐᕋᒥᒃ  ᐅᑭᐅᕐᑕᑐᒥᓪᓗ  ᑯᐯᑉ  ᐃᓕᓴᕐᕕᔪᐊᖓᓂᒃ  
ᒧᕆᐊᓪᓚᒥ  ᑐᖕᖓᕕᖃᕐᓱᑎᒃ. ᓴᖅᑭᑎᑕᐅᒍᓐᓇᓯᓚᕿᓯᒪᕗᖅ  ᓴᐳᔾᔨᓂᖏᑎᒍᑦ  ᐃᒫᙰᕐᑎᒪᕇᑦ  ᖃᐅᔨᓴᕐᓂᒥ  
ᐃᓅᔾᔪᓯᐅᔪᓂᓗ  ᖃᐅᔨᓴᕐᓂᓄᑦ, ᐊᒻᒪᓗ  ᑐᖅᑲᑕᕐᕕᐅᑉ  ᓯᓚᕐᔪᐊᒥ  ᐅᐃᐅᐃᒍᖃᑎᒌᑦ  ᐱᓂᐊᕐᑎᐅᖃᑎᒌᓐᓂᖓᒍᑦ  ᑯᐯᒻᒥ, 
ᐊᒻᒪᓗ  ᑐᖅᑲᑕᕐᕕᖓᓄᑦ  ᐱᕐᕈᓯᑐᖃᓕᕆᓂᕐᒧᑦ  ᑲᓇᑕᒥ, ᐊᒻᒪᓗᒋᐊᓪᓚᒃ  ᑐᖅᑲᑕᕐᕕᐅᓗᑎᒃ  ᑕᕐᕋᒥ  ᐃᒫᙰᕐᑎᒪᕆᓐᓄᑦ, 
ᐃᓘᓐᓇᖏᑦ  ᓇᑰᕐᒦᐸᕗᑦ.

ᑖᓐᓇ  ᐊᑐᐊᒐᖅ  ᓴᖅᑭᑎᑕᐅᕗᖅ  ᑲᑐᔾᔨᖃᑎᒌᑦᑎᓗᒋᒃ  ᐊᕙᑕᖅ  ᐱᐅᓯᑐᖃᓕᕆᕕᒃᑯᑦ  ᖃᐅᔨᓴᕐᕕᓗ  ᓯᓚᕐᔪᐊᒥᐅᖃᑎᒌᑦ  
ᖃᐅᔨᓴᕐᓂᕆᔭᖏᓐᓄᑦ  ᑕᑯᖅᑰᑕᕈᑕᐅᓂᐅᔪᒥᒃ  ᑕᕐᕋᒥᒃ  ᐅᑭᐅᕐᑕᑐᒥᓪᓗ  ᑯᐯᑉ  ᐃᓕᓴᕐᕕᔪᐊᖓᓂ  ᒧᕆᐊᓪᓚᒥ  
ᑐᖕᖓᕕᓕᒻᒥᒃ.

ᐃᓗᓕᖏᑦ

ᓚᓇ  ᕼᐊᓐᓴᓐ  p. 1

ᓯᓚ

ᓕᓴ  ᕿᓗᖅᑭ  ᖁᐱᕐᕈᐊᓗᒃ  p. 53

“ᐅᖃᐅᓯᐅᒋᐊᕐᖓᑐᑦ”

ᑖᓂᐊᓪ  ᓵᕐᑎᔾ  p. 55

“ᐅᓂᒃᑳᑐᐊᖅ  ᑲᓛᓪᓖᑦ  ᓄᓇᖓᓐᓂᓂᑕᖅ  

ᓯᓚᐅᑉ  ᐊᓯᔾᔨᐸᓪᓕᐊᓂᖓᓄᐊᖓᔪᖅ”





ᓯᓚ

ᐃᓄᒃᑎᑐᑦ  ᑐᑭᓕᒃ  ᓯᓚᐅᑉ  ᖃᓄᐃᓕᖓᓕᕐᓂᖓᓂᒃ  ᐅᖃᕈᑎᐅᓲᖅ  ᐊᒻᒪᓗ  
ᐃᓱᒪᖃᕐᓂᒧᐊᓕᖓᔪᖅ, ᐆᑦᑑᑎᒋᓗᒍ  ᓯᓚᑐᔫᓂᕃᓲᑦ  ᐃᓄᐃᑦ  ᐃᓱᒪᒍᓐᓇᓯᐊᕐᑐᓂᒃ  
ᐅᕝᕙᓘᓐᓃᑦ  ᐃᓄᑉ  ᐃᑉᐱᒍᓲᑎᖏᓐᓂᒃ.

ᓯᓚᐅᑉ  ᐅᓂᒃᑳᑐᐊᖓᓂ  ᖃᐅᔨᓂᐊᖅᑯᑎᑦ  ᐅᑯᓂᖓ

ᑐᓗᒐᖅ
 ᑐᕈᓯᖅ  ᑐᓗᒐᖕᖑᒍᓐᓇᑐᖅ. ᑲᓛᓪᓖᑦ  ᐃᓄᐃᑦ  ᓄᓇᖓᓂ  ᑎᒻᒥᐊᖅ  ᕿᕐᓂᑕᖅ.

ᐋᓯᕙ
 ᐊᕐᓇᓯᐊᕌᐱᒃ  ᑐᓚᒐᐅᑉ  ᐱᐅᒋᓪᓚᕆᑦᑕᖓ

ᒪᑎᐅᓯ
 ᐸᕝᕕᓇᕐᑐᖅ  ᐊᖑᑕᐅᖃᑎᒋᔭᐅᔪᖅ  ᐱᐅᑦᓴᒥᔪᖅ  ᐋᓯᕙᒥᒃ

ᓄᑲ
 ᑐᓗᒐᐅᑉ  ᓄᑲᖓ  ᒪᓂᓴᕐᑎ  ᑕᐸᑐᓵᕆᔨ

ᐊᐅᔪᐃᑦᑑᑉ  ᐃᓄᐊ
 ᑎᓕᔨᔪᖅ  ᑐᓗᒐᕐᒥᒃ  ᐊᐅᓪᓚᖁᑦᓱᒍ  ᓯᕕᑐᔪᒃᑯᑦ

ᓯᓓᑦᑐᖅ  ᑎᕐᓕᐊᓯᓲᖅ  ᑐᓗᒐᒍᓗᒃ
 ᐅᓚᐱᑦᓯᔪᖅ  ᓴᖑᑎᑦᓯᒐᓱᐊᕐᑐᖅ  ᑐᓗᒐᕐᒥᒃ  ᑎᓕᔭᐅᒪᐅᑎᒥᓂᒃ  ᐱᒐᓱᐊᕐᑎᓗᒍ

ᐃᒪᕐᐱᐅᑉ  ᐊᕐᓈ
 ᓈᒻᒪᓴᖕᖏᑐᖅ  ᐃᓄᐃᑦ  ᓯᓚᕐᔪᐊᒥᐅᑦ  ᑲᒪᑦᓯᐊᖏᓐᓂᖏᓐᓂᒃ  ᐊᑦᑕᕈᓱᖕᖏᓂᖏᓐᓂᒃ    
 ᐊᕙᑎᒥᒃ  ᓯᓚᒥᓗ.

ᓇᓄᖅ, ᐊᕐᕕᒃ, ᓇᑦᑐᕋᓕᒃ, ᑐᒃᑐᖅ  ᐊᓯᖏᓪᓗ  ᐅᓂᒃᑳᕈᑕᐅᒻᒥᔪᐃᑦ

ᐊᑐᐊᕐᓯᒋᑦ  ᐃᒪᕐᐱᐅᑉ  ᐊᕐᓇᖓᑕ  ᒥᑦᓵᓄᑦ  ᓯᓚᐅᓪᓗ  ᐊᓯᔾᔨᐸᓪᓕᐊᓕᕐᓂᖓᑕ  ᒥᑦᓵᓄᑦ  
ᑖᑦᓱᒪ  ᐊᑐᐊᒐᐅᑉ  ᐃᓱᐊᓂ.

ᑎᖏᓚᐅᕐᑕ  - ᑎᖏᓚᐅᕐᑕ

ᑕᒃᐸᐅᖔᓗᒃ  - ᑕᓴᒧᖔᓗᒃ

ᐃᓱᒪᒐᓂᑦ  ᐃᓱᒪᓐᓄᑦ.

ᑐᓗᒐᖅ  ᐃᓪᓘᑉ  ᓯᓚᑖᓂ  ᐊᓃᕋᔮᕐᕕᒥ  ᑐᓗᒐᕐᕙᓛᕗᖅ. ᐅᓪᓗᕆᐊᑦ  ᕿᓚᒻᒥ  

ᕿᓪᓚᕿᐊᕗᑦ. ᐊᕐᓴᓃᑦ   ᓂᒪᔪᑦ   ᐊᕙᓗᔨᔪᑦ  ᑕᖅᑭᒥᒃ  ᐊᒻᒪᓗᑦᑐᒥᒃ.

 ᑐᕈᓯᖅ  ᑐᓗᒐᖅ  ᑕᖃᒪᕗᖅ. ᐃᓕᓴᕇᕋᒥ  ᐅᓪᓗᒥ  ᖃᖓᑕᓚᐅᑯᑉᐳᖅ  

ᖁᒻᒧᑦ  ᒪᔪᐊᕐᓱᓂ. ᑕᑯᓚᐅᑯᑉᐳᖅ  ᐃᒪᕐᐱᒥᒃ  ᓯᕿᓐᓈᕕᐅᒐᒥ  ᐅᕐᓱᐊᑐᖅ. 

ᐊᕙᑎᒧᑦ  ᓄᓱᑦᑕᐅᓚᐅᑯᑉᐳᖅ  ᑐᕈᓯᖅ  ᓂᐱᑦᑕᔫᕐᑎᑐᑦ  ᓄᑦᓱᑕᐅᑦᓱᓂ. 

ᐃᑉᐱᒍᓱᒻᒪᕆᓚᐅᑯᑉᐳᖅ  ᑎᖏᒍᒪᓂᕐᒥᒃ. ᐊᓱᐃᓛ  ᐃᓴᕈᕐᒥᓂᒃ  

ᐃᓯᕕᑦᑎᓱᒋᑦ  ᑎᖏᓚᐅᑯᑉᐳᖅ  - ᓄᕗᔭᕐᓄᑦ, ᓯᓚᕐᔪᐊᒧᑦ.

5

ᐊᐅᓪᓚᒍᒪᓂᖅ 

ᑐᓗᒐᖅ  ᐃᕿᐊᓱᒃᑐᖅ  ᐊᓪᓚᑲᑦᑕᕆᐊᒥᒃ  ᐊᓪᓚᕕᐊᓗᒻᒧᑦ  ᐃᓕᓴᕐᕕᒥ.  

ᐃᕿᐊᓱᓲᖅ  ᐃᓛᓐᓂᑐᐃᓐᓇᐅᖏᑦᑐᖅ. ᐅᓪᓗᑕᒫᑦ! ᐃᕿᐊᓱᖕᖑᓂᑯᒥᓄᑦ  

ᐃᑦᓱᐊᖓᑦᓱᓂ  ᐃᒐᓛᒃᑯᑦ  ᐃᓱᒪᐅᒐᕐᓱᓂ  ᓱᓇᑐᐃᓐᓇᓂᒃ  ᓴᖑᖃᑦᑕᑎᓗᒍ  

ᐃᓱᒪᖓ  ᖃᓄᑐᐃᓐᓇᖅ  ᐃᓱᒪᒐᒥ.

ᑕᒉᓐᓈᐱᒃ  ᐃᓴᕈᕐᒥᓂᒃ  ᓄᐃᑦᓯᒍᓐᓇᑐᖅ  ᐃᓯᕕᑦᑎᓱᒋᓪᓗ  ᑐᓗᒐᕐᑎᑐᑦ, 

ᕿᒣᑦᓱᓂᓗ  ᐊᓪᓚᕕᐊᓗᒻᒥᒃ  ᐃᓕᓴᕐᕕᒥᓗ, ᐊᕐᕕᑕᓯᑦᓱᓂ  

ᑕᑯᔭᕐᑐᕆᐅᕆᐊᕐᑐᓗᓂ  ᓯᓚᕐᔪᐊᒥᒃ. ᐃᕿᐊᓱᓕᕋᒥ, ᑐᓗᒐᖅ  

ᖃᖓᑕᒍᓐᓇᓲᒍᕗᖅ  ᐅᖓᓯᑦᑐᒪᕆᖕᒧᑦ  ᑕᑯᖅᑰᑕᕈᓐᓇᕋᒥ.

 “ᐊᓕᐊᓇᕐᑐᓚᕆᐊᓗᒃ  ᖃᖓᑕᑦᓱᓂ  ᓇᒧᑐᐃᓐᓈᓱᓂ  

ᕿᒪᑫᓐᓇᖃᑦᑕᓱᒋᑦ  ᐊᓈᓇᑯᑲ  ᐊᑖᑕᒐᓗ  ᓄᑲᕋᓗ  ᐃᓕᓴᖃᑎᒃᑲᓗ,” 

ᑐᓗᒐᖅ  ᐃᓱᒪᐅᒐᕐᑐᖅ. “ᐊᓕᐊᒋᔭᖃᓪᓚᕆᑦᑐᖓ  ᓯᓚᕐᔪᐊᑉ  

ᑫᕙᓗᐊᕐᓂᖓᓂᒃ  ᑕᑯᓐᓇᕆᐊᒥᒃ, ᐃᒣᑦ  ᑰᒃᑐᑦ  ᐃᒪᕐᐱᒧᑦ  - ᐃᓘᓐᓇᓯᐊᖓ  

ᓯᓚᕐᔪᐊᖅ!”

 ᑐᓗᒐᖅ  ᕿᒥᕐᕈᔭᕐᑐᒍᒪᔪᖅ  ᑕᑯᔭᕆᐅᕆᐊᕐᑐᖃᑦᑕᓗᓂ, 

ᐅᖓᓯᒃᑐᐊᓗᓕᐊᕈᒪᕗᖅ. ᐱᖕᖑᐊᕕᐅᑉ  ᖁᓛᒍᑐᐃᓐᓇᖅ  

ᖁᓚᐅᕝᕕᖃᖅᑲᔭᖕᖏᑐᖅ  ᐋᓯᕙᒃᑯᓘᓃᑦ  ᐃᓪᓗᖓᑕ  ᖁᓛᒍᑐᐃᓐᓇᖅ. 

ᑲᓛᓪᓖᑦ  ᓄᓇᖓᓂᑦ  ᐊᐅᓪᓚᓚᐅᕐᓯᒪᖕᖏᑲᓗᐊᕐᓱᓂ, ᐃᓗᐃᓕᖓᑕ  

ᐊᐅᔪᐃᑦᑐᖁᑎᖓᓂᒃ  ᑕᑯᓚᐅᕐᓯᒪᖕᖏᓚᕐᓕ  ᐊᐅᔪᐃᑦᑐᒥᒃ. 

ᑕᑯᓂᐊᕋᔭᕆᐊᒥᓂᒃ  ᑐᑭᑖᕐᐳᖅ, ᑲᑉᐱᐊᒋᔭᖃᒐᓛᒐᓗᐊᕐᓱᓂ  

ᖃᑯᕐᑕᑐᐃᓐᓈᓘᒻᒥ  ᓱᓇᖃᖕᖏᓚᕆᑦᑐᒥᒃ.

ᑎᒻᒥᐊᑉ  ᐊᓇᖓ 

ᑐᓗᒐᖅ  ᐃᓕᓴᕐᕕᐅᑉ  ᐱᖕᖑᐊᕕᖓᒍᑦ  ᖁᓚᐅᑦᓱᓂ  ᖁᖁᐊᕐᐳᖅ  

ᑲᒃᑲᓛᓄᑦ  ᑕᓴᒪᓃᑦᑐᓄᑦ.

“ᖃᖓᑕᑦᓱᓂ  ᐊᓕᐊᓇᕐᑐᖅ! ᐃᓕᑕᕆᕕᖕᖔ?”

 ᑲᒃᑲᓛᑦ  ᑐᓗᒐᕐᒥᒃ  ᖃᐅᔨᕙᓪᓚᖏᑦᑐᐃᓘᓐᓃᑦ; ᐱᖕᖑᐊᕋᒥᒃ. ᒪᑎᐅᓯ  

ᐃᑎᒻᒦᔪᖅ  ᐊᔪᒃᑕᒥᒃ  ᐊᖑᑕᐅᓱᒋᑦᓱᓂᐊᓰᑦ. ᑐᓗᒐᖅ  ᖁᓚᐅᕝᕕᖃᕐᓱᓂ  

ᒪᑎᐅᓯᒥᒃ, ᐊᓇᕐᕕᒋᕙᐅᒃ  ᓂᐊᖁᓪᓗᐊᓯᐊᖓᒍᑦ, ᐊᖏᔪᐊᓗᒻᒥᒃ  

ᐊᓇᕐᕕᒋᑦᓱᓂᐅᒃ  ᓂᐊᖁᖓᓄᑦ. ᒪᑎᐅᓯᒥᒃ  ᖁᐊᕐᓵᑎᑦᓯᓱᓂ. ᒪᑎᐅᓯ  

ᐊᐳᑎᓄᑦ  ᒥᓪᓗᓕᕐᐸᐅᒃ  ᑐᓗᒐᖅ, ᖁᖁᐊᕐᓱᓂ, “ᑎᖕᒥᐊᕌᓘᒃ! 

ᐊᐅᑐᐊᓗᖓᓂ!”

 ᒪᑎᐅᓯᐅᑉ  ᐃᓚᓐᓈᖏᑦ  ᐊᔪᒃᑕᖃᑎᖏᓪᓗ  ᐊᓕᐊᓀᓪᓕᐅᑐᐃᑦ. 

ᐃᔪᕈᓐᓀᓴᐅᑎᒋᑦᓱᑎᓗ  ᒪᑎᐅᓯ  ᖁᖁᐊᕐᕕᖃᑦᓴᖑᐊᓕᕐᒪᑦ  

ᐅᖃᕐᓂᓗᒃᕕᖃᕐᓱᓂᓗ  ᑐᓗᒐᕐᒥᒃ. ᑲᕙᓗᖂᒥᑦᓱᓂ  ᐃᓕᕋᒃᑯᔨᒐᓛᓕᕐᓱᓂᓗ  

ᐃᒻᒥᓂᒃ, ᒪᑎᐅᓯ  ᐱᓱᓯᕗᖅ  ᐃᓕᓴᕐᕕᒧᑦ  ᓯᕙᓂᕐᒪᑦ. ᖁᕐᕕᑯᕕᓕᐊᓕᕐᐳᖅ  - 

ᓄᔭᕐᓂᐊᕆᐊᕐᑐᕙᓗᑦᓱᓂ.

 ᓄᔭᕐᓂᐊᕈᓇᓪᓚᕆᒃ!

 ᐃᓕᕋᒃᑯᑎᒍᓇᖅ  ᒪᑎᐅᓯ. ᐃᓚᓐᓈᒥᓄᑦ  ᒪᓂᓴᕐᑕᐅᖃᑦᑕᓚᖓᒍᓇᖅ. 

“ᐋᓯᕙ  ᑐᓴᕐᑐᕕᓂᐅᖁᔭᕋ  ᒪᑎᐅᓯᐅᑉ  ᐊᓇᕐᕕᐅᔪᕕᓂᐅᒋᐊᖓ  ᑐᓗᒐᕐᒧᑦ,” 

ᑐᓗᒐᖅ  ᐃᓱᒪᕗᖅ.

ᑭᖑᓂᐊᒍᒋᐊᒃᑲᓂᖅ  3D

“ᑐᓗᒑᖅ, ᐊᑏ  ᐅᖃᓚᐅᕆᑦ  ᐅᖃᐅᓯᕐᒥᒃ  ᐱᒋᐊᕐᕕᓕᐅᑎᓕᒻᒥᒃ  “ᐊ”ᒥᒃ,” 

ᐊᐱᕆᔭᐅᕗᖅ  ᐃᓕᓭᔨᒧᑦ. ᑐᓗᒐᖅ  ᐃᑦᓯᕙᐅᑕᒥᓃᓕᕐᒥᓱᓂ  ᐃᓕᓴᕐᕕᒥᓂ  

ᖃᐅᔨᒋᕗᖅ. ᑌᒪᖕᖓᑦ  ᐃᑦᓱᐊᖓᓲᒍᒐᒥᐊᓰᑦ  ᐃᑦᓱᐊᖓᔪᖅ. ᑕᑯᓴᕐᐳᖅ  

ᐃᓕᓭᔨᒧᑦ.

 “ᐅᖃᐅᓯᖅ  ᐱᒋᐊᕐᕕᓕᐅᑎᓕᒃ  “ᐊ”ᒥᒃ”? ᐃᓱᒪᑦᓴᓯᐅᖅᑳᑫᓐᓈᐱᑦᓱᓂ  

ᑭᐅᔪᖅ, “ᐋᒻ, ᐊᕙᑎ!”

ᑐᓗᒐᖅ  ᐃᓱᒪᑕᓪᓚᕆᐅᒻᒪᓕ!

 ᓵᖕᖓᓂᓯᒻᒥᒪᑦ  ᐃᓕᓭᔨ  ᐃᓕᓵᒍᖃᑎᖏᓐᓂᒃ, ᑐᓗᒐᖅ  ᐃᓴᕈᕐᒥᓂᒃ  

ᐊᑐᓯᒌᕆᕗᖅ  ᑐᓗᒐᐅᒐᒥ. ᐅᐃᕐᖓᓱᓂ. ᐅᓐᓄᐊᕈᕐᓰᔪᕕᓂᐅᓚᐅᕋᒥᓗ  ᐅᓐᓄᒃ  

ᐊᐅᓚᔫᕐᑐᕕᓂᐅᓚᐅᕋᒥ  ᖃᐅᔨᓴᕐᑎᐅᓵᕐᑐᓂᒃ  ᑕᓚᕖᓴᒃᑯᑦ. ᐁᑦᑕᐅᒐᕐᓱᓂ  

ᐊᓕᐊᒋᔭᖃᓯᒋᕗᖅ  ᖃᖓᑕᓂᕐᒥᓂᒃ  ᐊᐅᔪᐃᑦᑐᓕᐊᕐᓱᓂ  ᐃᓗᐃᓕᕐᒧᑦ.



ᐊᐅᔪᐃᑦᑐᒥ 

ᑌᒪᓕ  ᑐᓗᒐᖅ  ᑕᑯᓐᓇᓕᖅᑯᖅ  ᐃᓗᐃᓕᕐᒥ  ᐊᐅᔪᐃᑦᑐᒥᒃ  ᑕᑲᓇᓂ. 

ᑕᑯᒐᒥ  ᑕᓯᕐᒥᒃ  ᒥᑉᐳᖅ. ᐃᒥᕈᒃᑲᒥ  ᐃᒥᕐᕕᒋᑦᓱᓂᐅᒃ  ᑕᓯᖅ.

  ᐊᐅᔪᐃᑦᑐᖅ  ᐊᐅᓚᔾᔭᑲᓪᓚᑐᐊᓘᕗᖅ. ᑐᓗᒐᖅ  ᖁᐊᕐᓵᓱᓂ  

ᕿᒪᑦᓯᓯᑦᓱᓂ  ᑐᓴᕐᐳᖅ  ᖁᖁᐊᕐᑐᐊᓗᒻᒥᒃ  ᓂᐱᐊᓗᒻᒥᒃ. ᐃᕐᓯᓕᕐᓱᓂ  

ᑮᓇᕐᒥᒃ  ᑕᑯᓕᕆᕗᖅ, ᐊᖏᔪᐊᓗᓪᓗ  ᑎᒥᐊᓗᒃ  ᐳᐃᓕᕐᐳᖅ  ᑕᓯᕐᒥᑦ.

 ᑐᓗᒐᖅ  ᑲᑉᐱᐊᓱᒐᓱᐊᒻᒪᕆᑦᓱᓂ  ᐅᒡᒍᐊᐸᓪᓕᐊᓕᖅᑯᖅ  

ᐅᖓᓯᑦᑐᓕᐊᕐᑐᕕᓂᐅᒋᐊᖅ. ᓱᒧᓪᓕ  ᐊᐅᓪᓛᓗᑦᓴᓂᕆᕚ  ᐃᓄᑐᐊᒍᑦᓱᓂ! 

ᖃᐅᔨᒪᔭᐅᒐᓂᓗ  ᐊᓯᒥᓄᑦ  ᓇᒧᖕᖓᓕᐊᕐᓂᒪᖔᕐᒥ.

 ᕿᒪᑦᓯᓯᑎᓪᓗᒍ, ᓂᐱᐊᓗᒃ  ᖁᖁᐊᕐᑐᐊᓗᒃ  ᓂᓪᓕᐳᖅ, “ᑲᑉᐱᐊᓱᓐᓇᒃ. 

ᐊᐅᓪᓚᖏᓚᐅᑲᒋᑦ.”

 ᑐᓗᒐᐅᑉ  ᐃᑕᒐᒋᒃ  ᐃᕿᖓᕘᒃ  ᓯᑯᒥ. ᓱᓇᐅᕝᕙᓕ  

ᐃᐱᕐᓯᒪᔪᕐᑎᑐᑦ  ᓯᑯᒧᑦ  ᐃᕿᐊᑦᑕᐅᒪᔫᒃ. ᐊᔪᕐᓯᑐᖅ  ᐲᖅᑲᔦᑦᓯᐊᑐᖅ, 

ᖁᖁᐊᕈᓐᓇᕕᓕᒫᒥᒍᓪᓗ  “ᐊᓈᓈᒃ! ᐊᓈᓈᒃ!” ᓚᓕᖅᑯᖅ.

 ᑕᓯᐊᕈᕐᒥᑦ  ᐃᓗᐃᓕᕐᒥ  ᐊᐅᔪᐃᑦᑐᒥ  ᓂᐱᕆᑦᑐᐊᓗᒃ  ᓂᓪᓕᐳᖅ, 

“ᐊᐅᔪᐃᑦᑑᑉ  ᐃᓄᒋᕚᖓ. ᐃᑲᔪᖕᖓ  ᑐᓗᒑᖅ  - ᐃᑲᔪᓚᐅᖕᖔ.” 

ᐊᔪᒉᑦᑐᕋᑕᖅ  ᐆᒪᔫᑉ  ᓂᐱᖓ  ᑐᓴᕐᓱᒍ  ᐃᑲᔪᕐᑎᓭᓪᓕᐅᒪᕆᕝᕙᓗᑦᑐᖅ.

“ᐋᒻ, ᖃᓅᖅ  ᐃᑲᔪᕈᓐᓇᐸᒋᑦ?” ᐊᐱᕆᕗᖅ  ᑐᓗᒐᖅ. ᐊᒻᒪᓗ  

ᖁᐊᕐᓵᑲᓪᓚᑐᕕᓂᐅᑫᓐᓇᓱᓂ  ᑲᑉᐱᐊᓱᖕᖏᓂᕐᓴᐅᓕᕐᓱᓂ.

ᑐᓗᒐᖅ  ᑐᖅᑲᒐᖅ

“ᐊᕙᑎᕗᑦ  ᐃᓅᕕᕗᑦ  ᐊᑦᑕᓇᕐᑐᒦᑉᐳᖅ. ᐃᓄᐃᑦ  ᐃᓅᔪᓕᒫᑦ  

ᐊᓂᕐᑎᕆᔭᑦᑎᓂᒃ  ᓯᓚᒥᒃ  ᓴᓗᒣᓪᓕᑎᕆᒻᒪᑕ  ᓄᓇᒃᑰᔫᒥᓄᑦ  

ᓴᓇᕕᐊᓗᒥᓄᓪᓗ  ᐱᑦᓴᓕᐅᕐᕕᒥᓄᑦ  ᓯᓚ  ᐆᖅᑰᓯᕙᓪᓕᐊᑐᐃᓐᓇᓕᕐᒪᑦ. 

ᐆᒪᔪᐃᑦ  ᐅᑭᐅᕐᑕᑐᒥᐅᑦ  ᐊᕐᓱᕈᓕᕐᑐᐃᑦ, ᐊᐅᔪᐃᑦᑐᖅ  

ᐃᓚᖕᖔᑎᕐᐸᓕᐊᓕᕐᑐᖅ, ᓄᓇᕐᔪᐊᖅ  ᐅᓗᔾᔭᐅᑐᐃᓇᕆᐊᓕᒃ,” ᐊᐅᔪᐃᑦᑑᑉ  

ᐃᓄᐊ  ᐊᓂᕐᓴᐅᒥᕗᖅ, ᐅᖃᒃᑲᓂᕐᐳᖅ, “ᑐᓗᒑᖅ, ᓂᕈᐊᕐᑕᐅᒪᕗᑎᑦ  

ᑐᖅᑲᒐᐅᕗᑎᑦ. ᐃᕝᕕᑦ  ᑭᓯᒥ  ᐱᐅᓕᒍᓐᓇᐹᑎᒍᑦ. ᑕᑎᖃᕈᓐᓇᖏᒃᑯᑕ  

ᐃᓕᓐᓂᒃ, ᐱᒍᓐᓇᓂᐊᔾᔭᖏᓪᓚᒍᑦ.”

 “ᖃᓄᕐᓕ  ᑕᒐ  ᓯᓚᕐᔪᐊᖅ  ᐱᐅᓕᒍᓐᓇᕋᒃᑯ?” ᑐᓗᒐᖅ  ᓇᓗᓕᕐᐳᖅ.

“ᑎᒻᒥᒋᐊᖃᕐᐳᑎᑦ  ᐅᑭᐅᕐᑕᑑᑉ  ᐊᕙᑎᖓᒎᕐᓗᑎᑦ. ᐊᐅᓪᓚᓯᒪᓂᕐᓂ  

ᖃᓄᐃᑦᑐᑐᐃᓐᓇᓂᒃ  ᐆᒪᔪᕐᓂᒃ  ᑲᑎᓯᖃᑦᑕᓗᑎᑦ. ᐁᑦᑐᑕᐅᖃᑦᑕᓂᐊᖅᑯᑎᑦ  

ᑐᓂᕐᕈᑎᑦᓴᓂᒃ  ᐃᒪᕐᐱᐅᑉ  ᐊᕐᓇᖓᓅᒋᐊᓕᓐᓂᒃ. ᑖᓐᓇ  

ᐅᖓᒻᒧᐊᕕᒋᓚᖓᔦᑦ  ᐃᒪᕐᐱᐅᑉ  ᐊᕐᓇᖓ, ᑎᑭᒃᑯᕕᐅᓪᓗ  ᐃᓪᓓᒋᐊᖃᕐᐸᑎᑦ  

ᓄᔭᖏᑦ.”

 ᐊᐅᔪᐃᑦᑑᑉ  ᐃᓄᐊ  ᐅᖃᐅᓯᕐᒥᓂᒃ  ᑭᖕᖑᓪᓕᐹᕐᓯᐅᓯᒌᕐᒪᑦ  ᑕᒐᓕ  

ᐊᐅᔪᐃᑦᑐᖅ  ᐃᓚᖕᖓᐳᖅ  ᐱᖃᓗᔭᖅ  ᐊᕕᑉᐳᖅ  ᑲᑕᑉᐳᖅ  ᐊᐅᔪᐃᑦᑐᒥᑦ. 

ᓱᕐᕙᖃᕐᒪᓕ  ᑕᒃᑰᕌᓗᒃ!

 ᑐᓗᒐᖅ  ᑲᑉᐱᐊᓱᓕᕐᐳᖅ  ᑲᑕᖃᑕᐅᓂᐊᖕᖒᓱᓂ  ᑕᖅᑲᒧᖓ, ᑭᓯᐊᓂ  

ᐃᑕᒐᖏᑦ  ᐲᕐᑐᑦ  ᓯᑯᒥᑦ. ᑎᖕᖏᒐᒥ  ᓯᑯᒥᑦ, ᑲᑉᐱᐊᓱᒍᓐᓀᖁᖅ.

 “ᐃᓱᒪᑦᓴᓯᐅᕈᑎᒋᒍᒃ  ᐅᑎᑲᐱᓛᖅᑯᑎᑦ,” ᐊᐅᔪᐃᑦᑑᑉ  ᐃᓄᐊ  

ᖁᖁᐊᕐᕕᒋᕚ.

“ᐋᓐᓃᒍᒪᔾᔭᖏᑦᑐᕆᓐᓇ,” ᐃᓱᒪᕗᖅ  ᑐᓗᒐᖅ  ᐊᓂᕐᕋᐸᓪᓕᐊᓕᕐᓱᓂ. 

“ᐃᑲᔪᕐᑕᐅᒍᒪᔪᖅ, ᐃᑲᔪᕆᐊᖃᕐᐳᖓ. ᐃᑲᔪᕐᓗᖓ  ᑭᓯᐊᓂ, ᖃᓄᕐᓕ  ᑕᒐ  

ᐱᓚᖓᕗᖓ?”



10

ᐃᓕᓴᕈᓐᓀᑐᖅ 

ᐃᓱᒪᐅᒐᕐᓱᓂ  ᐃᓱᒪᖓ  ᐅᖓᓯᑦᑐᒦᑦᓱᓂ  ᐅᓚᐱᑕᐅᑲᓪᓚᐳᖅ  ᐃᓕᓴᕐᕕᐅᑉ  

ᓯᕙᓂᐅᑎᖓᓄᑦ. ᑌᒪᓕ  ᑐᓗᒐᖅ  ᐃᓕᓴᕇᕐᐳᖅ  ᐊᓂᕐᕋᓴᐅᑎᒋᒍᒪᑦᓱᓂᓗ.

 “ᓱᕕᑦ  ᑐᓗᒑᖅ?” ᐊᐱᕆᔭᐅᕗᖅ  ᕼᐊᓐᔅᒧᑦ.

“ᑕᖃᑦᓯᐊᕋᒪ, ᐊᓂᕐᕋᕈᒪᕗᖓ,” ᐅᖃᕐᐳᖅ  ᑐᓗᒐᖅ.

“ᓱᕖᑦ  ᐱᖕᖑᐊᕈᒪᖕᖏᓚᑎᑦ! ᒪᓕᑉᐲᑦ  ᐱᖕᖑᐊᕕᒻᒧᑦ  

ᒥᓪᓗᖃᑦᑕᐅᑎᖕᖑᐊᓂᐊᕋᑦᑕ  ᐊᐳᑎᒧᑦ?”  ᒪᓕᖁᔭᐅᕗᖅ  ᕼᐊᓐᔅᒧ.

“ᐊᐅᑲ, ᐊᓂᕐᕋᕈᒪᕗᖓ,” ᑭᐅᕗᖅ  ᑐᓗᒐᖅ  ᐱᓱᓯᑦᓱᓂᓗ.

ᐊᓂᒐᓱᐊᓕᕐᓱᓂ  ᐋᓯᕙᒥᒃ  ᐹᖅᓯᕗᖅ. ᐊᐅᐸᕐᓯᕗᖅ  ᐆᒻᒪᑎᖓᓗ  

ᑎᓪᓕᑕᕋᓱᐊᒻᒪᕆᓕᖅᑯᖅ.

“ᐋᓯᕚᙰ!”

 ᐋᓯᕙ  ᐃᔪᒐᓛᐱᑦᓱᓂ  ᐊᐱᕆᕗᖅ, “ᑐᓴᕐᓯᒪᕖᑦ  ᑐᓗᒐᕐᒧᑦ  

ᐊᓇᕐᕕᐅᓚᐅᑯᒻᒪᑦ  ᒫᑎᐅᓯ?”

 “ᐊᐅᑲ, ᑐᓴᓚᐅᕋᑕᖕᖏᓚᖓ. ᔪᑦᓴᕕᓂᑐᖄᓗᒃ, ᓇᑯᕋᒥ,” ᑐᓗᒐᖅ  

ᓚᕗᖅ  ᐃᔪᕐᓱᓂ.

ᐃᔪᖃᑦᑕᐅᑎᑦᓱᑎᒃ  ᐋᓯᕙᓗ  ᑐᓗᒐᕐᓗ  ᐊᓂᕘᒃ  ᐃᓕᓴᕐᕕᒥᑦ  

ᐊᑦᓱᓀᖃᑦᑕᐅᑎᑦᓱᑎᓗ.

 ᐋᓯᕙ  ᐱᓱᑉᐳᖅ  ᑐᓗᒐᐅᑉ  ᓯᕗᐊᓂ  ᐱᓱᖃᑎᖃᕐᓱᓂ  

ᑲᒃᑲᓛᒍᖃᑎᒥᓂᒃ. ᓲᒍᒐᒥᒃ, ᐋᓯᕙᐅᑉ  ᓄᔭᑯᑖᖏᑦ  ᐱᐊᑦᑑᒐᒥᒃ  

ᐊᐅᓚᑦᓱᑎᒃ  ᐊᕙᓗᔨᑦᓱᑎᒃ  ᐋᓯᕙᒥᒃ. ᐃᔨᑦᓯᐊᕿᑦᑐᖅ  ᐃᓄᑦᓯᐊᒍᓂᖓ  

ᑕᑯᑦᓴᐅᓱᓂ  ᐃᔨᒥᒍᑦ. ᓱᒐᓗᓗᐊᕐᑐᖅ  ᑕᑯᓐᓇᓕᑐᐊᕋᒥ  ᑐᓗᒐᕐᒥᒃ. 

ᑌᒫᓪᓗᑐᖅ  ᐃᑉᐱᒍᓱᐊᓚᕿᒍᑎᖓ  ᑎᒥᓕᒫᒥᒎᕐᑐᒥᒃ. ᐊᓱᒎᖅ  ᐋᓯᕙ  

ᐱᐅᔪᖅ!

 ᑭᓯᐊᓂᓕ, ᒫᑎᐅᓯᒧᑦ  ᐱᐅᒋᔭᐅᒐᓱᐊᒻᒪᕆᒻᒥᔪᖅ, ᐊᓱᒎᖅ  ᐸᕝᕕᓇᕐᑐᖅ. 

ᒪᓂᓴᓲᒍᑦᓱᓂᓗ  ᑐᓗᒐᕐᒥᖅ.

ᐃᓱᒪᒋᔭᖏᑦ 

“ᐊᓂᕐᕋᕈᒪ, ᖃᖓᑦᑕᕈᒪᕗᖓ  ᑲᑕᑦᑎᓂᑦ,” ᑐᓗᒐᖅ  ᐃᓱᒪᕗᖅ. 

“ᑕᑯᓂᐊᕈᒪᔭᕋ  ᓄᓇ  ᐃᓗᐃᓕᕐᒥ  ᐊᐅᔪᐃᑦᑑᑉ  ᐃᓄᖓᑕ  ᐁᕕᐅᖁᓚᐅᕐᑕᖓ. 

ᓄᓇ  ᐊᖏᔪᒻᒪᕆᐅᒻᒪᑦ, ᐊᒥᓱᕐᔪᐊᑦ  ᑕᑯᔭᒃᓴᐅᒍᓇᐅᕗᑦ. ᐊᓕᐊᓇᓚᖓᔪᖅ…”

 “ᖃᓄᕐᓕ  ᐅᖃᐅᑎᓚᖓᕙᕋ  ᐊᓈᓇᒐ  ᖃᓄᖅ  ᑐᑭᓯᑎᓂᐊᖅᑲᕋ  

ᐱᓇᓱᐊᕆᐊᓕᒐᓂᒃ? ᐅᖃᐅᑎᒋᐊᓕᒐ  ᐊᐅᓪᓚᕆᐊᖃᕋᒪ  ᓯᓚᐅᑉ  

ᐊᓯᔾᔨᐸᓪᓕᐊᓂᖓ  ᐱᔾᔪᑎᒋᓗᒍ, ᐊᒻᒪᓗ  ᑲᑎᓯᖃᑦᑕᓂᐊᕐᓂᕋᓂᒃ  ᐆᒪᔪᓂᒃ  

ᐅᑭᐅᕐᑕᑐᒥᐅᓂᒃ. ᑕᑯᓚᖓᒐᒪ  ᐆᒪᔪᓂᒃ  ᓄᓇᒥᐅᓂᒃ  ᐊᒥᓱᐊᓗᓐᓂᒃ, 

ᑌᒪ  ᑭᖑᓂᐊᒍᑦ  ᐳᓛᕆᐊᓯᒻᒥᓗᒍ  ᐃᒪᕐᐱᐅᑉ  ᐊᕐᓇᖓ  ᐃᓪᓓᒋᐊᕐᑐᓗᒋᑦ  

ᓄᔭᖏᑦ. ᐃᑲᔪᖁᓗᒍᓗ  ᐅᕙᑦᑎᓂᒃ  ᓯᓚᑦᑎᓂᒃ  ᐋᖅᑮᖁᓗᒍ.

 ᓄᑲ  ᐅᖃᓚᖓᔪᑦᓴᐅᔪᖅ, “ᐃᓱᒣᕈᑉᐲᑦ? ᖃᖓᑕᒍᓐᓇᔭᖏᓪᓚᑎᑦ  - 

ᑐᓗᒐᐅᔾᔭᓇᓗ. ᐊᑎᖕᖑᐊᑐᐃᓐᓀᓄᓇ  - ᑌᒫᑐᐊᖅ. ᓱᓇᓕᒫᑦᓯᐊᓅᓲᒍᒐᕕᑦ  

ᑕᐸᑑᒃᑳᓯᐅᑦᓱᑎᓗ. ᖃᐅᔨᒪᒍᒪᑦᓱᑎᓗ  ᑐᓗᒐᕐᑎᑐᑦ.” ᓄᑲᐅᑉ  

ᐅᖃᒐᔭᕐᑕᖏᑦ  ᑖᒃᑯᐊ. ᓄᑲ  ᑐᑭᓯᓚᐅᕐᓯᒪᔾᔭᖏᑦᑐᑦ  ᓱᓇᒥᓪᓘᓃᑦ, 

ᐱᐊᕋᐅᔭᕐᓱᓂ  ᓇᓗᑦᓱᓂᓗ  ᐱᒍᒪᔭᓕᒫᒥᓂᒃ  ᐱᑎᑕᐅᓲᒍᑦᓱᓂᓗ.”

 ᑌᒣᒐᓗᐊᕐᑎᓗᒍ, ᑐᓗᒐᖅ  ᑐᑭᑖᕐᐳᖅ  ᐅᑎᓚᖓᒋᐊᖅ  ᐊᐅᔪᐃᑦᑑᑉ  

ᐃᓄᖓᓄᑦ  ᑭᓇᒥᓪᓘᓃᑦ  ᖃᐅᔨᑎᑦᓯᔭᒍᓐᓀᓗᓂ  - ᑭᓇᒧᓪᓘᓃᑦ  

ᐅᖃᔾᔭᒍᓐᓀᓗᓂ.

ᑎᒻᒥᓂᕐᒥ  ᑕᑯᓐᓇᖑᐊᕐᑕᖏᑦ

“ᖃᖓᑕᒍᓐᓇᕆᐊᒥᒃ  ᐊᓕᐊᓇᕐᑐᔪᐊᖅ! ᐃᓱᒣᓐᓇᕿᓗᓂ  ᑕᑯᒍᓐᓇᓗᓂ  

ᓱᓇᓕᒫᓂᒃ  ᑕᒃᐹᖓᑦ. ᐃᑦᓱᐊᕕᒋᒍᓐᓇᓱᒍᓗ  ᐋᓯᕙ  ᕈᒪᓕᕈᒪ. ᒥᕝᕕᒋᓗᒍ  

ᑲᑕᖓ  ᐃᑦᓱᐊᖓᕕᒋᓗᒍ  ᑕᑯᓐᓇᓗᒍ, ᓯᕐᓛᐱᐅᓐᓃᑦ. ᐊᓱᒎᖅ  ᐋᓯᕚᐱᒃ  

ᑕᕐᕋᑐᓕᕋᒥ  ᑕᑯᓐᓈᕆᐊᖓ  ᐊᓕᐊᓇᕐᑐᖅ  ᐃᖕᖏᐊᐱᑦᓴᓕᕐᒪᓗ  

ᓈᓚᑦᑐᐊᓕᕐᒪᓘᓐᓃᑦ  ᑐᓴᕐᓂᔮᕈᑎᓂᒃ. ᐆᒻᒪᑎᒐ  ᑲᔾᔪᑕᓯᓲᖅ, 

ᐅᕕᖕᖏᐅᓱᓯᓲᒍᑦᓱᖓᓗ  ᑕᑯᓕᑐᐊᕋᒃᑯ  ᐃᓪᓓᑎᓪᓗᒍ  ᓄᔭᑯᑖᒥᓂᒃ. 

ᐊᐃᓐᕼᐃᓐ, ᐱᐅᒋᒐᓱᐊᒻᒪᕆᑦᑕᕋ  ᐋᓯᕙ. ᑭᓯᐊᓂᓕ  ᑖᒃᑯᓈᓐᓂ  ᐅᓪᓘᓂ  

ᑭᖑᓪᓖᓂ  ᐃᓪᓓᓯᐊᓚᐅᕋᑕᕐᑑᔮᖕᖏᑐᖅ  ᓄᔭᕐᒥᓂᒃ, ᐊᓕᐊᑦᑑᔮᕋᓂᓗ. 

ᓄᔭᕐᓗᓕᐅᒥᑐᐃᓐᓇᓕᕐᑐᖅ.

 “ᐋᓯᕙ  ᖃᐅᔨᒪᖕᖏᐊᕈᑦᓴᑐᖅ  ᐃᑦᓱᐊᕕᒋᓲᕆᒐᒃᑯ  ᐃᒐᓛᖓᒍᑦ. 

ᖃᐅᔨᒪᖕᖏᑐᖅ  ᑐᓗᒐᖕᖑᒍᓐᓇᓂᕋᓂᒃ. ᐃᒻᒪᖄᓖ  ᓱᒐᔭᕐᑑᖅ  

ᖃᐅᔨᑐᐊᕈᓂ?

 ᑌᓐᓇᓕ  ᑐᓗᒐᖅ  ᑕᑯᓐᓈᓲᖅ  ᐅᕙᓐᓂᒃ  ᐃᑦᓱᐊᖓᓕᑐᐊᕋᒪ  ᐋᓯᕙᐅᑉ  

ᐃᒐᓛᖓᒍᑦ? ᐃᓚᖓᓂᓗ  ᖃᖓᑦᑕᑐᐊᕋᒪ, ᐃᒐᓛᖓᓄᑦ  ᐃᑯᕐᕋᖓᓄᑦ  

ᒥᓲᖅ? ᑕᒫᑦᓯᐊᓗ  ᑕᑯᒐᒥᖕᖓ  ᐊᒡᒋᑎᓪᓗᖓ, ᕿᒪᑦᓯᓲᖅ  ᖃᖓᑦᑕᓱᓂ.

 ᐋᓯᕙ  ᐃᖕᖏᓗᑦᑕᐅᑎᑦᓴᕋᒥ  ᑐᓴᕐᓂᔮᑦᓴᕋᒥ  ᐃᒐᓛᒧᑦ  

ᐃᑦᓱᐊᒋᐊᖅᑲᔭᖕᖏᑐᕐᓘᓃᑦ. ᑕᑯᒐᓗᐊᕈᓂᓗ  ᐅᕙᓐᓂᒃ, 

ᐃᓕᑕᕆᒐᔭᖕᖏᓛᖓ. ᖃᐅᔨᒍᓂ  ᐅᕙᖓᐅᒋᐊᕋᓂᒃ, 

ᒪᓂᓴᖕᖑᐊᑲᑦᑕᒍᓐᓀᒐᔭᕐᑐᖅ  ᐅᕙᓐᓂᒃ  ᐊᓃᖕᖑᐊᓕᑐᐊᕈᑦᑕ, 

ᖁᖓᔪᐃᑦᑑᓕᕐᓗᓂᓘᓐᓃᑦ  ᐅᖄᔪᐃᑦᑑᓕᕐᓗᓂᓘᓐᓃᑦ  ᐅᕙᓐᓄᑦ. 

ᐃᒻᒪᖄᓘᓐᓃᑦ  ᐊᓕᐊᒋᔭᖃᕐᓂᓴᐅᓗᓂ  ᒫᑎᐅᓯᒥᒃ, ᐊᓱᒎᖅ  

ᐸᕝᕕᓴᓪᓚᕆᑦᑐᐊᓗᒃ  ᑌᓐᓇ.  ᒪᓂᓯᑲᑦᑌᓇᕐᑐᖅ  ᒪᓕᑲᑦᑌᓈᓗᑦᓴᓱᓂᓗ  

ᐋᓯᕙᒥᒃ  ᖃᐅᔨᕙᓪᓚᑕᐅᒍᒪᑐᐃᓐᓇᓱᓂ. ᐸᕝᕕᒋᓪᓚᕆᑦᑕᕋ  ᑰᓪᓚᐅᒐᓱᐊᕐᑐᖅ. 

ᐃᒻᒥᓂᒃ  ᓇᓪᓕᒍᓱᕐᕈᐊᑐᖅ, ᐃᓇᖁᓀᑦᑐᓚᕆᒃ  ᐃᓱᒣᑦᑐᖅ!”



ᙯᖅᑯᔨᒍᑎᒃ 

ᐋᓯᕙ  ᑐᓗᒐᕐᒧᑦ  ᑐᓂᔨᕗᖅ  ᕿᖅᑯᔨᒍᑎᒥᓂᒃ  ᐃᓅᓕᕐᕕᓯᐅᓛᕋᒥ.

 “ᐃᕼᐃ, ᐋᓯᕙ  ᐃᓅᓕᕐᕕᓯᐅᕐᑎᓗᒍ  ᐁᓛᓕᕐᑐᖔ. ᐊᓕᐊᓈᖅ! 

ᐊᓂᓯᕗᖓ  ᓂᐅᕕᕆᐊᕐᓗᖓ  ᐃᓄᓕᕐᕕᓯᐅᕈᑎᑦᓴᖓᓂᒃ. ᑕᑯᒋᐊᖃᖅᑯᖓ  

ᐃᓅᓕᕐᕕᓯᐅᒍᑎᑦᓯᐊᒍᓂᕐᐸᐅᒐᓱᐊᕐᑐᒥᒃ. ᐱᐅᓂᕐᓴᐅᒐᓱᐊᒻᒪᕆᓪᓗᓂ  

ᒫᑎᐅᓯᒥᓂᑕᐅᒐᔭᕐᑐᒥᑦ.

 ᑭᓯᐊᓂ  ᐃᑲᔪᕆᐊᓕᒐ  ᐃᓗᐃᓕᕐᒥ  ᓯᑯᕐᔪᐊᑉ  ᐃᓄᐊ. 

ᑕᓪᓕᒪᐅᔪᕐᑐᑐᐃᓐᓇᓂᒃ  ᐅᑭᐅᖃᕋᓗᐊᕐᓱᖓ, ᑭᓯᐊᓂ  ᐃᑲᔪᕆᐊᖃᕐᑐᖓ. 

ᓱᒋᐊᖃᖅᑯᖔ? ᐅᐱᓐᓀᒋᔭᕋ  ᐃᑲᔪᕈᒪᔭᕋ. ᐃᑉᐱᒍᓱᓪᓚᕆᑦᑐᖅ  

ᐅᖅᑰᓯᓯᒪᔪᒥᒃ. ᐃᓘᓐᓇᑕᓗ  ᐃᑉᐱᒋᕙᕗᑦ, ᐃᓄᐃᑦ  ᐊᓂᕐᑎᕆᔪᓕᒫᑦ  

ᐆᒪᔪᐃᑦ, ᐱᕈᕐᑐᐃᑦ, ᐊᓯᓕᒫᖏᓪᓗ  ᐆᒪᔪᐃᑦ. ᑕᑯᓂᐊᓯᕗᖓ  ᐃᒪᕐᐱᐅᑉ   

ᐊᕐᓇᖓᓂᒃ  ᐃᑲᔪᕈᓐᓇᒪᖔᑦ  ᐊᐱᕆᒋᐊᕐᑐᓗᒍ  ᖃᓄᖅ  ᓯᓚ  ᐱᐅᓯᖓᓄᑦ  

ᐅᑎᕐᑎᒍᓐᓇᒪᖔᑦᑎᒍ, ᑌᒪ  ᐃᓪᓓᒋᐊᖃᕐᓂᐊᓕᕋᒃᑯ. ᐊᓱᒎᖅ. 

ᐊᕐᓕᐊᓇᕐᑐᖅ  ᐊᒥᓲᒻᒪᑕ  ᐱᔭᑦᓭᑦ.”

ᑐᓗᒐᖅ  ᑎᕐᓕᐊᓯᔪᖅ

ᑐᓗᒐᖅ  ᑎᒻᒥᓗᓂ  ᐋᓯᕙᒃᑯᓕᐊᕈᓐᓇᓯᖕᖏᓚᖅ. ᑕᑯᒋᐊᖃᕋᒥ  

ᐊᐅᔪᐃᑦᑑᑉ  ᐃᓄᖓᓂᒃ  ᐅᖃᐅᑎᒋᐊᕐᑐᓗᒍ  ᐃᑲᔪᕐᓂᐊᕋᒥᐅᒃ  ᐊᐅᓪᓚᓗᓂ. 

ᑕᑯᒋᐊᓪᓚᓚᖓᒋᐊᖓ  ᐊᓕᐊᓇᕐᑐᒪᕆᐅᓚᖓᔪᖅ  ᐊᒻᒪᓗ  ᑕᑯᒐᔭᕐᒥᓱᓂ  

ᐃᒪᕐᐱᐅᑉ  ᐊᕐᓇᖓᓂᒃ.

 ᐊᑯᓂᒐᓛᒃ  ᖃᖓᑕᓕᕐᓱᓂ  ᑐᓗᒐᖅ  ᐊᓱᐃᓛᒃ  ᑎᑭᑉᐳᖅ  ᐊᐅᔪᐃᑦᑐᒧᑦ  

ᒥᑉᐳᓗ  ᑕᓯᕐᒧᑦ  ᐃᓂᒋᔭᖓᓄᑦ  ᐊᐅᔪᐃᑦᑑᑉ  ᐃᓄᐊᑕ. ᑕᑯᓐᓈᓱᓂ  ᑕᓯᐅᑉ  

ᖁᓛᓂ  ᖁᖁᐊᓕᖅᑯᖅ,

 “ᐊᐅᔪᐃᑦᑑᑉ  ᐃᓄᐊ, ᐃᑲᔪᕈᒪᕙᒋᑦ! ᑲᑎᓯᒍᒪᕗᖓ  ᐅᑭᐅᕐᑕᑐᒥ  

ᐆᒪᔪᕐᓂᒃ. ᑌᒫᒃ  ᑭᓯᐊᓂᐅᒻᒪᑦ. ᑕᑯᓂᐊᒐᔭᕐᒥᔭᕋ  ᐃᒪᕐᐱᐅᑉ  ᐊᕐᓇᖓ. 

ᐱᐅᓕᑦᓯᒍᒪᕗᖓ  ᐆᒪᔪᕐᓂᒃ  ᐊᕙᑎᒥᓪᓗ. ᑕᑯᓐᓇᐳᖓ  ᐋᓐᓂᐊᓂᕆᔭᕐᓂ. 

ᓱᑲᑦᑐᒥᒃ  ᐊᐅᑉᐸᓕᐊᓕᕋᕕᑦ  ᓴᓗᒣᑦᑐᖅ  ᓯᓚᐅᓪᓗ  ᐆᖅᑯᓯᕙᓪᓕᐊᓂᖓ  

ᐱᔾᔪᑎᒋᑦᓱᒋᒃ.” ᑕᒪᑐᒪᓂ  ᑐᓗᒐᖅ  ᑲᑉᐱᐊᓱᖕᖏᓂᕐᓴᒪᕆᐅᕗᖅ  

ᓄᐃᓕᕐᒥᒪᑦ  ᐊᐅᔪᐃᑦᑑᑉ  ᐃᓄᐊ  ᖁᖁᐊᕐᓱᓂ.

 “ᑌᒫᑦᓯᐊᖅ  ᑐᕈᓯᐊᐲᒃ! ᐱᒍᓐᓇᓚᖓᔪᒥᒃ  ᖃᐅᔨᒪᓚᐅᖅᑯᖓ!”

 “ᐃᑲᔪᕆᐊᖃᕐᒥᔭᕐᒪ  ᑭᓯᐊᓂ, ᕼᐊᐃᓐ. ᑐᕈᓯᑐᐃᓐᓇᐅᒐᒪ  

ᑐᓗᒐᖕᖑᒍᓐᓇᓱᖓ, ᐃᓄᑑᔾᔨᒍᓐᓇᔭᖏᓪᓚᖓ  ᐃᒻᒥᓂᕿᓗᖓ.”

ᑐᓗᒐᖅ  ᐅᖄᕕᖃᕐᓂᒥᓂ  ᐊᐅᔪᐃᑦᑑᑉ  ᐃᓄᖓᓂᒃ, ᑕᑯᕗᖅ  ᑐᓗᒐᐅᒻᒥᔪᒥᒃ. 

ᐃᓕᑕᕆᔭᖓ  ᑌᓐᓇᐅᔮᕐᑐᖅ  ᑐᓗᒐᖅ  ᓯᓓᑦᑐᖅ  ᐋᓯᕙᐅᑉ  ᐃᓪᓗᖓᑕ  

ᓴᓂᐊᓃᑦᑎᓗᒍ  ᑕᑯᓲᖓ. ᑌᒪᖕᖓᑦ  ᓱᓇᓕᒫᓂᒃ  ᖃᐅᔨᒪᒐᓱᐊᕐᑐᖅ. 

ᑐᓗᒐᖅ  ᑎᒻᒥᒋᐊᓪᓚᓱᓂ  ᑕᑯᕗᖅ  ᐃᔨᕐᓯᒪᕕᖓᓂᒃ; ᓄᓇᒦᑦᑑᑉ  ᐅᔭᕋᓱᔾᔫᑉ  

ᐅᖓᑖᓂ  - ᑖᓐᓇ  ᓄᓇ  ᖃᖅᑲᐅᑉ  ᑲᔾᔨᖓ  ᐊᐅᔪᐃᑦᑑᑉ  ᐊᑖᓃᑦᑐᖅ.

 ᑭᓇᓕᐅᓈ  ᑎᕐᓕᐊᓯᔪᖅ  ᑐᓗᒐᖅ?





ᑐᑭᓯᒪᔭᐅᖕᖏᓚᖓ  ᑭᓇᒧᓪᓘᓃᑦ 

“ᑐᓗᒑᖅ, ᓱᑦᓴᖀᑦ  ᓇᓚᕋᐅᔮᕐᑐᐊᓗᑐᐃᓐᓇᐅᕕᑦ  ᐅᓪᓘᑎᓗᒍ?” 

ᐊᐱᕆᔭᐅᕗᖅ  ᐊᓈᓇᒥᓄᑦ, ᐅᒃᑯᐊᕆᐊᑲᓪᓚᓱᓂᓗ  ᐃᑎᕋᒥ. ᑐᓗᒐᖅ  

ᓯᓂᓰᓐᓇᑐᕕᓂᖅ  ᐃᑦᓯᕙᐅᑖᓗᒻᒥ. ᑐᐸᑲᓪᓚᐳᖅ.

 “ᐅᓯᕐᑎᑲᐱᓂᐊᓕᖅᑯᑎᑦ  ᐅᓐᓄᐸᑦ. ᐅᓐᓄᐊᒍᓗᐊᕐᑐᑯᑦ  

ᐅᓯᕐᑎᑐᕕᓂᐅᓕᕋᕕᑦ  ᐅᓪᓘᑎᓗᒍ  ᐅᐃᕐᖓᓕᖃᑦᑕᕋᕕᑦ. 

ᐅᓯᕐᑎᑲᐲᓐᓇᖃᑦᑕᓂᐊᓕᖅᑯᑎᑦ  ᐅᓯᕐᑎᕕᐅᒋᐊᓕᒻᒥ!”

 ᑐᓗᒐᖅ  ᒪᑭᑉᐳᖅ  ᑕᓯᑎᕐᓱᓂᓗ. ᐊᓈᓇᖓ  ᐃᖏᒻᒪᑦ  ᑐᓗᒐᐅᑉ  

ᓴᓂᐊᓄᑦ, ᐊᐱᕆᕙᐅᒃ, “ᐊᓇᓈᒃ, ᖃᓄᕆᓐᓇ  ᑐᑭᖃᕐᑐᖅ  ᓯᓚᐅᑉ  

ᐊᓯᔾᔨᐸᓪᓕᐊᓂᖓ?”

ᐊᓈᓇᒥᓄᑦ  ᐃᕿᑕᐅᕗᖅ. “ᐃᓕᑦᓯᔦᑦ  ᑕᒪᓐᓇ  ᐃᓕᓴᕐᕕᒥ  ᐅᓪᓗᒥ?”

 “ᐊᐅᑲ, ᐊᐅᔪᐃᑑᑉ  ᐃᓄᐊᓄᑦ  ᐅᖃᐅᑎᔭᐅᕗᖓ. ᑕᑯᓂᐊᖁᔨᑦᓱᓂᓗ  

ᐃᒪᕐᐱᐅᑉ  ᐊᕐᓇᖓᓂᒃ.”

 ᐊᓈᓇᒃ  ᐃᔪᕐᐳᖅ. “ᓯᓐᓇᑑᒪᒍᓇᕕᓂᐅᕗᑎᑦ. ᐊᐅᔪᐃᑦᑑᑉ  ᐃᓄᐊ? 

ᓱᒧᐊᓘᒃ  ᑕᑯᓂᐊᕐᓗᑎᑦ  ᐃᒪᕐᐱᐅᑉ  ᐊᕐᓇᖓᓂᒃ? ᐊᓱᒎᕌᐱᒃ  ᑐᓗᒑᔾᔪᐊᓗᒐ, 

ᐃᓱᒪᔪᖅ  - ᐅᕝᕙᓘᕝᕙᑭᐊᖅ  ᖃᐅᔨᒣᑦᑐᒐᓛᒃ. ᓂᕐᓯᐅᕆᒋᐊᖃᕋᒪ. 

ᐃᑲᔪᓚᐅᖕᖓ  - ᓂᕆᕕᐅᒋᐊᕐᑐᓚᖓᒐᑦᑕ  ᐃᓄᓐᓄᑦ. ᐊᐅᔪᐃᑦᑑᑉ  ᐃᓄᐊ  

ᐃᒪᕐᐱᐅᑉ  ᐊᕐᓇᖓᓗ  ᓂᕐᓯᐅᕆᓂᐅᔭᔾᔭᖏᒻᒪᓃᓪᓕ, ᐃᑲᔪᕐᑕᐅᒍᒪᕗᖓ.

 “ᐊᓈᓈᒃ, ᐋᓯᕙ  ᐃᓅᓕᕐᕕᓯᐅᓛᕐᒪᑦ  ᖃᐅᑉᐸᑦ  ᐁᖁᔭᐅᓯᒪᕗᖓ. 

ᓱᓇᒥᓪᓕᑭᐊᖅ  ᐃᓅᓕᕐᕕᓯᐅᓯᒐᔭᕐᑕᕋ?”

 “ᐋᑦᓲᓕ. ᖃᐅᔨᓂᐊᖅᑯᒍᑦ. ᐋᓯᕙ  ᓱᓇᒥᒃ  ᐱᐅᑦᓴᑐᖅ?”

ᓄᑲ  ᐃᑎᕐᐳᖅ  ᐃᒐᓕᒻᒧᑦ  ᓂᓪᓕᒋᐊᑲᓪᓚᓱᓂᓗ, “ᑯᓂᑐᐃᓐᓇᓛᓕᖅᑫᑦ.”

 “ᐃᕝᕖᑦ  ᓄᑳ, ᑯᓂᖔᒋᐊᖃᕐᐳᑎᑦ  ᐊᕐᓇᑯᓗᒻᒥᒃ  

ᐃᓅᓕᕐᕕᓯᐅᓕᕐᑐᐊᕐᐸᑦ. ᐱᖃᑎᒌᑦᑐᑎᒃ  ᑐᓴᐅᒪᕗᖓ.”

 “ᐊᐃ’, ᐱᑦᓯᐊᖃᑎᒌᒋᑦᑎᒃ!”

 ᓄᑲ  ᐊᓂᐊᕐᕈᓴᖅᑯᖅ  ᐃᒐᓕᒻᒥᑦ. ᐅᓚᐱᑦᓯᖏᓐᓈᖅ  ᐊᓱᒎᖅ. 

ᐃᑲᔪᐊᐱᔾᔭᒐᓂᓗ  ᐃᒐᓕᒻᒥ. ᐸᕝᕕᓇᖅ! ᑐᓗᒐᖅ  ᐃᑲᔪᕐᓱᓂ  ᐊᓈᓇᒥᓂᒃ  

ᐊᒥᕃᔦᔪᖅ  ᐸᑏᑐᓂᒃ.

 “ᖃᓄᐃᓕᑦᓴᑫᓐᓇᑐᕆᓐᓇ  ᐊᐅᔪᐃᑦᑑᑉ  ᐃᓄᐊ  ᖃᖓᑦᑕᓚᖓᓯᑎᓪᓗᖓ  

- ᐱᖃᓗᔭᖅ  ᐊᕕᑦᓯᓯᑎᓪᓗᒍ  ᐊᐅᔪᐃᑦᑐᒥᒃ  ᐃᒪᕐᐱᒧᑦ  ᑲᑕᓯᑦᓱᓂ? 

ᐅᖃᑫᓐᓇᑐᖅ  ᐊᐅᔪᐃᑦᑑᑉ  ᐊᕐᓱᕈᓕᕐᓂᖓᓂᒃ  ᓯᓚᐅᑉ  ᐊᓯᔾᔨᓕᕐᓂᖓᓄᑦ. 

ᐊᒻᒪᓗ  ᐃᓄᐃᑦ  ᓱᓚᕐᔪᐊᒥᐅᑦ  ᑲᒪᑦᓯᐊᖏᓐᓂᑯᖏᓐᓄᑦ  ᐱᓐᓀᓗᑕᖃᓕᕐᒪᑦ. 

ᐃᓄᐃᑦ  ᐊᓂᕐᑎᕆᔪᓕᒫᑦ  ᐊᑐᕐᓂᑯᖏᓐᓄᑦ  ᐱᑦᓴᓂᒃ  ᐃᒋᑦᓯᓲᒍᓂᑯᖏᓐᓄᓗ  

ᓱᓇᑐᐃᓐᓇᓂᒃ  ᐊᒥᓱᓂᒃ  ᐊᒻᒪᓗ  ᓄᓇᒃᑰᔫᒥᓄᑦ  ᐃᓯᕐᓗᒧᑦ  

ᓴᓗᒻᒣᓕᑎᕆᓂᑯᖏᓐᓄᑦ  ᐱᑦᓴᓂᓗ  ᓴᓇᕕᐊᓗᒥᓄᑦ. ᑕᓯᖃᓚᕿᔪᖅ  

ᐃᒪᖃᓕᕐᑐᖅ  ᐊᐅᔪᐃᑦᑐᒥ  ᓴᓗᒣᓐᓂᖅ  ᐱᔾᔪᑎᒋᑦᓱᒍ. ᐊᒻᒪᓗ  ᐊᐅᔪᐃᑦᑑᑉ  

ᐃᓄᐊ  ᓂᕈᐊᕐᓯᒪᕚᖓ  ᑕᑯᓂᐊᖁᓪᓗᖓ  ᐃᒪᕐᐱᐅᑉ  ᐊᕐᓇᖓᓂᒃ  

ᐊᐅᑉᐸᓕᐊᒍᓐᓀᑎᑦᓯᖁᓗᒍ  ᐊᐅᔪᐃᑦᑐᒥᒃ.

 “ᑐᓗᒑᖅ, ᐊᐅᓪᓚᓂᕐᓂ  ᓀᐱᑦᓯᖃᑦᑕᓚᖓᕗᑎᑦ  ᐃᑲᔪᕐᑎᓭᓪᓕᐅᑐᓂᒃ  

ᓂᕆᐅᑉᐳᓗ  ᐃᒪᕐᐱᐅᑉ  ᐊᕐᓇᖓᑕ  ᓄᔭᖏᑦᑕ  ᐃᓪᓚᐅᑕᐅᓂᐊᕐᓂᖏᓐᓂᒃ. 

ᑕᒪᓐᓇᓗ  ᐊᑑᑎᒋᐊᓖᑦ  ᐱᔭᕇᕐᓯᒪᓕᕈᕕᐅᒃ, ᐃᓄᐃᑦ  

ᖃᐅᔨᒪᑦᓯᐊᓂᕐᓴᐅᖁᓗᒋᑦ  ᖃᐅᔨᒪᒋᐊᓕᒥᓂᒃ.”

 ᑐᓗᒐᖅ  ᐊᐅᔪᐃᑦᑑᑉ  ᐃᓄᖓᓃᓕᕐᒥᓱᓂ  ᖃᐅᔨᕗᖅ.



ᑭᓇᐅᕚ  ᐃᒪᕐᐱᐅᑉ  ᐊᕐᓇᖓ? 

ᖃᓅᖅ  ᐱᔪᑦᓴᐅᕗᖓ? ᐅᓪᓗᒥ  ᐅᖃᐅᑎᒐᒃᑯ  ᐊᓈᓇᒐ  ᑲᑎᔭᕕᓂᕆᒋᐊᕐᐱᑦ, 

ᐃᕝᕕᑦ  ᐊᐅᔪᐃᑦᑑᑉ  ᐃᓄᐊ, ᐅᖃᐅᑎᔭᕕᓂᕆᒋᐊᕐᒪᓗ  ᑕᑯᓂᐊᖁᓪᓗᖓ  

ᐃᒪᕐᐱᐅᑉ  ᐊᕐᓇᖓᓂᒃ, ᐅᑉᐱᖏᓪᓗᑕᓚᐅᑯᑦᑐᖅ  ᐅᕙᓐᓂᒃ. ᐃᔪᑐᐃᓐᓇᓱᓂ.”

 “ᖃᐅᔨᒪᔦᓂᓐᓇ  ᐃᒪᕐᐱᐅᑉ  ᐊᕐᓇᖓ. ᐃᓪᓓᒋᐊᕐᑐᒋᐊᓕᑎᑦ  ᓄᔭᖏᑦ! 

ᐊᐅᑉᐸᓕᐊᒍᓐᓀᓕᕋᔭᕐᑐᖓ,” ᑭᐅᕗᖅ  ᐊᐅᔪᐃᑦᑑᑉ  ᐃᓄᐊ.

 ᑲᔪᓯᕗᖅ  ᐅᖃᕈᒪᔭᒥᓂᒃ, “ᐊᕝᕕᐊᑕᐅᑦᓴᖏᓚᐅᕐᒥᒍᕕᑦ  

ᓴᖑᑎᑕᐅᑦᓴᖏᓚᐅᕈᕕᑦ  ᐃᒪᕐᐱᐅᑉ  ᐊᕐᓇᖓᓄᑦ  ᐁᒐᓱᐊᕐᓂᓂ. 

ᐃᑉᐱᒍᓱᑦᓯᐊᕆᐊᖃᖅᑯᑎᑦ; ᐱᐅᖕᖏᑐᐃᑦ  ᐊᕝᕕᐊᕋᓱᐊᑐᐃᓐᓇᕆᐊᖃᕐᒪᑕ. 

ᑕᒪᓐᓇᑕᒐ  ᐱᔭᑦᓭᑦ, ᑭᓯᐊᓂᓗ  ᐅᐃᒪᓇᕐᓯᔪᖃᕐᐸᑦ  ᐃᑲᔪᕐᑕᐅᒍᓐᓇᐳᑎᑦ  

ᐃᑲᔪᕐᑎᐅᔪᓄᑦ  ᑐᓗᒐᕐᓄᑦ. ᐃᖏᕐᕋᓂᕐᓂ  ᐃᒪᕐᐱᐅᑉ  ᐊᕐᓇᖓᓄᑦ  

ᑲᑎᓯᖃᑦᑕᓂᐊᖅᑯᑎᑦ  ᓯᕗᓕᕐᑎᐅᔪᓂᒃ  ᐆᒪᔪᕐᓄᑦ  ᓇᓪᓕᑳᕐᑕᐅᒪᔪᓄᑦ, 

ᐃᑲᔪᕈᓐᓇᖃᑦᑕᓂᐊᕐᒥᔪᐃᑦ  ᐃᓕᓐᓂᒃ.”

 ᑐᓗᒐᖅ  ᐃᓱᒪᕗᖅ, “ᐃᒻᒪᖄᓖ  ᑭᓈ  ᐃᒪᕐᐱᐅᑉ  ᐊᕐᓇᖓ? 

ᖃᐅᔨᒻᒫᕆᒍᓀᑦᓴᑕᕋ? ᑎᑭᐅᑎᖕᖏᑯᒃᑯ  ᐃᒪᕐᐱᐅᑉ  ᐊᕐᓇᖓ, 

ᐱᓐᓀᓗᑕᐅᓚᖓᔪᖅ  ᐆᒪᔪᕐᓄᑦ  ᐃᓄᓐᓄᓗ. ᐊᐅᓚᓂᕋᓂ  ᐊᖅᑯᑎᒐ  

ᑭᐱᔭᐅᑦᓴᖏᓚᐅᕐᐸᑦ  ᐱᓂᕐᓗᐊᕿᑦᓴᖏᓚᐅᕈᒪ.”

 “ᐊᒻᒪᓗ  ᑌᓐᓇᒍᓗᐊᓗᒃ  ᓯᓓᑦᑐᖅ  ᑐᓗᒐᖅ  ᓱᒐᓱᐊᑦᓴᒪᖔ  

ᑕᒫᓂ  ᖃᐅᔨᒍᒪᔭᕋ. ᑐᓴᑫᓐᓇᑕᕋ  ᑐᓗᒐᕐᕙᓛᕌᓗᐊ  

ᖃᐅᔨᔭᐅᑦᑌᓕᒐᓱᐊᕌᓗᑦᓴᕙᓗᒐᓗᐊᕐᑎᓗᒍ. ᑕᑯᓯᒪᔮᒃᑲ  ᐃᔨᐊᓗᒋᒃ  

ᑲᑉᐱᐊᓇᕐᑑᒃ. ᑕᖅᑲᒪᓃᑦᑑᒃ  ᐃᖅᓯᓇᕈᓈᓘᑦᓱᑎᒃ. ᐊᖏᔪᐊᓘᑦᓱᑎᓗ  

ᐃᓴᕈᒋᒃ. ᐋᓐᓂᑕᐅᖕᖏᓚᐅᕈᒪ.”

ᓴᓗᒪᓂᕐᓴᖅ  ᐃᓗᐃᓕᕐᒥ  
ᐊᐅᔪᐃᑦᑐᖅ

“ᑐᐸᓕᕆᑦ, ᑐᓗᒑᖅ, ᓂᕆᓯᒐᑦᑕ,” ᐊᓈᓇᒃ  ᓂᕆᒋᐊᕐᑐᖁᔨᓕᖅᑯᖅ.

ᐊᖓᖓ  ᐃᓚᒌᑦ  ᓂᕆᔭᕐᑐᓯᒪᕗᑦ. ᐊᐅᓪᓚᓯᒪᕋᑖᓚᐅᕋᒥᒃ  ᐅᓂᒃᑲᐅᓯᑦᓴᓖᑦ. 

ᐃᓱᐊᕐᑐᖅ  ᐃᑦᓯᕙᖃᑎᒌᑦᓱᑎᒃ.

 ᐊᓈᓇᒃ  ᐅᓯᕐᑎᓴᐅᑎᒋᓚᖓᓂᖓᓂᒃ  ᑐᓗᒐᐅᑉ  ᑐᑭᑖᕐᓯᒪᔪᖅ, 

ᑕᖃᒪᓗᐊᖕᖏᒃᑲᓗᐊᕐᑎᓗᒍ. ᑭᒍᑎᓂᑦᓴᐳᖅ, ᐃᖅᑫᓂᐊᓕᕋᒥ  ᐊᐅᔪᐃᑦᑑᑉ  

ᐃᓄᖓᓂᒃ.

 “ᐊᐃᓐᓇᓖ. ᐅᖃᐅᑎᔭᐅᒍᓐᓇᓯᖕᖏᒌᕐᓂᒥᔪᖓ  ᐱᔭᑦᓴᑲᓂᒃ  

ᐊᐅᓪᓚᑲᐱᓗᐊᕐᓱᖓ! ᐃᒪᕐᐱᐅᑉ  ᐃᖅᑲᖓᓅᓚᐅᕐᓯᒪᖕᖏᓇᒪ  

ᑕᑯᓂᐊᓚᐅᕐᓯᒪᖕᖏᓇᒪ  ᐃᒪᕐᐱᐅᑉ  ᐊᕐᓇᖓᓂᒃ. ᑐᓴᕐᓯᒪᔭᑐᐊᕋ  

ᐆᒪᔪᐃᕈᑐᐊᕐᒪᒎᖅ  ᑌᑦᓱᒪᓂ  ᐃᓄᐃᑦ  ᐱᕐᓕᕋᕐᑎᓗᒋᑦ, ᑌᒪᓕᒎᖅ  

ᐃᓪᓓᑕᐅᒋᐊᖃᕐᐸᓚᐅᕐᐳᑦ  ᓄᔭᖏᑦ. ᐊᖓᒃᑯᐃᒎᖅ  ᑕᖅᑲᒧᖓ  

ᐁᕕᒋᕙᓚᐅᕐᑕᖓ  ᐃᓪᓓᒋᐊᕐᑐᓱᒋᑦ  ᓄᔭᖏᑦ  ᐆᒪᔪᐃᑦ  ᐅᑎᖁᓪᓗᒋᑦ, 

ᐃᓄᐃᑦ  ᓂᕆᔪᓐᓇᓯᖁᓪᓗᒋᑦ. ᑭᓯᐊᓂ  ᐊᖓᒃᑰᖏᑦᑐᖓ, ᓱᓚᖓᕗᖓᓖ  

ᐊᑦᑕᓇᕐᑐᒥᒃ  ᓀᐱᑦᓯᒍᒪ  ᐊᖅᑲᐸᓪᓕᐊᓂᕋᓂ? ᓄᖅᑲᑎᑕᐅᒐᓱᐊᕈᒪ, 

ᐹᒋᐊᖃᓚᖓᔪᖓ. ᓄᑲ  ᓴᓪᓗᓂᕃᖃᑦᑕᑐᖅ  ᑎᖏᒍᓐᓇᓂᕋᕐᑎᓗᖓ, 

ᐅᖃᖃᑦᑕᓱᓂ, “ᐊᐅᔪᐃᑦᑐᖅ  ᐃᓄᒃᑕᖃᖕᖏᓚᖅ. ᑐᓗᒐᐅᒍᓐᓀᓚᐅᕆᑦ  

ᓴᓗᒻᒪᓭᔨᖕᖑᖔᕐᓗᑎᑦ  ᐊᐅᔪᐃᑦᑐᒥᒃ  ᐅᕝᕙᓘᓐᓃᑦ  ᓴᐳᒻᒥᔨᖕᖑᖔᕐᓗᑎᑦ  

ᐊᐅᔪᐃᑦᑐᒥᒃ  ᐊᑭᕋᕐᑐᓗᑎᑦ  ᓴᓗᒣᑦᑐᒥᒃ.””

 ᐅᓂᒃᑳᖑᐊᑐᐃᓐᓇᕆᓐᓇ  ᐃᒪᕐᐱᐅᑉ  ᐊᕐᓇᖓ. “ᓄᑲ  ᓇᓗᒍᓐᓇᒪᑦ,” 

ᑐᓗᒐᖅ  ᐃᓱᒪᓕᕐᐳᖅ  ᐃᒻᒥᓄᑦ  ᑭᒍᑎᓂᑦᓴᓂᕐᒥᓂ. “ᐅᖃᐅᑎᔪᑦᓴᕆᒍᓐᓀᑕᕋ  

ᓱᓇᑐᐃᓐᓇᓂᒃ. ᐅᑉᐱᕆᔭᐅᖕᖏᒋᐊᒥᒃ  ᐊᓕᐊᓇᒐᓛᖕᖏᒪᑦ  ᐊᓱᒎᖅ. 

ᐃᓕᓴᕇᕈᑦᑕ  ᖃᐅᑉᐸᑦ  ᖃᖓᑦᑕᓛᓕᖅᑯᖓ. ᓄᑲ  ᐊᑭᓂᐊᕐᓗᒍ  

ᐃᓚᓐᓈᖏᓪᓗ  ᒪᓂᓴᓛᖅᑰᓕᕋᒃᑭᑦ  ᐊᔪᒃᑕᑎᓪᓗᒋᑦ. ᕼᐃᕼᐃᐊ, ᐊᓕᐊᓇᖅ!”

ᒪᓂᓴᕐᑏᑦ 

ᐊᑕᐅᑦᓯᑯᓪᓗᐊᓯᐊᖅ  ᓄᑲ  ᐃᑎᕆᕗᖅ  ᖁᕐᕕᑯᕕᒻᒧᑦ. “ᑐᓗᒑᖅ, 

ᖃᐅᔨᒪᒍᕕᐅᒃ  ᐃᒪᕐᐱᐅᑉ  ᐊᕐᓇᖓ, ᐱᖃᑎᑖᕆᔪᑦᓴᕆᕓᑦ  

ᓄᔭᕐᓂᐊᑎᑖᕆᔭᐅᓗᑎᓗ. ᓄᔭᑯᑖᖃᕐᓂᕋᕐᑕᐅᓲᒍᒻᒪ  ᑐᑐᖕᖑᒍᐊᕐᑑᓂᒎᖅ.”

 “ᐋᐋᐋᕼ, ᓄᑳᓘᒃ, ᐆᒥᓇᕐᑐᐊᓘᒃ! ᓇᓗᔪᐊᓘᒃ!”

 ᑐᓗᒐᖅ  ᐃᑦᓱᐊᕗᖅ  ᐃᒐᓛᒃᑯᑦ. ᑕᑯᕗᖅ  ᑐᓗᒐᒍᓗᐊᓗᒻᒥᒃ  ᑌᑦᓱᒥᖓ  

ᓯᓓᑦᑐᒥᒃ  ᐃᑦᓱᐊᖓᒻᒥᔪᒥᑦᑕᐅᖅ  ᓯᓚᒥᑦ, ᐃᔨᐊᓗᒋᒃ  ᑕᑯᓐᓇᑲᓪᓚᑑᒃ  

ᐃᒐᓛᑯᑦ. ᑐᓗᒐᖅ  ᐆᒥᓱᒻᒪᕆᓕᕐᓱᓂ  ᐃᒐᓛᖅ  ᐅᒃᑯᐃᐸᐅᒃ  ᐊᐳᑎᓄᓪᓗ  

ᒥᓪᓗᐸᐅᒃ  ᑎᖏᑎᑦᓱᒍ.

 “ᓱᑦᓴᓕᖅᑮᑦ  ᐅᓪᓗᒥ?” ᐊᐱᕆᔭᐅᕗᖅ  ᓄᑲᕐᒥᓄᑦ.

 ᑐᓗᒐᖅ  ᐅᓯᕐᑎᐳᖅ  ᑭᐅᒋᐊᓪᓚᔭᒐᓂ. ᐃᓪᓕᒥᓂ  ᑕᑯᓐᓈᑐᖅ  

ᑕᖅᑭᒥᒃ  ᐊᒻᒪᓗᑦᑐᒥᒃ. ᑐᓵᒍᓐᓇᓱᓂᓗ  ᑐᓗᒐᒍᓗᐊᓗᒻᒥᒃ  

ᑐᓗᒐᕐᕙᓛᔪᒍᓗᐊᓗᒻᒥᒃ. ᑭᖑᓂᐊᐱᐊᕐᔪᐊᒍᑦ, ᑐᓗᒐᖅ  ᑎᖏᕗᖅ. 

ᐃᓱᒫᓗᓛᑳᑦᓱᓂ  ᑐᓗᒐᖅ  ᓯᓂᒐᓱᐊᕐᐳᖅ. ᑐᓵᒍᓐᓇᑐᖅ  ᐅᖄᔪᓂᒃ  ᐳᓛᕐᕕᒥ. 

ᐃᓚᖏᑦ  ᐊᓕᐊᖕᖑᐊᑐᐃᑦ, ᐊᖓᖓᓗ  ᐅᓂᒃᑳᑐᐊᓰᑦ  ᐅᓂᒃᑳᓲᒍᒐᒥ  

ᐊᓕᐊᓇᕐᑐᓂᒃ.

 “ᓯᓂᓯᐊᐱᑐᐊᕈᒪ  ᑌᒪ  ᐅᓂᒃᑳᓚᖓᔪᑦᓴᐅᒥᔪᐃᑦ  ᐃᕐᓯᓇᕐᑐᓂᒃ. ᐊᖓᒐ  

ᐅᓂᒃᑳᓯᑎᐊᓘᒻᒪᑦ  ᐃᕐᓯᓇᕐᑐᓂᒃ! ᐊᓕᐊᒍᓀᑦ  ᐊᓱᒎᖅ! ᖃᓄᐃᑦᓴᔭᖏᓪᓚᖓ  

ᐅᑉᐱᕆᔭᖃᖕᖏᑲᓗᐊᕐᐸᑕ  ᐅᕙᓐᓂᒃ. ᐃᑲᔪᕆᐊᖃᕋᒃᑯ  ᐊᐅᔪᐃᑦᑑᑉ  ᐃᓄᐊ. 

ᕿᓚᓈᕐᕈᐊᓱᖓᓗ  ᑲᑎᓯᓛᕆᐊᖅ  ᐃᒪᕐᐱᐅᑉ  ᐊᕐᓇᖓᓂᒃ.”





ᑐᓗᒃᑫᑦ  ᐊᖏᖃᑎᒌᒍᑎᖓ

“ᓯᓂᑦᓯᐊᕆᑦ, ᐊᐅᔪᐃᑦᑑᑉ  ᐃᓄᐊ. ᐃᑲᔪᓛᖅᑲᒋᑦ.” ᑐᓗᒐᖅ  ᐊᓱᐃᓛ  

ᓯᓂᓯᕗᖅ  ᐃᕿᓯᒥᐊᕐᓱᓂ  ᓇᓄᖕᖑᐊᒥᓂᒃ. ᓯᓂᓐᓂᒥᓂ  ᑐᓵᕗᖅ  ᑐᓗᒃᑲᓂᒃ  

ᐃᓪᓗᒥᑕ  ᖁᓛᖓᓄᑦ  ᒥᑦᑐᓂᒃ. ᓱᕐᕙᓛᔪᕐᔪᐊᑦ  ᑐᓗᒐᕐᕙᓛᑦᓱᑎᓗ, “ᖄ, ᖄ.”

 ᑌᒪᓕᒎᖅ  ᑲᑎᒪᓂᖃᕐᐸᓓᕗᖅ  ᑐᓗᒐᓕᒫᓂᒃ.

 ᑐᓗᒐᖅ  ᐊᕐᓇᖅ  ᐅᖃᕐᑐᖅ  ᐃᓱᒫᓗᒍᓇᐅᑦᓱᓂ, “ᖃᓄᖅ  ᑐᕈᓯᕐᒧᑦ  

ᐃᑲᔪᕐᑕᐅᔪᑦᓴᐅᕕᑕ? ᐱᐅᓂᕐᓴᐅᒐᔭᖕᖏᓛ  ᐃᕐᓃᑦ  ᑕᒪᑦᓱᒥᖓ  

ᐱᔭᑦᓴᑖᖔᕐᓂᓴᐅᑎᓪᓗᒍ? ᖃᐅᔨᒪᓂᕐᓴᕆᒐᑦᑎᒍ, ᐅᒪᔪᓄᓪᓗ  ᐊᓯᖏᓐᓄᑦ  

ᖃᐅᔨᒪᔮᕆᔭᐅᒻᒥᓱᓂ  ᐊᐅᔪᐃᑦᑑᓗ  ᐃᓄᖓᓄᑦ?

“ᐃᓱᒫᓗᑦᓴᓇᒃ. ᐅᖃᐅᑎᓯᒪᕙᒃᑲ  ᐊᖓᔪᖅᑳᖏᑦ  ᓇᓄᕐᔪᐃᑦ, ᓇᑦᑐᕋᓖᑦ, 

ᕿᓚᓗᒉᑦ, ᑐᒃᑐᐃᑦ, ᐱᕈᕐᓯᐊᑦ, ᐃᖃᓗᐃᓪᓗ  ᐃᑲᔪᕐᓂᐊᕋᑦᑎᒍ  

ᑐᕈᓯᖅ. ᓂᕆᐅᓐᓇᑐᕐᑕᓕᑐᐊᒍᓕᕐᒪᑦ  ᐅᕙᑦᑎᓄᑦ. ᐊᐅᔪᐃᑦᑑᑉ  ᐃᓄᐊ  

ᐅᖃᐅᑎᓚᐅᕋᑦᑎᒍᑦ  ᑐᕈᓯᑐᐃᓐᓇᐅᒐᓗᐊᕈᓂ, ᑐᓗᒐᖕᖑᒍᓐᓇᐅᑎᖃᕐᒪᑦ, 

ᑕᑎᒋᒋᐊᖃᕋᑦᑎᒍ. ᐅᒃᐱᕆᔭᖃᕐᒥᔪᖓ  ᐃᕐᓂᒪ  ᐱᔪᓐᓇᓂᖓᓂᒃ, 

ᐱᔪᓐᓇᕆᐊᖓ  ᖃᐅᔨᒪᒻᒥᔭᕋ, ᑭᓯᐊᓂᓕ  ᐊᖏᕐᐳᖓ  ᐊᐅᔪᐃᑦᑑᑉ  

ᐃᓄᖓᑕ  ᓂᕈᐊᕐᓯᒪᔭᖓᓂᒃ. ᐃᕐᓂᒐ  ᐱᓐᓀᓗᑦᓯᖃᑦᑕᓲᖅ, 

ᐱᒻᒪᕆᐅᓱᒋᓕᕐᓱᓂᓗ, ᑭᓯᐊᓂᓕ  ᓂᕆᐅᑉᐳᖓ  ᑐᑭᓯᓂᐊᕐᓂᖓᓂᒃ  

ᐊᖏᕐᓗᓂᓗ  ᓂᕈᐊᕐᑕᐅᓯᒪᖕᖏᓂᕐᒥᓂᒃ  ᑕᕝᕘᓇ,” ᑐᑭᓯᒃᑫᕗᖅ  ᑐᓗᒐᕐᓚᒃ  

ᖃᑎᑑᒍᑦᓱᓂ  ᓂᐱᖅᑯᑑᓪᓚᒥᓗ.

ᐃᔨᕐᓯᒪᕕᒻᒥᓂ, ᑐᓗᒐᒍᓗᒃ  ᑐᓵᕗᖅ  ᐊᑖᑕᒥᑕ  ᑐᑭᑖᕈᑎᖓᓂᒃ  

ᓂᖕᖓᐳᕐᓗ. ᐃᓱᒪᕗᖅ  ᐃᒻᒥᓄᑦ, “ᐊᐅᑐᖓᓂ, ᐊᐅᑐᖓᓂ  ᑐᓗᒑᐱᐊᓘᒃ, 

ᐊᑭᓂᐊᓚᖓᒐᒃᑭᓀ!”



ᓂᕈᒥᐊᒐᖅ  ᕿᓚᐅᓪᓗ 

ᑐᓗᒃᑲᑦ  ᐊᖓᔪᖅᑳᖓ  ᐅᖃᒃᑲᓂᕐᐳᖅ, “ᐅᓄᕐᑐᒪᕆᐅᒐᓗᐊᕈᑦᑕ  

ᐅᓪᓗᕆᐊᑎᑐᑦ, ᓵᓚᖃᖅᑲᔭᖕᖏᓚᒍᑦ  ᐃᓄᓐᓂᒃ. 

ᓴᓗᒣᓪᓕᑎᕆᖏᓐᓇᑎᓪᓗᒋᑦ, ᖃᐅᔨᑎᒋᐊᖃᕐᐸᕗᑦ  ᐊᔪᕐᓇᕋᓗᐊᕐᐸᑦ  

ᐊᕐᓱᕈᕐᓇᕋᓗᐊᕐᐸᑦ  ᑲᖐᒋᔭᖃᑦᓯᐊᕆᐊᖃᓕᕐᓂᖏᓐᓂᒃ  

ᐊᑦᑕᕈᓱᒋᐊᖃᕐᓂᖏᓐᓂᒃ  ᐊᕙᑎᒥᒃ  ᓯᓚᒥᒃ. ᐅᑕᖅᑭᒋᐊᖃᕈᓐᓀᖁᒍᑦ  

ᐅᐸᓗᓗᐊᓯᒐᑦᑕ  ᐅᑕᖅᑭᒍᑦᑕ. ᓈᓚᒋᑦᓯ  ᑐᓗᒐᐅᖃᑎᒃᑳ. ᐊᐅᔪᐃᑦᑑᑉ  ᐃᓄᐊ  

ᓂᕈᐊᕐᓯᒪᕗᖅ  ᑖᑦᓱᒥᖓ  ᑐᕈᓯᕐᒥᒃ  ᐱᔭᑦᓴᖃᕐᓂᐊᑎᓪᓗᒍ  ᑕᒪᑐᒥᖓ. 

ᑖᓐᓇᓗᑦᑕᐅᖅ  ᖃᐅᔨᒪᔮᖃᕐᐳᖅ  ᐃᒪᕐᐱᐅᑉ  ᐊᕐᓇᖓᓂᒃ.”

 “ᖃᓄᖅ  ᑕᒐ  ᐱᓇᓱᐊᓚᖓᕙ?”

 “ᓯᕗᓪᓕᒥ, ᑲᑎᓯᓂᐊᕐᑐᖅ  ᓯᕗᓕᕐᑎᖏᓐᓂᒃ  ᐆᒪᔪᐃᑦ  ᐊᑐᓂᑦ. 

ᐁᑦᑐᐃᖃᑦᑕᓂᐊᕐᑐᐃᑦ  ᑐᓗᒐᕐᒧᑦ  ᐃᒪᕐᐱᐅᑉ  ᐊᕐᓇᖓᓄᑦ  ᑐᓂᓂᐊᕐᑕᖏᓐᓂᒃ. 

ᐃᑲᔪᕈᓐᓇᓯᓂᐊᓕᕐᒪᑦ  ᐅᕙᑦᑎᓂᒃ. ᐊᑦᑕᓇᕐᑐᒦᑦᑎᑌᓕᒋᐊᖃᕐᐸᕗᑦ  

ᑎᑭᒍᓐᓇᓯᖁᓗᒍ  ᐃᓚᑰᓂᖃᔾᔭᒍᓐᓀᓗᓂ  - ᓯᕗᓪᓕᒥ  ᐁᑦᑐᓗᒍ  

ᓂᕈᒥᐊᒐᕐᒥᒃ  ᐊᖓᒃᑯᓂᐅᑎᒥᒃ  ᕿᓚᐅᒻᒥᓗ  ᐱᓐᓇᓇᕐᑐᒥᒃ. 

ᑲᒪᒋᑦᓯᐊᕆᐊᖃᓚᖓᔭᒋᒃ. ᑐᓂᕐᕈᑎᓕᒫᑦ  ᐊᐅᔪᐃᑦᑑᑉ  ᐃᓄᖓᓂᑦ

 ᐆᒪᔪᓂᓪᓗ  ᐱᔪᓕᒫᑦ  ᓂᕈᒥᐊᒐᕐᒨᖃᕐᓗᒋᑦ. ᕿᓚᐅᓪᓕ  

ᐊᑐᕐᓂᖃᕐᑎᓗᒍ  ᐃᖏᕈᓯᕐᒧ  ᐃᒪᕐᐱᐅᑉ  ᐊᕐᓇᖓᓄᑦ  ᑐᕌᕐᑐᒧᑦ. ᑖᒃᑯᐊᒍᕗᑦ  

ᐱᖁᔭᐅᔪᑦ  ᐊᐅᔪᐃᑦᑑᑉ  ᐃᓄᖓᓄᑦ. ᐊᓯᐅᔨᓐᓂᐸᑦ  ᑐᕈᓯᖅ  ᓂᕈᒥᐊᒐᕐᒥᒃ  

ᕿᓚᐅᒻᒥᓗ, ᓱᒋᐊᓪᓚᕖᕈᓚᖓᕗᒍᑦ  ᓯᓚᐅᑉ  ᐊᓯᔾᔨᕙᓪᓕᐊᓂᖓ  

ᐱᔾᔪᑎᒋᓗᒍ.

ᓯᓐᓇᓂᖅ

ᑐᓗᒉᑦ  ᐊᖓᔪᖅᑳᖓ  ᐅᖄᒌᑐᐊᕐᒪᑦ  ᑲᑎᒪᒌᑐᐊᕐᒪᑕᓗ, ᑐᓗᒐᓕᒫᑦ  

ᑎᖏᐅᖅᑲᐳᑉ  ᐊᑕᐅᑦᓯᑯᑦ  ᐃᓪᓘᑉ  ᖁᓛᓂᑦ  ᐊᖓᔪᖅᑳᒥᓂᒃ  ᕿᒣᑦᓱᑎᒃ  

ᑖᓐᓇᑑᓯᑎᓗᒍ. ᐊᒥᓱᐃᑦ  ᑎᖏᕋᓛᒻᒪᑕ  ᐃᓴᕈᖏᑦᑕ  ᐊᐅᓚᓂᖏᓐᓄᑦ  

ᑎᖏᕋᓛᕝᕙᓛᔪᑦ. ᐊᓪᓚᕿᔪᒥ  ᑎᖏᐅᖅᑲᑐᑦ. ᑎᖏᐅᖅᑲᓱᑎᒃ  ᒪᔪᐊᕐᓱᑎᒃ  

ᑕᖅᑭᒥᒃ  ᐊᒻᒪᓗᑦᑐᒥᒃ  ᑕᕐᕆᑎᑦᓯᕗᑦ  ᐃᕐᐸᖏᓐᓂᒥᓂ  ᓇᒧᑐᐃᓐᓇᓕᒫᖅ  

ᐊᐅᓪᓚᓱᑎᒃ. ᑐᓗᒐᖅ  ᓯᓓᑦᑐᖅ  ᑎᖏᖃᑕᐅᖕᖏᑐᖅ. ᐅᖓᓯᑦᑐᒥᑦ, 

ᐊᑖᑕᒥᓂᒃ  ᑕᑯᓐᓈᑐᖅ. ᐆᒥᒋᔭᓕᒃ  ᐊᑖᑕᒥᓂᒃ  ᐊᖕᖔᒍᓗᑐᐃᓐᓇᓲᒍᒻᒪᑦ  

ᐊᐅᔪᐃᑦᑑᑉ  ᐃᓄᖓᓄ  ᐅᖃᐅᑎᔭᐅᒍᑎᓕᒫᒥᓂᒃ. ᓱᓇᐅᒋᔭᐅᖕᖏᒋᔪᖅ, 

ᐊᑑᑌᑦᑐᖅ, ᐃᓱᐃᓪᓕᔪᖅ. ᖃᐅᔨᕗᖅ  ᐊᑖᑕᒥᓂᒃ  ᐃᑦᓱᐊᑐᒥᒃ  ᑕᑯᓐᓇᑐᒥᒃ  

ᐃᕐᓂᒥᓂᒃ  ᑐᕈᓯᕐᒥᒃ. ᑕᑯᔭᐅᓂᐊᖕᖏᓇᒥ, ᐃᔨᕐᐳᖅ  ᕿᒧᔾᔫᑉ  ᐅᖓᑖᓄᑦ  

ᐃᓪᓘᑉ  ᖁᓛᓂ. ᐃᑉᐱᓂᐊᕐᑐᖅ  ᖃᓄᐃᓕᐅᕐᕕᖃᕈᒪᑦᓱᓂ  ᑌᑦᓱᒥᖓᒍᓗᒃ  

ᑐᕈᓯᕐᒥᒃ.

 ᑐᓗᒉᑦ  ᐊᖓᔪᖅᑳᖓ   ᑕᑯᓐᓈᐳᖅ  ᓯᓂᑦᑐᒥᒃ  ᑐᓗᒐᕐᒥᒃ. ᐊᒥᓱᓂᒃ  

ᐃᓱᒪᖃᕋᒥ  ᑕᑯᓐᓇᐅᔮᑐᐃᓐᓇᓕᕐᑕᖓ  ᖃᐅᕋᑕᕐᓱᒍ. ᑐᕈᓯᕐᓕ  ᓯᓂᑦᓯᐊᐳᖅ. 

ᓄᑲᕐᒥᓂᒃ  ᓴᓂᒥᐅᑕᓕᒃ  ᓇᓪᓚᖓᔪᒥᒃ, ᖃᖕᖑᐃᓚᑳᑦᑐᖅ. ᑐᕈᓯᖅ  

ᓂᕈᐊᕐᑕᐅᓯᒪᔪᖅ  ᐊᐅᔪᐃᑦᑑᑉ  ᐃᓄᖓᓄᑦ; ᑐᕈᓯᖅ  ᖃᐅᔨᒻᒫᓕᒃ  ᐃᒪᕐᐱᐅᑉ  

ᐊᕐᓇᖓᓂᒃ. ᓯᓂᑦᑐᖅ  ᑐᑎᑦᓱᓂ  ᓇᓄᖕᖑᐊᒥᓂᒃ.

ᑐᓗᒃᑫᑦ  ᕿᕐᓂᑌᑦ 

ᑐᓗᒐᐅᑉ  ᐊᖓᔪᖅᑲᒋᒃ  ᐳᓛᕐᑎᖏᓪᓗ  ᑳᐱᑑᒐᕐᑐᐃᑦ  

ᐅᓂᒃᑳᖃᑦᑕᐅᑎᑦᓱᑎᒃ  ᐃᕐᓯᓇᕐᑐᓂᒃ. ᑐᓴᕐᓂᐊᓕᕋᒥᒃ  ᐊᒥᓱᐊᓗᓐᓂᒃ  

ᑐᓗᒐᕐᓂᒃ  ᑎᒻᒥᑐᓂᒃ  ᐃᓪᓘᑉ  ᖁᓛᓄᑦ. ᑎᖏᕋᓛᑦᑐᓂᒃ  ᐃᓴᕈᖏᑦᑕ  

ᓱᕐᕙᖏᓐᓂᒃ  ᑐᓴᕐᓱᑎᒃ  ᑕᑯᓂᐊᕐᐳᑦ  ᐃᑦᓱᐊᕆᐊᕐᑐᓱᑎᒃ  ᐃᒐᓛᒃᑯᑦ. 

ᑕᑕᒥᑦᓱᑎᓗ  ᑕᑯᓚᐅᕐᓯᒪᖕᖏᓇᒥᒃ  ᑐᓗᒃᑲᓂᒃ  ᐃᒫᑎᒋᒃ  ᐊᒥᓱᓂᒃ.

 ᑖᕐᓯᕗᖅ  ᐃᒐᓛᑉ  ᓇᓛᓂ. ᑎᖏᕋᓛᑦᑐᓄᑦ  ᐃᓴᕈᕐᕙᓛᑦ  ᑭᓯᒥ  

ᑐᓴᕐᓴᐅᕗᑦ. ᑐᓗᒐᐅᑉ  ᐊᖓᔪᖅᑲᒋᒃ  ᐳᓛᕐᑎᖏᓪᓗ  ᑲᑉᐱᐊᓱᒐᓛᑦᑐᐃᑦ  

ᑕᑯᓐᓇᖃᑦᑕᐅᑎᑦᓱᑎᓗ. ᐅᓂᒃᑳᒦᓪᓗᐊᓯᐊᓕᕐᑐᑦ  ᐃᕐᓯᓇᕐᑐᒥ.

 ᑐᓗᒐᐅᑉ  ᐊᖓᖓ  ᐅᖃᕐᐳᖅ, “ᐃᒻᒪᖄ  ᑐᓗᒐᐅᑉ  ᑐᓗᒐᐅᒍᑎᖓ  

ᓇᓚᐅᑦᓯᓯᐊᕐᑐᖅ  ᑐᓗᒐᕐᓄᑦ  ᐳᓛᕆᐊᕐᑕᐅᒪᑦ.” ᐃᔪᕆᐊᕐᕈᐊᑲᓪᓚᓱᓂᓗ.

 “ᔭᖏᓪᓚᖅ, ᑐᓵᑦᑐᐊᖂᕐᓂᒪᑕ  ᐃᕐᓯᓇᕐᑐᓂᒃ  ᐅᓂᒃᑳᑎᓗᑎᑦ,” ᐋᓈᓇᒃ  

ᑭᐅᕗᖅ.

ᑐᓗᒐᐅᑉ  ᐊᔭᖓ  ᐅᖃᕐᒥᑎᓗᒍ, “ᐃᐃᐃ, ᑐᓗᒃᑫᑦ  ᓯᓚᒦᑦᑐᐊᓗᑎᓗᒋᑦ  

ᐊᓂᕐᕋᕋᓱᐊᕐᓗᓂ  ᖁᐃᓕᕐᑕᓇᓚᖓᓕᖅᑯᖅ.”

ᐊᐅᓪᓚᓂᖅ

ᑌᒣᓕᐅᑦᓴᓂᖏᓐᓂ, ᑐᓗᒐᖅ  ᐸᕐᓀᐳᖅ  ᓯᕕᑐᔪᒥ  ᐊᖅᑯᑎᖃᓚᖓᒐᒥ  

ᐊᐅᓪᓚᓂᕐᒥᓂ. ᑐᐸᒃᐳᖅ  ᐃᓯᕕᑦᑎᓯᑦᓱᓂᓗ  ᐃᓴᕈᕐᒥᓂᒃ, ᐊᒻᒪ  ᖃᐅᔨᕗᖅ  

ᐃᒐᓛᑉ  ᓯᓕᑖᓃᖔᓕᕐᓱᓂ  ᑕᒉᓐᓇᖅ  ᑕᒐᓗ  ᖃᐅᔨᒻᒫᕆᖕᖏᑕᒥᓄᑦ  

ᑐᓗᒐᕐᒧᑦ  ᖃᑎᑑᒧᑦ  ᐅᖃᐅᑎᔭᐅᓕᕐᐳᖅ,

 “ᑲᑉᐱᐊᓱᓐᓇᒃ, ᐱᖃᑏᒃ. ᐅᑯᐊ  ᑭᖕᖒᒪᒋᓚᖓᔭᑎᑦ  ᓱᓇᓚᑳᑦ  

ᐊᐅᓪᓚᓂᕐᓂ  ᑕᑯᔭᕐᑐᓗᑎᑦ  ᐆᒪᔪᕐᓂᒃ  ᐃᒪᕐᐱᐅᓗ  ᐊᕐᓇᖓᓂᒃ. 

ᐅᖓᒻᒧᐊᓕᕈᕕᑦ  ᐃᒻᒥᓂᕿᒋᐊᖃᓚᖓᕗᑎᑦ. ᐅᐃᒪᓇᕐᓯᔪᖃᑲᓪᓚᓴᕐᓂᐸᑦ  

ᖃᐅᔨᒪᒋᑦ  ᐊᑦᑕᓇᕐᑐᐊᓗᒻᒨᓴᕐᓂᕈᕕᑦ, ᙯᖁᒍᓐᓇᐸᑦᑎᒍᑦ  ᐅᕙᒍᑦ  ᑐᓗᒃᑫᑦ, 

ᐱᔪᓐᓇᑕᑦᑎᒍᑦ  ᐃᑲᔪᕆᐊᕐᓂᐊᕋᑦᑕ!”

 ᑐᓗᒐᕐᓕ  ᐊᑦᑕᓇᕐᑐᒦᖕᖏᒋᐊᒥᓂᒃ  ᐃᑉᐱᒋᔭᖃᕐᐳᖅ. ᑎᖏᕗᖅ  

ᓇᑦᓴᓯᑦᓱᓂ  ᐁᑦᑑᓯᐊᕆᑫᓐᓇᑕᒥᓂᒃ  ᑐᓗᒉᑦ  ᐊᖓᔪᖅᑳᖓᓂᑦ  

ᖁᖏᓯᕐᒥᐅᓯᑦᓱᒋᑦ. ᕿᓚᐅᑦ  ᐱᓐᓇᓇᕐᑐᖅ  ᓂᕈᒥᐊᒐᕐᒧᑦ  ᑐᖅᑯᐸᐅᒃ  

ᐊᖓᒃᑰᓂᐅᑎᒥ. ᑐᓗᒐᒍᓗᒻᒧᓗ  ᑎᕐᓕᐊᑕᐅᖏᓐᓈᖁᖅ  ᒪᓕᑦᑐᒧᑦ  

ᑐᓗᒐᕐᒥᒃ  ᐊᑯᓂᒐᓛᒃ.

 “ᐱᕕᖃᒐᓛᐱᓕᕈᒪ, ᑎᒍᓯᓚᖓᕗᖓ  ᑐᓂᕐᕈᑎᑦᓴᓕᒫᖏᓐᓂᒃ  

ᐃᒪᕐᐱᐅᑉ  ᐊᕐᓇᖓᓄᑦ. ᑕᑯᓂᐊᕐᓂᐊᕋᒃᑯ  ᓇᒻᒥᓂᖅ, ᖄ-ᖄ, ᖅᑳ-ᖅᑳ!”

30



31

ᓇᓄᖅ 

ᑐᓗᒐᖅ  ᖃᖓᑕᕗᖅ  ᖃᖓᑕᑯᑖᑉᐳᖅ. ᑌᒪᓕ  ᑕᑯᑲᓪᓚᐳᖅ  ᓇᓄᕐᒥᒃ  

ᐱᖃᓗᔭᕐᒥᑦ  ᐃᒪᕐᐱᒧᑦ  ᐊᖅᑲᑐᒥᒃ. ᐳᐃᒐᒥᓗ  ᑭᖑᓂᐊᐱᐊᒍᑦ  ᐹᕐᖑᓱᓂ  

ᐱᖃᓗᔭᕐᒨᐳᖅ. ᑐᓗᒐᐅᑉ  ᖁᓚᐅᕝᕕᒋᕚ  ᑕᑯᓂᐊᕐᓱᒍ  ᒥᕝᕕᒋᑦᓱᓂᐅᓪᓗ  

ᖃᓂᑕᖓᓄᑦ.

 ᓇᓄᕐᒧᑦ  ᓂᓪᓕᐅᔨᔭᐅᕗᖅ  ᐃᑦᑐᓗᑦᓱᓂ. ᑐᓗᒐᖅ  ᑐᑭᓯᒐᒥ  

ᐱᔭᐅᒐᓱᐊᓂᐊᖕᖏᓂᕐᒥᓂᒃ  ᓇᓄᕐᒧᑦ, ᖃᓂᓪᓕᒋᐊᕐᕕᒋᕚ. ᓇᓄᖅ  

ᐅᖃᕐᐳᖅ, “ᑕᑯᒋᑦ  ᓄᓇᐅᑉ  ᐆᒪᔾᔪᑖ, ᕿᓪᓕᑐᖅ  ᓂᓚ. ᑐᓂᓂᐊᕐᐯᑦ  

ᐃᒪᕐᐱᐅᑉ  ᐊᕐᓇᖓᓄᑦ. ᒪᑐᔭᐅᓯᒪᓕᕐᒪᑦ  ᑖᕐᑐᒧᑦ  ᓴᓗᒣᑦᑐᐊᓗᒻᒧ, ᐆᒻᒪᑎᓗ  

ᖃᐅᒻᒪᓚᖓᕗᖅ  ᐊᕐᓇᒥ. ᑕᒐᑕᒐ  ᐆᒻᒪᑎ  ᑖᕐᑐᖅ, ᑭᓯᐊᓂᓕ  ᐃᒪᕐᐱᐅᑉ  

ᐊᕐᓇᖓᓄᑦ  ᐃᕿᓯᒥᐊᕐᑕᐅᓕᕈᓂ, ᐃᑭᓚᖓᔪᖅ  ᖃᐅᒻᒣᓗᓂ. ᐊᕐᓇᖅ  

ᑕᐅᑐᑦᓯᐊᓂᐊᕐᓕᕐᒪᑦ  ᖃᐅᒪᔪᒥ.”

 ᑌᒪᓕ  ᓇᓄᖅ  ᐸᑏᒋᐊᑲᓪᓚᐳᖅ  ᑐᓗᒐᕐᒥᒃ  ᐃᑎᒪᒥᓄᑦ  ᓴᐅᒥᕐᒧᑦ, 

ᑐᓗᒐᖅ  ᐃᒪᕐᒧᑦ  ᐊᑦᓴᑳᓚᕿᑎᓪᓗᒍ  ᐱᖃᓗᔭᕐᒥᑦ  ᐊᒻᒧᐊᓱᓂ.



ᑎᑳᒍᓪᓕᒃ

ᐳᐃᓚᐅᖕᖏᓂᖓᓂ  ᑐᓗᒐᖅ, ᑎᑳᒍᓪᓕᒧᑦ  ᓴᕐᐱᐊᖓᓄᑦ  ᐊᑯᕐᑕᐅᓱᓂ  

ᐱᖑᔭᐅᓕᕇᕐᓱᓂᓗ  ᖃᓂᕐᓛᓗᖓᓄᑦ. ᑕᒉᓐᓇᓗ  ᑕᖅᑲᒧᖓ  

ᐱᖑᔭᐅᓕᖅᑯᖅ  ᐃᒪᕐᐱᐅᑉ  ᐃᖅᑲᖓᓄᑦ  ᐊᒻᒪᓗ  ᑎᑳᒍᓪᓕᒃ  

ᓱᐱᒋᐊᒻᒪᕆᒻᒪᑦ  ᐊᕐᓱᕈᕐᒪᕆᑦᓱᓂ  ᑐᓗᒐᖅ  ᖃᓂᖓᓂᑦ  ᐃᒋᑕᐅᕗᖅ  

ᑎᑳᒍᓪᓕᐅᑉ  ᓂᐊᖁᐊᓗᖓᑕ  ᖄᖓᓄᑦ  ᒥᑉᐳᖅ.

 “ᑐᕈᓰᙰ, ᐅᓇ  ᐊᒻᒨᒪᔪᖅ  ᐃᒪᕐᐱᐅᑉ  ᐊᕐᓇᖓᓅᕐᑐᓴᖅ. ᐊᒻᒪᒍᓂᐅᒃ, 

ᑕᑯᒍᓐᓇᓚᖓᔪᖅ  ᓯᓚᕐᕈᐊᑉ  ᐆᒪᔪᓕᒪᑦᓯᐊᖏᓐᓂᒃ. ᑖᓐᓇ  ᐊᑐᕐᓗᒍ  

ᑲᒪᒋᔭᖃᕆᐊᖃᕐᓂᐊᑐᖅ  ᐃᓘᓐᓇᓯᐊᑎᒃ  ᐊᓐᓇᖁᓗᒋᑦ  ᑐᖁᖁᓇᒋᑦ.”

 ᑎᑳᒍᓪᓕᒃ  ᐅᖃᐅᓯᑦᓴᒥᓂᒃ  ᐅᖃᕇᕋᒥ  ᓱᐱᓯᒌᕆᕗᖅ  ᑐᓗᒐᕐᒥᒃ, 

ᑕᖅᑲᒪᖕᖓᑦ  ᐃᒪᕐᐱᐅᑉ  ᐃᖅᑲᖓᓂᑦ  ᐃᒋᑕᐅᕗᖅ  ᑕᒃᐸᐅᖓ. ᑕᒫᓂᓗ  

ᓇᑦᑐᕋᓕᒃ  ᖁᓚᐅᑉᐳᖅ  ᐃᒪᕐᐱᐅᑉ  ᖁᓛᓂᐊᐱᒃ.

ᓇᑦᑐᕋᓕᒃ 

ᑐᓗᒐᖅ  ᐊᓂᕐᓵᓴᒉᓐᓇᑎᓗᒍ  ᑎᒍᔭᐅᕗᖅ  ᓇᑦᑐᕋᓕᒻᒧᑦ  ᑮᑦᓱᒍ  ᓯᒡᒍᒥᓄᑦ  

ᖃᖓᑕᓯᑦᓱᓂᓗ  ᑕᒃᐸᐅᖓ  ᕿᓚᒻᒧᑦ, ᓄᓇᒧᑦ  ᑐᕌᕐᐸᓕᐊᓯᕗᖅ.

 ᐊᓱᐃᓛ  ᓇᑦᑐᕋᓕᒃ  ᑐᓗᒐᕐᒥᒃ  ᓴᒃᑯᐃᕗᖅ  ᖃᖅᑲᐅᑉ  

ᑲᔾᔨᖓᓄᑦ. ᓇᑦᑐᕋᓕᒃ  ᐅᖃᕐᐳᖅ, “ᐅᓇ  ᓱᓗᒃ  ᐱᔪᓐᓇᐅᑎᓕᒃ  ᓯᓚᐅᑉ  

ᑎᕐᑐᖓᓂᒃ  (ᐊᓂᕐᑎᕆᕕᕗᑦ). ᐁᑦᑐᑎᒋᓚᖓᔦᑦ  ᐃᒪᕐᐱᐅᑉ  ᐊᕐᓇᖓᓄᑦ; 

ᓴᓗᒻᒪᓭᒍᑎᒋᒋᐊᖃᕐᓂᐊᑕᖓ  ᓯᓚᐅᑉ  ᑎᕐᑐᖓᓂᒃ.”

 ᑕᒉᓐᓇᖅ  ᓇᑦᑐᕋᓕᒃ  ᓇᑦᑐᕋᕐᕙᓛᑦᓱᓂᓗ  ᐃᓴᕈᕐᒥᓄᑦ  ᐱᖑᔨᕗᖅ  

ᑐᓗᒐᕐᒥᒃ  ᖃᖅᑲᐅᑉ  ᑲᔾᔨᖓᓂᑦ. ᐊᒻᒧᐊᐳᖅ  ᓇᕐᓵᓗᒻᒧᑦ.

ᐱᕈᕐᓯᐊᖅ

ᑐᓗᒐᖅ  ᖃᐅᔨᕗᖅ  ᓄᓇᒧᑦ  ᐊᕿᑦᑐᒧᑦ  ᑐᑦᓱᓂ  ᐊᒥᓱᒻᒪᕆᓐᓂᒃ  

ᐱᕈᕐᓯᐊᓕᒻᒧᑦ. ᐱᕈᕐᓯᐊᑉ  ᐊᖏᔫᑉ  ᐊᓄᕆᒧᑦ  ᓂᒪᔫᑉ  ᓵᓪᓗᐊᓯᐊᖓᓅᕋᒥ  

ᖃᐅᔨᔪᖅ. ᐅᖁᐱᓗᑖᕗᖅ  ᑐᓗᒐᕐᒧᑦ, “ᑎᒍᒃᑭᑦ  ᐱᕈᕐᓯᐊᓭᑦ  ᑕᐅᑦᑐᓖᑦ  

ᐊᒥᓱᓂᒃ  ᐁᑦᑑᑎᒋᓗᒋᓪᓗ  ᐃᒪᕐᐱᐅᑉ  ᐊᕐᓇᖓᓄᑦ. ᐃᕐᐸᑎᓂᐊᕐᒪᖏᑦ  

ᐱᕈᕐᓯᐊᓭᑦ  ᐃᓪᓓᒍᑎᒥᓄᑦ  ᐊᓄᕆᒧᓗ  ᐱᕈᕐᓯᐊᓱᓐᓂᖅ  ᐃᕐᐸᑎᓂᐊᕐᒪᑦ  

ᓯᓚᕐᕈᐊᓕᒫᒧᑦ  ᐃᓅᔪᓕᒫᑦ  ᐃᖅᑲᐅᒪᒍᑎᒋᓂᐊᕐᒪᐅᒃ  ᐊᕙᑎᐅᑉ  

ᑲᒪᒋᔭᐅᑦᓯᐊᕆᐊᖃᕐᓂᖓᓂᒃ.

 ᑕᕝᕙᓭᓐᓇᖅ, ᐱᕈᕐᓯᐊᑦ  ᓂᒪᓕᕐᐳᑦ  ᐊᓄᕆᐊᓗᒻᒧᑦ  ᑐᓗᒐᖅ  

ᐱᖑᔭᐅᓚᕿᒻᒥᑎᓗᒍ. ᑌᒪᓕ  ᑐᓗᒐᖅ  ᐅᔭᕋᓱᔾᔫᑉ  ᐅᖓᑖᓂᓕᕐᓱᓂ  

ᖃᐅᔨᕗᖅ. 



ᑐᒃᑐᖅ 

ᑕᕝᕙᓃᓐᓂᒥᓂ  ᑕᑯᕗᖅ  ᑐᒃᑐᒥᒃ. ᑐᒃᑐᖅ  ᕿᒫᕗᖅ  ᑕᕐᕆᓱᓂᓗ, ᑐᓗᒐᕐᒧᑦ  

ᐅᑎᑦᓴᐅᑎᒋᑦᓱᓂ  ᐅᖃᕐᓱᓂᓗ,

 “ᐅᓇ  ᑐᒃᑑᑉ  ᐊᒥᖓ  ᐱᐅᔪᐊᐱᒃ  ᕿᑐᑦᑐᖅ. ᑖᓐᓇ  ᐃᒪᕐᐱᐅᑉ  

ᐊᕐᓇᖓᓅᕐᑐᓴᖅ. ᐊᑐᕆᐊᖃᓚᖓᔭᖓ  ᓴᓗᒣᓪᓕᑎᕐᑕᐅᒌᒃᑯᑎᒋᓗᓂᐅᒃ.” 

ᑕᒉᓐᓇᖅ  ᑐᒃᑐᖅ  ᓇᔾᔪᒥᓄᑦ  ᐃᒋᑦᓯᕗᖅ  ᑐᓗᒐᕐᒥᒃ  ᑰᒻᒧᑦ.

ᐃᖃᓗᒃ

ᑐᓗᒐᖅ  ᑰᒻᒧᑦ  ᑐᒃᐳᖅ, ᓯᕐᐹᕿᑎᑦᓯᓱᓂᓗ  ᐃᒪᕐᒥᒃ.

 ᑰᒻᒧᑦ  ᓯᑐᑎᑕᐅᕗᖅ. ᑰᓪᓗᐊᖏᑦᑐᒧᓪᓗ  ᑎᑭᒃᑲᒥ  ᐃᖃᓗᒻᒧᑦ  

ᓀᐱᑕᐅᕗᖅ  ᐸᐱᕈᕐᒥᓄᑦ  ᓯᕐᐹᕿᑎᑦᓯᕗᖅ  ᐃᒪᕐᒥᒃ  ᑐᓗᒐᕐᒧᑦ  

ᑐᕌᕐᑎᑎᑦᓱᒍ.

ᐃᖃᓗᒃ  ᓴᓗᒪᔪᑦᓯᐊᒥᒃ  ᐃᒪᕐᒥᒃ  ᑐᓂᔨᕗᖅ  ᑐᓗᒐᕐᒧᑦ. ᐃᒪᑦᓯᐊᒪᕆᒃ  

ᑲᑭᐊᑦᑐᐊᐱᒃ  ᑲᑭᐊᑦᑑᓴᕋᒥᐊᓪᓛᑦ  ᑕᕐᕋᑑᑎᐅᔮᕐᑐᖅ.

 “ᑖᓐᓇ  ᐃᒪᖅ  ᓴᓗᒪᓂᕐᐹᖅ. ᑕᕐᕋᑑᑎᒋᓚᖓᔭᖓ  ᐃᒪᕐᐱᐅᑉ  

ᐊᕐᓇᖓᑕ. ᑎᒍᒥᐊᕐᓗᒍ  ᓵᖕᖓᑎᒋᐊᖃᕐᓂᐊᑕᖓ  ᓴᓗᒣᓪᓕᑎᕆᔪᓄᑦ  

ᑕᑯᖁᓪᓗᒋᑦ  ᐃᒻᒥᓂᒃ, ᐊᒻᒪᓗ  ᑕᑯᒋᐊᕐᕕᒋᒋᐊᖃᕐᓂᐊᑕᖓ  ᐃᒻᒥᓂᒃ  

ᑐᑑᓕᕐᒪᖔᕐᒥ  ᓄᔭᕐᓗᓕᕐᒪᖔᕐᒥ  ᖃᐅᔨᒐᓱᐊᕐᓗᓂ.”

 ᑕᒉᓐᓇᓕ  ᐃᖃᓗᒃ  ᑐᓗᒐᕐᒥᒃ  ᒪᔪᕐᑎᓯᓕᕐᐳᖅ  ᓴᕐᕙᑯᑦ. 

ᐊᕐᓱᕈᕐᓇᖏᑦᑐᓘᓐᓃᑦ, ᐁᑎᑕᐅᕗᓪᓗ  ᓱᑲᑦᑐᒥᒃ  ᐊᐅᔪᐃᑦᑐᒧᑦ.

 ᐆᒪᔪᓕᒫᑦ  ᑐᓗᒐᐅᑉ  ᓀᐱᖃᑦᑕᑕᖏᑦ  ᐃᒪᕐᐱᐅᑉ  ᐊᕐᓇᖓᓄᑦ  

ᑐᓂᕐᕈᑎᑦᓴᒥᓂᒃ  ᐊᖓᒃᑯᓂᐅᑎᒧᑦ  ᓂᕈᒥᐊᒐᕐᒨᓯᖃᑦᑕᑐᑦ.



ᐃᓪᓓᒍᑎᒃ 

ᑰᒃ  ᒪᓕᑦᓱᒍ  ᑐᓗᒐᖅ  ᐊᐃᔪᐃᑦᑐᒧᑦ  ᑎᑭᑉᐳᖅ. ᑕᕝᕙᓂᓗ  ᐅᑕᖅᑭᑕᐅᔪᖅ  

ᐊᐅᔪᐃᑦᑑᑉ  ᐃᓄᖓᓄᑦ.

 “ᑐᓗᒑᖅ, ᑐᖕᖓᓱᒋᑦ. ᑲᑎᓯᖃᑦᑕᑐᑎᑦ  ᐅᑭᐅᕐᑕᑐᒥᐅᓂᒃ  ᐆᒪᔪᕐᓂᒃ  

ᐱᕈᕐᓯᐊᓂᓪᓗ. ᓇᑦᓴᓯᑦᓱᑎᓗ  ᑐᓂᕐᕈᑎᖏᓐᓂᒃ  ᐃᒪᕐᐱᐅᑉ  ᐊᕐᓇᖓᓄᑦ. 

ᐅᕙᖓ  ᓇᒻᒥᓂᖅ  ᐃᒪᕐᐱᐅᑉ  ᐊᕐᓇᖓᓄᑦ  ᑐᓂᔨᓚᖓᕗᖓ  ᐃᓪᓓᒍᑎᒥᒃ, 

ᓯᕗᓪᓕᒥ  ᓱᓗᑉᐱᑦ  ᐃᓕᖏᓐᓂᒃ  ᐃᕆᑕᖅᑳᓚᐅᑲᓪᓗᖓ.

ᓱᓗᐃᑦ  ᐃᓄᒻᒥᓂᑌᑦ  ᑐᓗᒐᕐᒥᑦ  ᐃᓪᓓᒍᑎᑦᓯᐊᒍᓂᕐᐸᐅᕗᑦ  ᓄᔭᖏᓐᓄᑦ.”

 ᑐᓗᒐᖅ  ᐃᑉᐱᒍᓱᑉᐳᖅ  ᐊᒧᔭᐅᔪᓂᒃ, “ᐋᑕᑖ”ᓚᒍᓐᓇᓯᓚᐅᕐᑎᓇᒍᓪᓘᓃᑦ  

ᐊᐅᔪᐃᑦᑑᑉ  ᐃᓄᖓᑕ  ᑕᑯᑎᕚ  ᐃᓪᓓᒍᑎᑦᓯᐊᒪᕆᒻᒥᒃ  ᓴᓇᒪᔪᒥᒃ  ᓂᓚᒻᒧᑦ  

ᑐᓗᒐᐅᓪᓗ  ᓱᓗᖏᓐᓄᑦ.

 ᐃᓪᓓᒍᑎᒃ  ᑐᖅᑯᐹ  ᓂᕈᒥᐊᒐᕐᒧᑦ  ᕿᑐᒪᕐᓴᓯᒪᔪᒧᑦ  ᐅᖃᕐᓱᓂᓗ, 

“ᑐᕈᓰᒃ, ᑐᓗᒐᖕᖑᒍᓐᓇᑐᑎᑦ, ᓴᓇᑐᔫᔪᑎᑦ  ᓴᐱᕐᑌᑑᑦᓱᑎᓗ, 

ᑭᖕᖒᒪᒋᕙᑦᑎᒋᑦ. ᑕᒐᑕᒐ  ᐅᖓᒻᒧᐊᒋᐊᖃᕐᐳᑎᑦ  ᑲᔪᓯᓗᑎᑦ  

ᐊᐅᓪᓚᕕᒋᔭᕐᓄᑦ  ᒥᓇᕆᓗᒋᑦ  ᑐᓂᕐᕈᑎᖏᑦ  ᐳᐃᔩᑦ, ᓄᓇᒥᐅᑌᑦ  ᐆᒪᔪᐃᑦ, 

ᑎᖕᒥᐊᓗ  ᐃᒪᕐᐱᐅᑉ  ᐊᕐᓇᖓᓄᑦ.”

 ᐊᐅᔪᐃᑑᑉ  ᐃᓄᐊ  ᐊᓂᕐᓵᒪᕆᑉᐳᖅ  ᐅᖃᒋᐊᒃᑲᓂᕐᓱᓂᓗ  

ᓂᐱᕆᑦᑑᓱᓂ  ᐊᓂᕐᓂᖓ  ᐳᔪᕐᑎᓗᒍ  ᐅᒥᖏᓪᓗ  ᓂᓚᑐᐃᓐᓇᐅᓕᕐᓱᑎᒃ, 

“ᑕᒪᒃᑯᐊ  ᑐᓂᕐᕈᑎᑦᓭᑦ  ᓇᑦᓴᑕᑎᑦ: ᓂᓚ  ᕿᓪᓕᑐᖅ  ᓄᓇᕐᔪᐊᑉ  

ᐆᒻᒪᑎᖓ, ᐊᒻᒨᒪᔪᖅ, ᓱᓗᒃ, ᐱᕈᕐᓯᐊᓴᖅ, ᑐᒃᑑᑉ  ᐊᒥᖓ, ᐃᒪᖅ  

ᑲᑭᐊᑦᑐᖅ, ᐃᓪᓓᒍᑎᓗ  - ᐃᓘᓐᓇᖏᑦ  ᑐᓂᒋᐊᖃᕐᓂᐊᑕᑎᑦ  ᐃᒪᕐᐱᐅᑉ  

ᐊᕐᓇᖓᓄᑦ. ᑎᑭᒃᑯᕕᓪᓗ  ᕿᓚᐅᔾᔭᕆᐊᖃᕐᓂᐊᑐᑎᑦ. ᐃᒪᕐᐱᐅᑉ  ᐊᕐᓇᖓᑕ  

ᓈᓚᓐᓂᐊᐹᑎᑦ, ᑐᓗᒃᑫᓗ  ᐃᑲᔪᕐᑎᑲ  ᖃᐅᔨᒍᑎᒋᓂᐊᖅᑲᐅᒃ  ᑎᑭᓐᓂᓂ.”

 ᐅᖄᓪᓚᒥᓗ  ᐊᐅᓚᖃᑦᑕᓚᒥᓗ, ᐊᐅᔪᐃᑦᑑᑉ  ᐃᓄᐊ  ᑎᓕᐅᕆᕗᖅ  

ᑐᓗᒃᑲᓂᒃ  ᐊᐅᔪᐃᑦᑐᒦᑦᑐᓕᒫᓂᒃ: “ᑐᓗᒐᖅ  ᐃᒪᕐᐱᐅᑉ  ᐊᕐᓇᖓᓄ  

ᐁᓯᕗᖅ  ᑐᓂᕐᕈᑎᑦᓴᑭᕐᓗᓂ  ᐃᒪᕐᐱᐅᑉ  ᐊᕐᓇᖓᓄᑦ. ᖃᐅᔨᒪᑦᓯᐊᑕᕋ  

ᑲᒪᒋᔭᖃᑦᓯᐊᓚᖓᔪᖅ  ᐃᓘᓐᓇᖏᓐᓂᒃ. ᑭᓇᑐᐃᓐᓇᒧᑦ  

ᓄᖅᑲᖓᑎᑕᐅᒐᓱᐊᕐᐸᑦ, ᓇᒻᒥᓂᖅ  ᓴᐳᒻᒥᒋᐊᖃᓚᖓᔪᖅ. 

ᖃᓂᑕᕆᑦᓯᐊᕆᐊᖃᓚᖓᔭᓯ  ᐃᑲᔪᕐᓗᒍᓗ  ᐃᒻᒥᓂᒃ  ᐱᖅᑲᔭᖕᖏᐸᑦ.

ᐊᑭᒪᔫᑎᓂᖅ 

ᐊᐅᔪᐃᑦᑐᒥᑦ  ᑎᖏᐅᖅᑲᒪᑕ  ᑐᓗᒉᑦ, ᒪᓕᑉᐸᖏᑦ  ᑎᖏᕋᓛᑦᑎᓗᒋᑦ, 

ᐅᖓᓯᓪᓕᒪᑕ  ᑕᑯᓐᓈᕈᓐᓀᓕᕐᐸᖏᑦ. ᑭᖑᓂᐊᓃᑉᐳᓕ  ᑐᓗᒐᒍᓗᒃ  

ᓯᓓᑦᑐᖅ, ᒪᓕᑦᑐᖅ.

 ᑐᓗᒐᖅ  ᐊᐅᔪᐃᑦᑑᑉ  ᐃᓄᖓᓂᒃ  ᑕᑯᕗᖅ  ᓄᓗᕋᕐᑐᒥᒃ  

ᓂᕆᐅᓐᓂᖃᕐᕙᓗᑦᑐᒥᒃ, ᐃᓱᒪᕗᓪᓗ,

“ᑕᒃᑰᓕ  ᓂᓪᓕᕈᓐᓇᖏᑫᓐᓇᕋᒪᓘᓐᓃᑦ  ᓇᓗᓕᑫᓐᓇᕋᒪ. 

ᖃᐅᔨᒪᖕᖏᓇᒃᑯᓘᓐᓃᑦ  ᐃᒪᕐᐱᐅᑉ  ᐊᕐᓇᖓ.”

 ᑕᒐᑕᒉᓐᓇᓗ, ᒪᓕᑦᑕᐅᒐᒥ  ᑎᑭᑕᐅᕗᖅ  ᓯᓓᑦᑐᒧᑦ  ᑐᕌᓪᓗᐊᓯᐊᕐᑐᖅ  

ᑐᓗᒐᕐᒧᑦ. ᐊᕐᓵᓂᒐᓱᐊᓯᒌᕐᓱᓂᓗ  ᓂᕈᒥᐊᒐᖓᓂᒃ  ᐃᓗᒥᐅᑕᓕᒻᒥᒃ  

ᑐᓂᕐᕈᑎᑦᓴᓂᒃ, ᑎᓪᓕᒐᓱᐊᕐᑕᖓ  ᑐᓗᒐᕐᒥᑦ.

 ᑲᑕᖁᓇᒍ  ᓂᕈᒥᐊᒐᖅ, ᑐᓗᒐᖅ  ᐊᖅᑲᒋᐊᓕᕐᐳᖅ. ᑐᓗᒐᒍᓗᒻᒧᑦ  

ᓯᓓᑦᑐᒧᑦ  ᐃᓴᕈᕐᒥᒍᑦ  ᑮᔭᐅᒐᓱᐊᕐᐳᖅ, ᑐᓗᒐᕐᓕ  ᕿᑦᓱᐹ  ᑐᓗᒐᒍᓗᒃ  

ᑮᓇᖓᒍᑦ  ᑯᑭᒥᓄᑦ. ᐹᔪᐊᓘᓕᕐᒪᓃᒃ  ᑐᓂᕐᕈᑎᑦᓭᑦ  ᐃᓘᓐᓇᑎᒃ  

ᐊᓐᓂᓇᕐᑐᐃᑦ  ᓂᕈᒥᐊᒐᕐᒥᑦ  ᑲᑕᑲᓵᑉᐳᑦ.

 ᓯᓚᖅᑭᑐᖅ  ᓄᕗᔭᑭᑦᑑᓱᓂ  ᑕᖅᑭᕙᓗᑦᓱᓂᓗ  ᐊᒻᒪᓗᑦᑐᒥᒃ. 

ᐊᓄᕆᓕᒋᐊᑲᓪᓚᒪᑦ  ᑐᓗᒐᖅ  ᑲᑕᑲᓪᓛᓗᑦᓴᓂᐊᖕᖒᓚᕿᕗᖅ  ᑕᖅᑲᒧᖓ. 

ᓯᓓᑦᑐᖅ  ᑐᓗᒐᒍᓗᓪᓗ  ᑎᒍᓯᒡᒐᑕᕋᓱᐊᖏᓐᓈᑐᖅ  ᓂᕈᒥᐊᒐᖓᓂᒃ  

ᑐᓗᒐᐅᑉ  ᐃᕐᓱᑕᖓᓂᒃ  ᑐᐃᒥᓄᑦ. ᑐᓗᒐᒍᓗᒃ  ᓂᓪᓕᒋᐊᒻᒪᕆᑉᐳᖅ  

ᐅᖃᕐᓱᓂ, “ᑭᓇᐅᔪᕆᔪᒍᓗᐊᓘᕖᑦ? ᙯᓚᐅᕉᓇ  ᓂᕈᒥᐊᒐᖅ. 

ᐃᕐᓂᒋᔭᐅᒐᒪ  ᑐᓗᒉᑦ  ᐊᖓᔪᖅᑳᖓᓄᑦ. ᑕᑯᓂᐊᓚᖓᔭᕋ  ᐃᒪᕐᐱᐅᑉ  

ᐊᕐᓇᖓ. ᙯᖕᖏᑐᐊᕈᕕᐅᒃ  ᓄᖅᑲᑎᓚᖓᕙᒋᑦ  ᐁᕕᒋᒐᓱᐊᕐᑕᓄᑦ  

ᑎᑭᓂᐊᖕᖏᓚᑎᑦ.”

 ᓱᑲᑦᑐᒪᕆᐊᓘᑦᓱᓂᓗ  ᑐᓗᒐᕐᒧᑦ  ᑎᒻᒥᑐᐊᓗᕗᖅ.



ᐃᒪᕐᐱᐅᑉ  ᐃᖅᑲᖓᓂ

ᑕᒉᓐᓈᐱᒃ  ᑐᓗᒐᖅ  ᐊᖅᑲᐳᖅ  ᐃᒪᕐᒧᑦ. ᓄᑭᓕᒫᒥᓂᒃ  ᐊᑐᕐᓱᓂ  

ᐃᖅᑲᖓᓅᓕᕐᐳᖅ. ᐃᔨᕐᐳᖅ  ᐅᔭᕋᐅᑉ  ᐅᖓᑖᓄᑦ. ᑐᓵᒍᓐᓇᑐᖅ  

ᑐᓗᒐᒍᓗᒻᒥᒃ  ᕿᓂᕐᓱᓂ  ᖁᖁᐊᕐᑐᒥᒃ, “ᑭᓇᐅᔪᕆᕖᑦ? ᐋᓛᐱᙰ! 

ᑎᑭᐊᓂᓚᖓᔾᔭᖏᓪᓚᑎᑦ  ᐃᒪᕐᐱᐅᑉ  ᐊᕐᓇᖓᓄᑦ”, ᓚᔭᐅᔪᖅ. 

ᑎᒍᒥᐊᑦᓯᐊᓱᓂ  ᓂᕈᒥᐊᒐᕐᒥᒃ, ᑐᓗᒐᖅ  ᐃᔨᕋᓱᐊᕐᐳᖅ  ᐃᖅᑲᒥ  ᐃᕕᒐᐅᔮᑦ  

ᐃᒻᒧᐊᓂ.

 ᐃᕕᒐᐅᔮᓄᑦ  ᐊᒧᔭᐅᒐᓱᐊᕐᕙᓗᓕᕐᓱᓂ  ᖃᐅᔨᕗᖅ  ᐃᒫᕐᑎᑕᐅᒐᓱᐊᕐᓱᓂ. 

ᐃᕕᒐᐅᔮᒍᖕᖏᑐᐃᑦ  ᓱᓇᐅᕝᕙ. ᓄᔭᑯᑖᕆᕓᑦ  ᐃᒪᕐᐱᐅᑉ  ᐊᕐᓇᖓᑕ. 

ᓄᔭᕐᓗᑐᖅ  ᒪᒣᑦᑑᓱᑎᓗ  ᓄᔭᖏᑦ. ᐱᖑᔭᐅᕗᖅ  ᙯᕈᓲᑉ  ᐹᖓᓄᑦ. 

ᐃᒪᕐᐱᐅᑉ  ᐊᕐᓇᖓ  ᓴᐳᒻᒥᔭᐅᔪᖅ  ᒪᕐᕉᓄᑦ  ᕿᒻᒥᐊᓘᓐᓄᑦ. ᐃᑎᕆᐊᓕᕐᓱᓂ  

ᙯᕈᓱᕐᒧᑦ  ᓄᓱᑦᑕᐅᒋᐊᑲᓪᓚᐳᖅ  ᖁᖏᓯᕐᒥᒍᑦ. ᓱᓇᐅᕝᕙᓕᐅᓇ  ᑐᓗᒐᒍᓗᒃ  

ᓄᑦᓱᑐᖅ  ᓂᕈᒥᐊᒐᕐᒥᒃ, ᐊᓱᐃᓛ  ᑎᒍᓯᒍᓐᓇᓯᔪᐊᓗᒃ  ᓂᕈᒥᐊᒐᕐᒥᒃ.

 ᑐᓗᒐᐅᑉ  ᐅᓪᓚᓯᕙᐅᒃ  ᓯᒡᒍᒥᓄᓪᓗ  ᓂᐊᖁᖓᒍᑦ  ᐱᒋᐊᕐᐸᐅᒃ. 

ᑌᒪᓕ  ᐹᓕᖅᑰᒃ. ᐃᒪᕐᐱᐅᑉ  ᐃᖅᑲᖓᓂ  ᐃᒪᐅᑉ  ᐊᐅᓚᓂᖓᓄᑦ  

ᑫᕙᓗᐊᓚᕿᔫᒃ. ᐊᓱᐃᓛᒃ  ᓱᓇᓕᒫᑦᓯᐊᑦ  ᓇᔪᕐᑕᖓᓂ  ᓂᒪᒐᓛᑦᑑᔮᕈᓐᓀᖁᑦ. 

ᐃᒪᕐᐱᐅᑉ  ᐊᕐᓇᖓᓄᑦ  ᑕᑯᓐᓇᐅᔮᕐᑕᐅᓱᑎᒃ  ᖃᐅᔨᕘᒃ  ᓱᓇᐅᕝᕙᓕᐅᓇ  

ᐹᔫᓐᓂᒃ  ᑕᑯᓐᓇᐅᔮᕆᐊᒥᒃ  ᐊᓕᐊᓪᓚᕆᑦᑐᐊᓘᕙᓗᑦᑐᖅ. ᐃᔨᒋᒃ  ᑕᑯᑦᓵᒃ  

ᙯᕈᓲᑉ  ᐹᖓᓂ. ᓄᔭᒥᓄᑦ  ᑖᕐᑕᐅᒐᓛᒐᓗᐊᕐᓱᑎᒃ  ᑕᑯᑦᓴᓯᐊᒃ  ᐃᔨᒋᒃ, 

ᐊᖏᔪᐊᓘᔮᕐᑑᒃ  ᐆᒥᓱᒍᓇᐅᑦᓱᑎᓗ.

ᓵᓚᐅᕚ? 

ᖁᖁᐊᕐᐳᖅ, “ᐃᒻᒪᖄᓖ  ᑭᓈ  ᓵᓚᓐᓃᑑᖅ?” ᓂᐱᖅᑯᑑᑦᓴᕋᒥ  ᓂᐱᐊᓗᒥᓄᑦ  

ᐃᒪᕐᒥᒃ  ᐃᖏᐅᓕᒃᑫᓚᕿᑦᓱᓂ. ᑐᓗᒐᖅ  ᑐᓵᒍᓐᓀᓚᕿᑲᓵᑦᑐᖅ  

ᐃᔪᕐᑐᐊᓘᒻᒪᑦ  ᓂᐱᖅᑯᑐᒻᒪᕆᐅᑦᓱᓂ. ᐃᖏᐅᓕᓐᓄᑦ  ᑕᖃᓕᕋᒥ  ᓄᑮᓕᕐᑐᖅ. 

ᑐᓗᒐᒍᓗᓪᓗ  ᓲᔪᐊᓘᒻᒪᑦ  ᐹᒋᐊᖓ  ᐊᔪᕐᓇᓱᓂ.

 ᐃᔨᒋᓪᓗ  ᕿᓪᓕᑐᐊᓘᓕᕐᓱᑎᒃ. ᑐᓗᒐᖅ  ᕿᕕᐊᕐᓱᓂ  ᑕᒃᐸᐅᖓ  

ᑕᑯᕗᖅ  ᐊᒥᓱᓂᒃ  ᑐᓗᒐᕐᓂᒃ  ᑕᑯᓐᓈᑐᓂᒃ  ᐹᔫᓐᓂᒃ  ᑕᒃᐹᖓᑦ  ᐃᒪᐅᑉ  

ᖁᓛᓂ. ᑐᓗᒐᒍᓗᒃ  ᐅᐃᒪᑦᓱᓂ  ᙯᕈᓱᓕᐊᓕᕐᐳᖅ  ᓂᕈᒥᐊᒐᒃᑭᓱᓂ  

ᐃᓗᓕᖏᓐᓂᓗ. 

 ᑐᓗᒐᖅ  ᒪᓕᑦᑑᒐᓗᐊᖅ  ᐊᖑᒻᒪᑎᖕᖏᓚᖅ. ᐅᐸᓗᐃᔭᐅᒌᖅᑯᖅ  

ᑐᓗᒐᒍᓗᒃ  ᙯᕈᓱᕐᒧᑦ  ᐃᑎᕇᕐᒪᑦ, ᑕᒐᓗ  ᐃᖅᑲᖅ  ᓴᔪᑉᐱᓚᓯᕗᖅ. 

ᑐᓗᒐᖅ  ᑕᑯᓐᓇᐳᖅ  ᑐᓗᒐᒍᓗᒻᒥᒃ  ᐳᐃᔾᔪᑐᒥᒃ  ᐃᒪᕐᐱᐅᑉ  ᐊᕐᓇᖓᓄᑦ. 

ᕿᐊᓕᕐᑐᖅ  ᐆᒥᓱᓐᓂᑯᒧᑦ, ᓵᓚᐅᔪᕆᒐᒥ  ᐅᐱᓐᓀᓕᐅᕐᓱᓂᓗ  ᐃᓱᒪᒋᔭᖃᕋᒥ  

ᐃᑲᔪᕐᑐᒐᓱᐊᕐᑕᒥᓂᒃ.

 ᓱᓂᐊᓕᖅᑲ  ᑕᒐ? ᐃᓱᒪᑦᓴᓯᐅᕐᓱᓂ  ᓱᓂᐊᓕᕐᒪᖔᕐᒥ, ᑕᑯᓕᕆᕗᖅ  

ᐃᒪᕐᐱᐅᑉ  ᐊᕐᓇᖓᓂᒃ  ᐆᒥᓱᒍᓇᒻᒪᕆᐊᓗᒻᒥᒃ. ᑐᓗᒐᖅ  ᓂᒐᕕᐅᔾᔭᐅᕗᖅ  

ᑐᑐᓐᓄᑦ  ᓄᔭᖏᓐᓄᑦ  ᐊᐅᓚᔾᔭᖃᔭᕈᓐᓀᑯᖅ. ᑕᑯᒋᕗᖅ  ᐊᒥᓱᓂᒃ  

ᑐᖁᖓᔪᓂᒃ  ᐆᒪᔪᓂᒃ  ᓂᒐᕕᐅᔾᔭᐅᓯᒪᒻᒥᔪᓂᒃ  ᐲᖅᑲᔦᖏᐅᒪᔪᕕᓂᕐᓂᒃ  

ᓄᔭᑯᑖᖏᓐᓂᑦ. ᑕᖃᑦᓯᐊᓕᕐᓱᓂ  ᑐᓴᕐᐳᖅ  ᐃᒪᕐᐱᐅᑉ  ᐊᕐᓇᖓᓂᒃ  

ᖁᖁᐊᕐᑐᒥᒃ  ᙯᕈᓱᕐᒥᑦ  ᓂᐱᕆᑦᑐᐊᓘᓂᑯᖓᓄᓪᓗ  ᐊᓄᕆᕕᕐᔪᐊᓯᔪᖅ.

ᙯᕈᓱᖅ

“ᐃᓄᐃᑦ  ᓴᓗᒻᒣᓕᑎᕆᓲᒻᒪᕆᐅᒻᒪᑕ  ᐊᑦᑕᕋᓱᖕᖏᓂᑯᖏᓐᓄᓗ  

ᐱᖕᖑᑎᑕᐅᒪᔪᓂᒃ  ᐊᓐᓂᕈᓱᖕᖏᓂᑯᖏᓐᓄᑦ  ᓲᓱᑦᓴᖏᓐᓂᑯᖏᓐᓄᑦ  

ᓯᓚᒥᒃ  ᓂᒐᕕᐅᔾᔭᐅᑎᖃᑦᑕᑕᒃᑲ. ᑕᒐᑕᒐᐅᔪᖅ  ᐃᓂᕐᑎᒐᑦᓴᐅᓕᕐᒪᑕ  

ᐃᓕᑦᓯᒋᐊᖃᕐᒪᑕ. ᒪᓕᒐᕐᓂᒃ  ᒪᓕᓲᒍᖕᖏᑐᑦ, ᐃᒻᒥᓂᑐᐊᖅ  

ᑭᓯᐊᒐᓖᑦ  ᓱᓇᐅᑦᓴᖏᑦᑐᐃᑦ  ᐊᕙᑎᒥᒃ  ᓯᓚᒥᒃ  ᐆᒪᔪᓂᓗ  ᐊᓯᖏᓐᓂᒃ  

ᐱᑦᓯᐊᖏᓐᓂᑯᒥᓄᑦ  ᐊᑭᔭᐅᓛᕐᑐᐃᑦ.”

 ᑐᓗᒐᖅ  ᑕᑯᓕᕆᕗᖅ  ᑐᓗᒐᒍᓗᒻᒥᒃ  ᑎᒻᒥᑎᓗᒍ  ᓱᑲᑦᑐᒪᕆᒻᒥᒃ  

ᑐᕌᕐᓱᓂ  ᐃᒪᕐᐱᐅᑉ  ᐊᕐᓇᖓᓄᑦ. ᑕᑯᓕᕆᕙᐅᒃ  ᑲᑕᑲᓪᓛᓗᑦᓴᑎᓪᓗᒍ  

ᓄᓇᒧᑦ, ᐊᕐᓇᐅᑉ  ᕿᒻᒥᒋᓐᓄᑦ  ᐱᓪᓕᕕᐅᒌᕐᓱᓂᓗ, ᑮᔭᐅᒐᓱᐊᕐᑐᐊᓘᓕᕐᑐᖅ  

ᑕᒣᓐᓄᑦ. ᑐᓗᒐᒍᓗᒃ  ᐊᓐᓇᒐᓱᐊᕐᑑᒐᓗᐊᖅ  ᓯᒡᒍᒥᓄᑦ  

ᐊᓇᐅᒐᓱᐊᕋᓗᐊᕐᓱᒋᒃ, ᓱᖕᖏᓚᖅ.

 “ᓇᓗᔪᖅ  ᑐᓗᒐᒃ  ᓱᒃᑯᑎᕐᑐᖅ. ᐃᓪᓓᒋᐊᕐᑐᒐᓱᐊᕐᓱᓂ  ᓄᔭᕐᓂ  

ᓱᓇᒡᒋᔭᒐᓂ  ᑐᓂᕐᕈᓯᐊᒡᒋᔭᒐᓂ  ᐅᕙᑦᑎᓄᑦ. ᒪᒪᓚᖓᓕᕐᑐᖅ.” ᐃᒪᕐᐱᐅᑉ  

ᐊᕐᓇᖓ  ᑕᑯᓐᓇᕉᑕᕆᓂᖓᓂ  ᐹᓐᓂᔪᓐᓂᒃ, ᑐᓗᒐᖅ  ᐲᕐᐳᖅ  ᑐᑐᐃᔦᑦᓱᓂ  

ᓄᔭᖏᓐᓂ  ᐲᖅᑲᔦᖏᐅᒪᕕᒋᑫᓐᓇᑕᕐᒥᓂ  ᓂᒐᕕᐅᔾᔭᐅᒪᕕᒥᓂ. 

ᐳᐃᔾᔪᐳᖅ  ᕿᕈᓱᕐᒧᑦ  ᓂᕈᒥᐊᒐᕐᒥ  ᕿᓚᐅᒻᒥᓗ  ᐁᑦᓯᑲᓪᓚᒐᓱᐊᕐᓱᓂ  

ᓂᕆᔭᐅᖕᖏᓂᖏᓐᓂ  ᕿᒻᒦᓄᑦ. ᑐᓗᒐᒍᓗᓪᓕ  ᓂᕆᔭᐅᖕᖏᓂᕐᒥᓂ  

ᕿᒻᒦᓄᑦ  ᑮᔭᐅᒪᔪᐊᓘᖃᑦᑕᓕᕐᓱᓂ  ᐊᓐᓇᓕᕐᐳᖅ  ᐊᓱᐃᓛ  ᕿᒫᓕᖅᑯᖅ, 

ᕿᒻᒦᒃ  ᐅᓪᓚᑐᐊᓘᒐᒥᒃ  ᖃᐅᔨᖕᖏᓛᒃ  ᑐᓗᒐᕐᒥᒃ. ᐅᐃᒪᑦᓱᓂ  ᐳᐃᔾᔪᐳᖅ  

ᑎᒍᓯᒋᐊᕐᑐᓱᓂ  ᓂᕈᒥᐊᒐᕐᒥᒃ  ᐁᑦᑑᑎᒋᒋᐊᕐᑐᓯᒐᒥᐅᒃ  ᐃᒪᕐᐱᐅᑉ  

ᐊᕐᓇᖓᓄᑦ.



ᓄᔦᑦ  ᑐᑐᐃᑦ 

ᐃᒪᕐᐱᐅᑉ  ᐊᕐᓇᖓ  ᐊᓕᐊᖕᖏᑐᖅ  ᑲᑕᓗᖂᒥᖓᔪᖅ. ᑌᒪᓕ  

ᑐᓗᒐᖅ  ᐃᖕᖏᓯᕗᖅ  ᐁᔦᔮᕐᓱᓂ, “… ᐊᔮᔾᔮ, ᓯᓛ, ᐊᔭᔾᔮ…,” 

ᖁᖓᒍᓐᓇᓯᕙᓪᓕᐊᓕᖅᑯᖅ. ᑐᓂᕐᕈᓯᐊᒥᓂᒃ  ᑕᑯᒐᒥᓗ  

ᖃᓄᕐᓗ  ᐊᑐᕐᑐᓴᕆᒻᒪᖔᒋᑦ  ᐅᖃᐅᑎᔭᐅᒐᒥ  ᓇᑯᕐᓴᓕᖅᑯᖅ. 

“ᐳᐃᒍᕐᑕᐅᒪᔪᕆᖃᑦᑕᖁᖓ”. ᐅᖃᐅᑏᕗᖅ  ᑐᓗᒐᕐᒥᒃ  ᑐᐃᕐᒥᓄᑦ  

ᒥᖁᑦᓱᒍ. ᑐᓗᒐᖅ  ᐁᑦᑐᐃᕗᖅ  ᑐᓂᕐᕈᑎᒥᓂᒃ  ᐃᓪᓓᓂᕐᒥᓂ  

ᓄᔭᖏᓐᓂᒃ. ᓄᔭᑯᑖᒻᒪᕇᑦ  ᑐᑑᑦᓱᑎᓗ  ᑕᑕᑦᓱᑎᒃ  ᐆᒪᔪᕕᓂᕐᓂᒃ  

ᑐᖁᖓᔪᓂᒃ  ᒪᕐᓗᑯᓂᓗ. ᐃᓪᓓᒋᐊᑑᑦ  ᑐᑑᒧᑦ! ᐊᑯᓂ  ᐃᓪᓓᐸᖏᑦ, 

ᑐᑐᐃᔭᕐᓱᒋᑦ, ᕿᓪᓕᑐᖕᖑᓂᐊᓕᕐᒪᑕ  ᐱᐊᑦᑑᓕᕐᓱᑎᓗ  ᑐᑐᐃᔭᕋᒥᒃ. 

ᓱᓕ  ᐊᓕᐊᑉᐸᓕᐊᕗᖅ. ᐆᒥᓱᑦᑐᒪᕆᐅᓕᑫᓐᓇᕋᓗᐊᕐᓱᓂ, ᑭᓯᐊᓂᓕ  

ᖁᖓᒍᓐᓇᓯᕗᖅ. ᐃᓪᓓᓂᕐᒥᓂ  ᓄᔭᖏᓐᓂᒃ  ᑐᓗᒐᖅ  ᐅᐃᕐᖓᓕᕋᒥ  

ᓯᓂᓯᔪᖅ.

 ᑐᓗᒉᑦ  ᑕᑯᓕᕆᕗᑦ  ᑐᓗᒐᕐᒥᒃ  ᐳᑦᑕᑐᒥᒃ  ᐃᒪᐅᑉ  ᐊᐅᓚᓂᖓᓄᒃ  

ᑎᑭᐅᔾᔭᐅᔪᒥᒃ. ᓯᓂᑉᐳᖅ  ᐃᓪᓓᒍᑏᓐᓂᒃ  ᑎᒍᒥᐊᕐᓱᓂ. ᑐᓗᒐᕐᓄᑦ  

ᖃᖓᑦᑕᐅᔭᐅᕗᖅ  ᐅᑎᒧᑦ.

ᐊᓂᕐᕋᒧᑦ  ᐅᑎᕐᑐᖅ

ᓄᓇᓕᒻᒪᕆᒃ  ᖃᐅᒪᑎᑕᐅᕗᖅ  ᐊᖅᑯᑎᐅᑉ  ᐃᑯᒪᖏᓐᓄᑦ. ᑐᓗᒉᑦ  

ᑎᑭᒃᑲᒥᒃ  ᑐᓗᒐᐅᑉ  ᐊᓂᕐᕋᖓᓄᑦ, ᐃᑎᕐᑎᐸᐅᒃ  ᐃᓪᓕᖓᓅᕐᓱᒍᓗ. ᑐᓵᔪᑦ  

ᓄᑲᖓᓂᒃ  ᖃᖕᖑᐃᔪᒥᒃ  ᓴᓂᐊᓅᕐᓱᒍᓗ  ᐃᓪᓕᖓᓄᑦ. “ᐊᒻᒻ, ᓂᕈᒥᑦᑐᐃᑦ  

ᕿᑉᐲᑦ. ᓇᑯᕐᑑᖅ, “ ᐃᓱᒪᕗᖅ  ᑐᓗᒐᖅ  ᓯᓂᑦᓱᓂ.

 ᓯᕿᓂᖁᑎᐅᑉ  ᓯᕙᓂᐅᑎᖓᓄᑦ  ᑐᐹᕐᑕᐅᓕᕆᕗᖅ. 

“ᓯᓐᓇᑑᒫᓗᑦᓴᓕᓚᐅᕋᒪᓕ  ᐅᓐᓄᐊᖅ.” ᕿᑦᑌᒍᓐᓇᖏᐅᒪᕗᖅ; 

ᓯᓂᑦᓯᐊᑐᒻᒪᕆᐅᒐᒥ.

 “ᑐᐸᓕᕆᑦ  ᑐᓗᒑᖅ,” ᐊᑖᑕᖓ  ᖁᖁᐊᕐᐳᖅ.

 “ᓱᒧᐃᓐᓇ  ᑐᓗᒐᐅᓂᕋᕐᑕᐅᓴᕆᕗᖓ? ᑐᓗᒐᐅᔾᔭᖏᓪᓚᖓ, ᐃᓅᕗᖓ,” 

ᑐᓗᒐᖅ  ᓂᐯᑦᑑᓱᓂ  ᐃᓱᒪᒥᒍᑦ  ᓚᕗᖅ. ᐊᓕᐊᑦᓯᐊᒐᓛᒐᓂ  ᑐᐸᑲᐱᒋᐊᒥᒃ. 

ᐱᓱᑉᐳᖅ  ᐃᓕᓴᕐᕕᒧᑦ  ᐃᖅᑲᐅᒪᒐᓛᒐᓂ  ᓱᓐᓂᕕᓂᕐᒥᓂᒃ  ᐅᓐᓄᐊᖅ.

ᐃᓅᓕᕐᕕᓯᐅᕐᑐᖅ 

ᐃᓕᓴᕐᕕᒧᑦ  ᑎᑭᒃᑲᒥ  ᐃᖅᑫᕗᖅ  ᐅᓪᓗᒥ  ᐃᓅᓕᕐᕕᓯᐅᕐᕕᒋᒻᒪᐅᒃ  ᐋᓯᕙᐅᑉ.

 “ᐄᖅ, ᐃᓅᓕᕐᕕᓯᐅᕈᑎᑦᓴᑖᕐᑎᓚᖓᓚᐅᕐᑕᕌ. ᐊᓕᐊᒋᓪᓚᕆᑦᑕᕋ. 

ᖃᓄᕐᓕᑭᐊᖅ  ᐃᓱᒪᓚᖓᔪᖅ  ᐁᑦᑑᑎᑦᓴᖃᖕᖏᑐᐊᓘᒐᒪ  ᐃᓅᓕᕐᕕᓯᐅᕐᑎᓗᒍ. 

ᐋᓯᕙᒃᑯᓄᑦ  ᑐᕃᓐᓇᓚᖓᒐᑦᑕ  ᐃᓕᓴᕇᑐᐊᕈᑦᑕ.”

 ᐊᓱᐃᓛ  ᐋᓯᕙᒃᑯᓅᕋᒥ, ᒫᑎᐅᓯᒥᒃ  ᑐᑯᕗᖅ  ᐊᖑᑕᐅᓱᒋᑎᓪᓗᒍᐊᓰᑦ. 

ᐊᓐᓄᕌᑦᓯᐊᑲᕐᑐᖅ  ᓄᑖᑦᓯᐊᒥᓗ  ᓯᕿᓂᖁᑎᓕᔭᕐᓱᓂ  ᑕᓕᐊᕐᒥᒃ. ᒫᑎᐅᓯ  ᐋᓯᕙᒥᒃ  

ᐃᓅᓕᕐᕕᓯᐅᓰᔪᖅ  ᓇᓕᑑᑦᓴᔮᓗᒻᒥᒃ. ᓱᓇᒥᑦᓯᐊᑭᐊᖅ  ᐱᐅᓴᐅᑎᑦᓴᒥᒃ. ᑐᓗᒐᕐᓕᐅᓇ  

ᓂᐅᕕᕐᓂᐊᕆᐊᕈᓐᓇᓯᓐᓂᖏᑐᖅ.

 ᐃᓕᕋᒃᑯᑎᔪᖅ. ᐱᓱᑦᓱᓂ  ᐳᓛᕐᕕᖓᓄᑦ  ᐃᑎᕐᐳᖅ  ᐃᑉᐱᐊᕈᒻᒥᓱᓂ  

ᐃᓪᓓᒍᑎᒥᒃ  ᓴᓇᒻᒪᓕᒻᒥᒃ  ᑐᓗᒐᐅᑉ  ᓱᓗᖏᓐᓂᒃ. ᑖᓐᓇᑕᒐ  ᐁᑦᑑᑎᒋᓚᖓᔭᖓ  

ᐋᓯᕙᒧᑦ. ᑌᒪᓕ  ᐃᖅᑫᓯᐊᕿᕗᖅ  ᐊᐅᓪᓚᓂᕆᓚᐅᕐᑕᒥᓂᒃ  ᐅᓐᓄᐊᖅ  - 

ᑲᑎᓯᓂᕆᖃᑦᑕᓚᐅᕐᑕᒥᓂᒃ  ᐆᒪᔪᕐᓂᒃ, ᐱᕈᕐᓯᐊᓂᒃ, ᐊᒻᒪᓗ  ᐊᐅᔪᐃᑦᑑᑉ  ᐃᓄᖓᓂᒃ. 

ᐃᒪᕐᐱᐅᑉ  ᐊᕐᓇᖓᓂᒃ  ᑐᓗᒐᒍᓗᒻᒥᓗ. ᖁᕕᐊᓲᑎᒋᕚ  ᑲᔪᖏᕐᓴᐅᑎᒋᑦᓱᒍᓗ. 

ᐳᐃᒍᓚᕿᕗᖅ  ᐊᕙᓗᔭᐅᒪᓂᕐᒥᓂᒃ  ᐃᓄᓐᓄᑦ, ᓱᒐᓗᓗᐊᕐᑐᖅ  ᒫᑎᐅᓯᒥᒃ, ᐊᓱᐃᓛ  

ᐋᓯᕙᒨᓕᖅᑯᖅ  ᐃᓅᓕᕐᕕᓯᐅᑦᓯᐊᕆᑦ  ᓚᒋᐊᕐᑐᓱᒍ.

 ᑐᓗᒐᖅ  ᑕᑯᔪᖅ  ᒫᑎᐅᓯᒥᒃ  ᓇᕐᓯᓛᕐᑐᒥᒃ. ᐃᓕᑕᕆᓕᖅᑲᒋᒃ  

ᐃᔨᒋᒃ  ᕿᓪᓕᑐᐊᓘᓚᐅᕐᑑᒃ. ᒫᑎᐅᓯᓗ  ᑎᓪᓘᔭᕐᓱᓂ  ᖃᐅᒻᒥᒍᑦ. ᑐᓗᒐᖅ  

ᑐᖕᖓᓱᑦᓯᐊᖁᔨᑦᓱᓂ  ᐅᑎᕐᑐᓯᐊᒍᓂᖓ  ᐅᐱᒋᑦᓱᓂᐅᒃ  ᐅᖁᐱᓗᑦᑖᕕᖃᕐᐳᖅ  

ᐋᓯᕙᒥᒃ  ᓇᓪᓕᓇᕐᓂᕋᕐᓱᒍᓗ. ᐁᑦᑐᓱᓂᐅᓪᓗ  ᐃᓪᓓᒍᑎᒥᒃ.

 “ᑕᑯᐊᐱ!” ᐋᓯᕙ  ᖁᖓᑦᓱᓂ  ᑐᓗᒐᕐᒧᑦ  ᐅᖁᐱᓗᑦᑖᕆᕗᖅ, “ᓇᑰᕐᒥᒃ  

ᐃᓅᓕᕐᕕᓯᐅᓯᒐᕕᖕᖓ. ᕿᓚᐅᔾᔭᓚᐅᕋᕕᓪᓗ. ᐱᐅᓂᕐᓴᐅᓕᖅᑯᖅ  ᐃᓪᓓᓚᐅᕋᕕᖕᖓ. 

ᑕᒐᓗ  ᑐᓂᕐᕈᓯᐊᓂᒃ  ᐃᓘᓐᓇᖏᓐᓂᒃ  ᐱᖃᓕᕋᒪ  ᐊᔪᖕᖏᓂᕐᓴᐅᓕᖅᑯᖅ  

ᑲᒪᑦᓯᐊᕆᐊᒥᒃ  ᓴᐳᒻᒥᒋᐊᒥᒃ  ᓯᓚᒥᒃ  ᐊᕙᑎᒥᒃ  ᐊᓐᓇᖁᓗᒋᑦ  ᐃᓄᐃᑦ  ᐃᓅᔪᓕᒫᑦ, 

ᐆᒪᔪᐃᓪᓗ  ᐊᓯᖏᓪᓗ  ᐱᕈᕐᑐᐃᑦ. ᓇᑯᕐᒦᒃ, ᑐᓗᒑᖅ, ᓴᐱᓚᐅᖕᖏᓇᕕᑦ!”

 ᕿᕕᐊᕐᐳᖅ  ᓱᔪᖃᕐᑐᕕᓂᐅᔮᕐᑎᓇᒍ. ᐃᓅᓕᕐᕕᓯᐅᑦᓯᐊᑐᐊᓘᕗᖅ.

ᐃᒪᕐᐱᐅᑉ  ᐊᕐᓈ 

ᐃᓄᐃᑦ  ᐅᑭᐅᕐᑕᑐᒥᐅᑦ  ᑌᒪᖕᖓᓂᐊᓗᒃ  ᐃᓅᒍᑎᖃᕐᓯᒪᕗᑦ  ᓄᓇᒥᓂᑕᕐᓂᒃ  

ᑌᒪᖕᖓᓗ  ᖃᐅᔨᒪᑦᓱᑎᒃ  ᐊᕙᑎᐅᑉ  ᑲᒪᒋᔭᐅᑦᓯᐊᕆᐊᖃᕐᓂᖓᓂᒃ  

ᐊᑦᑕᓇᕐᑐᒦᖁᓇᒋᑦ  ᐅᑭᐅᕐᑕᑐᒥ  ᐊᕙᑎᒥ  ᐆᒪᔪᐃᑦ.

 ᖃᐅᔨᒪᔭᐅᓂᕐᐸᐅᕗᖅ  ᑲᓚᓪᓖᑦ  ᐅᓂᒃᑳᖏᓐᓂ  ᐃᒪᕐᐱᐅᑉ  ᐊᕐᓇᖓ  

ᑲᑎᕐᓱᐃᓲᖅ  ᐆᒪᔪᕐᓂᒃ  ᓄᔭᑯᑖᒥᓂ  ᑐᑐᓐᓂ  ᐃᒪᕐᐱᐅᑉ  ᐃᖅᑲᖓᓂ  

ᐃᖅᑲᑐᐃᒍᑎᒋᑦᓱᒍ  ᐃᓄᓐᓂᒃ  ᐃᓅᔪᓕᒫᓂᒃ  ᐱᔪᒪᑐᓛᕐᓂᑯᖏᓐᓄᑦ  

ᓄᖑᒍᓐᓇᑐᓂᓗ  ᐃᓱᒪᒐᑎᒃ  ᐱᑦᓴᑖᕋᓱᐊᕐᓂᑐᐃᓐᓇᒥᒃ  ᐱᐅᓯᖃᕐᓂᑯᖏᓐᓄᑦ, 

ᓄᓇᓕᒃ  ᑳᓐᓇᑐᒃᑰᑎᓕᕐᓱᒍ. ᐊᖓᒃᑯᒧᒎᖅ  ᐁᕕᐅᒐᔭᕈᓂ  ᓭᒻᒪᒐᔭᕐᒪᑦ  

ᐊᖓᒃᑯᖅ  ᐃᖅᑲᓕᐊᓲᖅ  ᐃᒪᕐᐱᐅᑉ  ᐊᕐᓇᖓᓄᑦ  ᐅᖃᐅᑎᒋᐊᕐᑐᓱᒍ  

ᐃᓄᐃᑦ  ᑲᒪᑦᓯᐊᓚᖓᓂᖏᓐᓂᒃ. ᐊᖓᒃᑯᒧᑦ  ᐃᓪᓓᑕᐅᒍᓐᓇᓲᖅ  

ᑐᑐᐃᔭᕐᓱᒋᑦ  ᓄᔭᖏᑦ  ᐆᒪᔪᐃᑦ  ᓂᒐᕕᐅᔾᔭᐅᒪᔪᐃᑦ  ᐲᕐᓂᐊᒪᑕ  ᓄᔭᖏᓐᓂᑦ.

 ᐃᒪᕐᐱᐅᑉ  ᐊᕐᓇᖓ  ᐅᓪᓗᒥᒧᑦ  ᓇᓗᓀᒃᑯᑕᕆᕙᕗᑦ  

ᓴᐳᒻᒥᓯᐊᕆᐊᖃᕐᓂᑎᓂᒃ  ᐊᕙᑎᒥᒃ  - ᑎᒍᓚᕕᒋᑐᐃᓐᓇᔭᒍᓐᓀᓗᒍ  

ᓴᓗᒣᓪᓕᑎᔾᔭᒍᓐᓀᓗᒍᓗ  ᐊᑐᕐᓂᓗᑦᑌᓕᓗᒋᑦ  ᐱᖕᖑᑎᑕᐅᔪᐃᑦ.

ᐅᓂᒃᑳᑐᐊᖅ  ᐃᒪᕐᐱᐅᑉ  ᐊᕐᓇᖓᑕ  ᒥᑦᓵᓄᑦ  ᐊᑐᐊᒐᓕᐊᒍᓯᒪᒋᕗᖅ  ᐊᑐᐊᒐᕐᓂ  ᐅᑯᓇᓂ, ᐃᒪᕐᐱᐅᑉ  ᐊᕐᓇᖓᓄᑦ  ᐳᓛᕐᓂᖅ, 
ᐅᓂᒃᑳᓕᐊᕆᑦᓱᓂᐅᒃ  ᒫᓕᐊᕋᖅ  ᕕᐱᒃᑭᐅᑉ, ᐊᑐᐊᒃᑭᐅᕐᕕᒃ, 1995, ISBN 87-558-1541-3.

ᓯᓚᐅᑉ  ᐊᓯᔾᔨᓯᒪᐅᑎᖏᑦ

ᐃᓄᓐᓂᑦ  ᐱᔪᖅ  ᓴᓗᒣᑦᑐᖅ  ᓱᒐᓗᓗᐊᕐᑐᖅ  ᐱᑖᕆᔭᐅᒍᓐᓇᑐᓂᒃ  

ᓴᓇᕕᐊᓗᐃᑦ  ᓱᒃᑯᑎᕆᕗᑦ  ᐊᑦᑕᓇᕐᑐᒨᕆᑦᓱᑎᒃ  ᓯᓚᐅᑉ  

ᐆᒪᑦᓯᓯᐊᕈᓐᓇᓂᖓᓂᒃ. ᓯᓚᒨᖅᑲᑕᐅᔪᖅ  ᐃᓯᕐᓗᒃ  (CO2) ᓯᓚᕐᔪᐊᒥ  

ᐊᓂᕐᑎᕆᕕᑦᑎᓂᒃ  ᑎᕐᑐᓗᓚᕿᒃᑫᔪᖅ  ᓯᓚᕐᔪᐊᒥᒃ  ᐸᖅᑳᑎᑦᓯᓕᐅᒥᔪᖅ  

ᐃᓗᓐᓈᒍᑦ, ᑌᒣᒻᒪᑦ  ᓯᓚᐅᑉ  ᐱᐅᓯᖓ  ᐆᒪᑦᓯᒍᓐᓇᓂᖓᓗ  

ᓱᕐᕋᑕᐅᔪᒻᒪᕆᐅᕘᒃ.

 ᑲᓛᓪᓖᑦ  ᓄᓇᖓᓂ  ᐅᑭᐅᕐᑕᑐᒥᓗ  ᓄᓇᒋᔭᐅᔪᓂ  ᓯᓚᐅᑉ  ᐊᓯᔾᔨᓂᖓ  

ᐃᑉᐱᒋᔭᐅᓂᕐᓴᐅᕗᖅ  ᒪᕐᕈᕕᓪᓗᐊᑐᒥᒃ  ᐊᓯᔾᔨᓂᖓ  ᐃᑉᐱᓇᕐᓂᓴᐅᒻᒪᑦ  

ᐊᓯᖏᓐᓂ  ᓄᓇᒋᔭᐅᔪᓂᑦ  - ᐊᐅᔪᐃᑦᑐᖅ  ᐃᓚᖕᖔᑎᕐᑐᐅᓘᕙᓕᕐᑐᖅ  

ᐆᒪᔪᐃᓪᓗ  ᐃᑭᓕᐅᒥᓕᕐᓱᑎᒃ, ᑕᒪᓐᓇᓗ  ᓱᕐᕃᔪᒻᒪᕆᐅᕗᖅ  ᐃᓅᔾᔪᓯᕐᒥᒃ  

ᐃᓅᒐᓱᐊᕐᓂᒥᓗ.

 ᓯᓚᕐᔪᐊᒥᐅᑦ  ᐊᖏᖃᑎᒌᑦᑐᐃᓇᐅᕗᑦ  ᐃᓯᕐᓗᒃ  ᑎᕐᑐᓚᕿᒃᑫᓲᖅ  

ᓄᖅᑲᖓᑎᑕᐅᒋᐊᖃᓕᕐᒪᑦ, ᑭᓯᐊᓂ  ᐊᔪᕐᓇᒍᓐᓇᒥᔪᖅ  ᓇᓗᓇᕈᓐᓇᒥᔪᖅ  

ᓄᓇᒻᒪᕇᑦ  ᐊᕕᑦᑐᓯᒪᔪᐃᑦ  ᐊᖏᖃᑎᒌᒐᓱᐊᕐᓂᒥᑎᒍᑦ  ᖃᓄᐃᓪᓗᐊᑎᒋᔪᒥᒃ  

ᓇᑲᑎᕆᔪᑦᓴᐅᒪᖔᕐᒥᒃ  ᐃᓯᕐᓗᒥᒃ  ᐊᖏᖃᑎᒌᑦᑐᐃᓇᐅᓲᒍᖕᖏᒪᑕ.



ᓱᒍᓐᓇᐲᑦ  ᐃᑲᔪᕐᓯᒋᐊᕈᑎᒋᓗᒍ? 

ᐊᔪᕐᓇᒐᓛᖕᖏᑐᖅ  ᐊᑐᑐᐃᓐᓇᕆᐊᒥᒃ  ᐊᑐᐃᓐᓇᐅᔪᕆᔭᑦᑎᓂᒃ  ᐱᑦᓴᓂᒃ. 

ᑭᓯᐊᓂ  ᐃᓱᒪᑦᓯᐊᕆᐊᖃᕐᐳᒍᑦ  ᐃᓅᓯᕆᔭᕗᑦ  ᐱᑖᖃᑦᑕᓂᕆᓲᕗᑦ  ᐱᔪᒪᓂᖅ  

ᐱᑖᕈᒪᓂᖅ  ᐱᐅᓯᕗᑦ  ᖃᓄᖅ  ᓴᓗᒻᒣᓪᓕᑎᕆᖃᑕᐅᒍᑎᒋᒻᒪᖔᑦᑎᒍ. 

ᐃᑯᒪᐅᑎᑐᖕᖏᓂᕐᓴᐅᓗᑕ  ᐃᑲᔪᕈᓐᓇᑐᒍᑦ  ᐃᓯᕐᓗᒥᒃ  

ᓯᓚᕐᔪᐊᒨᖅᑫᖏᓐᓂᓴᐅᓗᑕ.

• ᖃᕆᑕᐅᔦᑦ  ᖃᒥᓪᓗᒍ, ᑕᑯᓐᓇᐅᔮᕈᑎᒃ  ᑕᓚᕖᓴᖅ, ᑐᓴᕐᓂᔮᕈᑎᓗ    

 ᖃᒥᑦᓯᐊᓗᒋᑦ  ᐃᑯᒪᐅᑎᖏᑦ  ᐃᑯᒪᑎᔾᔭᒍᓐᓀᓗᒋᑦ  ᐊᑐᕈᓐᓀᕈᑦᑎᒋᑦ

• ᐅᕕᓂᓐᓂᐊᑯᑖᕈᓐᓀᓗᑎᑦ, ᓯᕕᒃᑭᑐᒥᒃ  ᐅᕕᓂᓐᓂᐊᓗᑎᑦ

• ᐊᑐᕈᓐᓀᐸᑦ  ᐱᔭᕇᕐᐸᓘᓐᓃᑦ, ᓯᕙᓂᐅᑎᑉᐱᑦ  ᐃᑯᒪᐅᑎᓕᐅᕈᑎᖓ    

 ᑲᑉᐳᑏᔾᔮᓗᒍ

• ᐸᖅᑳᓯᐅᑎᒃ  ᐊᑕᐅᓯᕐᒧᑦ  ᑕᕐᓴᒧᑦ  ᐃᑯᒪᑭᓪᓕᒋᐊᕐᓗᒍ

• ᐃᑯᒣᑦ  (ᐃᓪᓘᑉ  ᐃᑯᒪᖏᑦ) ᑕᐅᕐᓯᓗᒋᑦ  ᐃᑯᒪᐅᑎᑐᓪᓗᐊᖏᑦᑐᓴᔭᕐᓄᑦ    

 ᐃᑯᒪᓄᑦ

• ᐃᓕᓴᕐᕕᓕᐊᓕᕈᕕᑦ  ᐱᓱᓪᓗᑎᑦ  ᐸᓯᑰᓗᑎᓘᓐᓃᑦ

• ᐃᑲᔪᕐᓗᑎᑦ  ᐊᓐᓄᕌᑦ  ᐸᓂᕐᓯᒋᐊᓖᑦ  ᐃᓂᐊᕐᑐᓗᒋᑦ      

 ᐸᓂᕐᓯᐅᑎᒨᖕᖏᓂᕐᓴᖅ

ᐊᓯᖏᓐᓂᒃ  ᐊᑑᑎᒍᓐᓇᑕᕐᓂ  ᐃᓱᒪᑦᓴᓯᐅᕆᑦ!

ᖃᐅᔨᒋᐊᒃᑲᓂᕈᓐᓇᐳᑎᑦ  ᑐᑭᓯᒋᐊᒃᑲᓂᐅᑎᑦᓴᓂᒃ  ᐅᕙᓂ  ᖃᕆᑕᐅᔭᒃᑯᑦ:  www.greenfacts.org, 
www.arcticpeoples.org



ᓛᓇ  ᕼᐊᓐᓴᓐ

ᐃᓅᓕᕐᓯᒪᔪᖅ  ᖃᖁᕐᑐᒥ  ᑲᓛᓪᓖᑦ  

ᓯᕿᓂᖓᓂ  1970ᐅᑎᓪᓗᒍ. 

ᐊᑐᐊᒐᓕᐅᕐᓯᒪᒻᒥᔪᖅ  ᓯᕗᓂᐊᒍᑦ  

ᐅᕕᒐᕐᑐᓯᐅᑎᒥᒃ  ᑌᔭᐅᔪᒥᒃ  

ᐅᕐᓂᒋᓴᖅ  ᐊᑐᐊᒐᓕᒻᒥᒃ  ᐱᓯᕐᓂᒃ  

ᓀᓈᕐᓯᒪᔪᓂᓗ  ᐅᓂᒃᑳᑐᐊᓂᒃ, 

ᓴᖅᑭᑎᑕᐅᓯᒪᕗᑦ  ᐊᑐᐊᒃᑭᐅᕐᖴᐃᒧᑦ  

1993ᒥ. ᐱᓇᓱᐊᓲᒍᒋᕗᖅ  ᐱᒍᔾᔨᓱᓂ  

ᐃᓗᕐᕈᓯᕐᒧᐊᖓᔪᓂᒃ  ᐊᕙᑎᓕᕆᓂᐅᓪᓗ  

ᓯᓚᐅᓪᓗ  ᐊᓯᔾᔨᓕᕐᓂᖓᓄᑦ, 

ᐆᑦᑑᑎᒋᑦᓱᒋᑦ  COP15/ᓯᓚᓕᕆᔪᐃᑦ  

ᑲᓛᓪᓖᑦ  ᓄᓇᖓᓂ  ᐃᒃᓯᐴ  2010ᒥᓗ  

ᓵᓐᖕᕼᐊᐃᒥ.

ᔪᐊᔾ  ᐅᓪᓴᓐ

ᐃᓅᓕᕐᓯᒪᔪᖅ  1974ᒥ  ᕿᕿᕐᑕᕐᓱᐊᕐᒥ, 

ᑲᓛᓪᓖᑦ  ᑕᕐᕋᖓᓂ. ᐊᑐᐊᒐᓕᐅᕐᑎ, 

ᓴᓇᖕᖑᐊᑎ  ᖃᕆᑕᐅᔭᑎᒍᑦ  ᑕᑯᒥᓇᕐᑐᓂᒃ, 

ᑐᓴᕐᓂᔮᕐᑎᐅᓱᓂᓗ. ᐊᑐᐊᒐᓕᐅᕐᓯᒪᔪᖅ  

ᓱᓕᔪᖕᖑᐊᓂᒃ  ᑌᔭᐅᔪᒥᒃ  ᐃᔩᑦ  

ᓯᑯᖕᖏᔪᑦ  (ᑲᓛᓪᓕᒥᐅᑎᑐᑦ: ᐃᓯᑦ  

ᒪᑐᖅᑲᓱᑦ), ᓴᖅᑭᑎᑕᐅᓯᒪᕗᑦ  

ᐊᑐᐊᒃᑭᐅᕐᖴᐃᒧᑦ  2001ᒥ. 

ᐃᖕᖏᐅᕿᓕᐅᕐᑎᒋᔭᐅᑦᓱᓂ  ᓯᑕᒪᓕᒻᒥᓗ  

ᑯᑭᑕᐸᑦᑎᒋᔭᐅᑦᓱᓂ  ᑐᓴᕐᓂᔮᕐᑎᓯᔨᓂ  

ᓖᒪ  ᐃᓄᐃᒃᑯᓂ  ᓂᐱᓕᐅᕐᑕᐅᓯᒪᑦᓱᑎᒃ  

ᕿᓪᓕᑐᒥᒃ  ᓄᐃᑦᓯᒍᑎᒋᑦᓱᒍ  ᐳᓘᑐ, 

2007ᒥ, ᐊᒻᒪᓗ  ᐅᔨᐸᑉᓕᒃ, 2009ᒥ.

ᐅᖃᐅᓯᐅᒋᐊᕐᖓᑐᑦ

ᓕᓴ  ᖁᐱᕐᕈᐊᓗᒃ

ᓇᔾᔪᐃᔭᕐᕕᒃ  11, 2019

ᐊᒥᓱᑦ  ᐃᓄᐃᑦ  ᐅᓂᒃᑳᖏᑦ  ᐅᓂᒃᑲᐅᓯᖏᓪᓗ  ᐱᑎᓪᓗᒋ, ᐅᓇ  ᐅᓂᒃᑲᐅᓯᖅ  ᓯᓚᐅᑉ  ᒥᑦᓵᓄᑦ  

ᐊᔾᔨᖃᖕᖏᓯᐊᕐᐳᖅ  ᐅᓂᒃᑲᐅᓯᐅᓗᓂ  ᐃᓄᓐᓄᑦ  ᖃᐅᔨᒪᔭᑐᖃᖅ  ᐅᓂᒃᑳᑐᖃᐅᓗᓂ  

ᐊᕐᓇᒥᒃ  ᐱᔾᔪᑎᖃᕐᓱᓂ. ᐃᓄᐃᑦ  ᓄᓈᓂ  ᓱᑯᑦᑲᒥᑦ  ᐊᓛᔅᑲᒧᑦ, ᑲᓇᑕᒥ  ᑲᓛᓪᓕᑦ  ᓄᓈᓐᓂᓗ, 

ᐊᑦᓯᔭᐅᓂᖃᕐᓱᓂ  ᐃᓕᒃᑰᓈᕐᑎᑐᓂᒃ  ᑭᓯᐊᓂ  ᐃᓄᓐᓄᑦ  ᐃᓘᓐᓀᓄᑦ  ᐃᓕᑕᕆᔭᐅᕗᖅ  

ᐅᖃᐅᓯᖃᕐᓂᒥᒍᑦ  ᐃᓄᒃᑐᑦ  ᐅᓂᒃᑲᐅᓯᓪᓚᕆᖏᑎᒍᓪᓗ  ᑖᓐᓇᐅᕗᖅ  ᓯᐊᑦᓇ. ᑖᒃᑯᓇᓂ  

ᓄᑖᓂ  ᐅᓂᒃᑳᓕᐊᒍᔪᓂ  ᐊᑐᐊᒐᓕᐊᒍᓗᓂ  ᓴᖅᑭᐳᖅ  ᑲᓛᓕᑦ  ᓄᓈᓐᓂ  ᓴᔅᓱᒪ  ᐊᕐᓈ-

ᒍᓂᕋᕐᑕᐅᓗᓂ, ᐅᕝᕙᓘᓐᓃᑦ  ᑕᑲᓐᓈᓘᓂᕋᕐᑕᐅᓗᓂ  ᑲᓇᑕᒥ  ᐃᓄᓐᓄᑦ, ᐃᒪᕐᐱᐅᑉ  

ᐃᖅᑲᖓᓃᓐᓂᕋᕐᑕᐅᕙᒃᑲᒥ. ᐃᓄᒃ  ᐊᕐᓇᖅ  ᐃᒪᕐᐱᐅᑉ  ᐊᕐᓈ  ᐆᒻᒪᑎᑕᐅᒋᐊᓪᓚᐳᖅ  ᑖᒃᑯᓇᓂ  

ᐅᓂᒃᑳᓂ  ᐃᓄᓐᓄᑦ  ᐅᕕᒐᕐᑐᓄᑦ, ᑌᔭᐅᕗᖅ  ᐊᕐᓇᖅ  ᐃᒪᕐᐱᒥᐅᑕᖅ, ᐃᒪᕐᐱᐅᑉ  ᐊᕐᓈ.

ᐅᓂᒃᑳᖓ  ᐊᓪᓚᑕᐅᓯᒪᑦᓯᓂ  ᑲᓛᓪᓕᑎᑐᑦ, ᑲᓛᓪᓖᑦ  (ᐃᓄᐃᑦ  ᐊᑯᑭᑦᑐᒥᐊᑌᑦ) 

ᐅᖃᐅᓯᖓᑐᑦ, ᓯᕗᓪᓕᐅᒍᓇᐅᕗᖅ  ᑲᓛᓪᓕᑎᑑᕐᑐᓂᑦ  ᐅᓂᒃᑲᐅᓯᓕᐊᕆᒪᔪᓂ  

ᐃᓄᒃᑎᑑᓕᕐᑎᑕᐅᑦᓱᓂ  ᓄᓇᕕᒻᒥᐅᑎᑐᑦ. ᑕᒪᒋᒃ  ᑲᓛᓪᓕᑎᑐᑦ  ᐃᓄᒃᑎᑐᓪᓗ  

ᐃᓄᑐᐃᓐᓇᓄᑦ  ᐅᖃᐅᓯᕆᔭᐅᒐᓗᐊᕐᓱᑎᒃ  ᐊᒥᓱᓂᒃ  ᐅᖃᐅᓯᖃᑎᒌᖕᖏᒍᑎᖃᕐᒪᓃᒃ  

ᐊᔾᔨᒌᖕᖏᒍᑎᖃᕐᒪᓃᒃ, ᐅᖃᐅᓯᕐᒥᒍᑦ  ᑐᖕᖓᕕᖃᖃᑎᒌᒐᓗᐊᕐᓱᑎᒃ, ᑭᓯᐊᓂᓕ  

ᐃᓄᓐᓄᑦ  ᓄᓇᕕᒻᒥᐅᓄᑦ  ᓄᓇᕗᒻᒥᐅᓄᓘᓐᓃᑦ  ᐊᔪᕐᓇᕋᔭᕐᑐᖅ  ᐊᑐᐊᕐᓗᒋᑦ  

ᑐᑭᓯᒐᓱᐊᕆᐊᖅ  ᑲᓛᓪᓕᓄᓗ  ᑌᒫᑦᓭᓇᖅ. ᑌᒣᒻᒪᑦ  ᐊᑐᕐᓂᖃᑦᓯᐊᐳᖅ  ᑖᒃᑯᐊ  ᐅᓂᒃᑳᑦ  

ᓯᓚ  ᒥᑦᓵᓄᑦ  ᐊᑐᐊᒐᓕᐊᒍᓯᒪᔪᑦ  ᐊᑐᐃᓐᓇᐅᓯᐊᓕᖁᓪᓗᒍᑦ  ᐃᓄᒃᑎᑐᑦ  ᐊᑐᐊᕐᓯᓲᓄᑦ  

ᐊᑐᐊᕐᑕᐅᒍᓐᓇᓯᖁᓪᓗᒋᑦ. ᐃᓄᒃᑎᑑᓕᕐᑎᕆᐊᖏᑦ  ᐊᓕᐊᒋᓯᒪᒋᕙᒃᑲ  ᐅᓂᒃᑳᑦ  ᓯᓚᐅᑉ  

ᒥᑦᓵᓄᑦ  ᐃᓄᑐᐃᓐᓀᑦ  ᐅᖃᐅᓯᖏᓐᓂᒃ  ᐊᑐᕐᒪᑕ, ᐊᒻᒪᓗ  ᐃᓄᒃᑎᑑᓕᕐᑎᓱᒋᑦ  ᐃᓄᑐᐃᓐᓀᑦ  

ᐅᖃᐅᓯᖏᑦᑕ  ᑐᑭᖏᑦ  ᑐᑮᕈᔾᔭᐅᖁᓇᒋᑦ  ᐃᓄᒃᑎᑑᓕᕐᑎᕆᓂᕐᓂ. ᑕᒐ  ᐆᑦᑑᑎᒋᑦᓱᒍ, 

ᑲᓛᓪᓕᑎᑑᕐᑐᖅ  ᐅᖃᐅᓯᖃᕐᑐᖅ  ᐅᓂᒃᑳᓂ  ᓴᔅᓱᒪ  ᐊᕐᓈ-ᒥᒃ, ᐃᓄᒃᑎᑑᓕᕐᑎᓱᒍᓕ  

ᑕᑲᓐᓈᓗᒃ  ᐊᑐᖕᖏᖔᕐᓱᒍ   ᐃᓄᒃᑎᑑᓕᕐᑎᖔᓚᐅᔪᕙᕋ  ᑐᑭᓕᒻᒥᒃ  “ᐃᒪᕐᐱᐅᑉ  

ᐊᕐᓇᖓ”ᓂᒃ, ᐊᓪᓚᓱᒍ  ᐃᒪᕐᐱᐅᑉ  ᐊᕐᓈ. (ᐊᑐᕈᓐᓇᕋᓗᐊᕐᓱᒍ  ᑕᑲᓐᓈᓗᒃ  ᑭᓯᐊᓂ  

ᐊᑐᖕᖏᖔᕐᓱᒍ).

ᐃᓚᖏᑦ  ᐅᖃᐅᓰᑦ  ᐃᓄᒃᑎᑑᕋᓗᐊᕐᓱᑎᒃ  ᐅᖃᕐᑕᐅᒍᓯᖏᑦ  ᐊᔾᔨᒌᖕᖏᒥᒻᒪᑕ, ᓴᔅᓱᒪ  

ᐊᕐᓈ  ᐊᒻᒪ  ᑕᑲᓐᓈᓗᒃ, ᑭᓯᐊᓂ  ᑐᑭᖃᖃᑎᒌᑦᓱᑎᒃ. ᐃᓚᖏᓪᓗ  ᐊᔾᔨᒌᑦᓯᐊᒥᒃ  

ᐅᖃᕐᑕᐅᒍᓯᖃᕐᓱᑎᒃ  ᐃᓄᐃᑦ  ᓄᓈᓐᓂ, ᑕᕝᕙ  ᐅᖃᐅᓯᖅ  ᓯᓚ, ᑖᒃᑯᐊ  ᐅᓂᒃᑳᓕᐊᑦ  

ᐊᑦᓯᔭᐅᒍᑎᖓ. ᐅᓪᓗᑕᒫᕐᓯᐅᑎᐅᑦᓱᓂ  ᓯᓚ  ᑐᑭᖃᕐᑐᖅ  ᓯᓚᒥᒃ, ᓯᓚᐅᓪᓗ  

ᖃᓄᐃᓕᖓᓕᕐᓂᖓᓂᒃ  ᐅᖃᒍᑕᐅᓗᓂ, ᐊᐱᕆᓲᒍᔪᒍᑦ  “ᓯᓚ  ᖃᓄᐃᑉᐸ?” 

ᐃᓄᖕᒥᒃ  ᐊᓪᓚᑐᖃᕐᓯᒪᒻᒥᒪᑦ, ᑖᓐᓇ  ᐅᖃᐅᓯᖅ  ᓯᓚ  ᐊᑕᐅᓯᑐᐃᓐᓇᐅᖏᑦᑐᒥᒃ  

ᑐᑭᓯᒪᐅᑎᐅᒍᓐᓇᓲᒍᒻᒪᑦ  ᐃᓄᐃᑦ  ᐅᖃᐅᓯᖓᑎᒍᑦ, “ᐊᓂᕐᓂᖅ  ᐊᓂᕐᑎᕆᔭᕗᑦ, ᓯᓚᕐᔪᐊᑉ  

ᐊᕙᓗᐊ, ᕿᓚ, ᐃᓱᒪ, ᓯᓚᑐᓂᖅ, ᐊᓂᕐᓂᖅ, ᓄᓇᕐᔪᐊᖅ, ᓯᓚᕐᔪᐊᖅ, ᐃᓘᓐᓇᖏᓪᓗ.” 

(ᕿᑦᓱᐊᓗᒃ  2013). ᐅᖃᑐᐃᓐᓇᕆᐊᖃᕐᑐᒍᑦ, ᑖᓐᓇ  ᐃᓄᒃ  ᐃᓱᒪᑕᖅ, ᐅᕝᕙᓘᓐᓃᑦ  

“ᓯᓚᑐᔪᖅ” ᐃᓄᒃ. ᐅᓂᒃᑲᐅᓯᖃᓕᕋᑦᑕᓗ  ᓯᓚᕐᔪᐊᒥᒃ  ᐊᕙᓗᔭᐅᒍᑎᓕᒫᖏᓐᓂᓗ, 

ᐅᖃᕈᓐᓇᑐᒍᑦ  “ᓯᓚᕐᔪᐊᖅ”. ᐊᔪᒉᑦᑑᖏᑦᑐᖅ  ᑖᓐᓇ  ᐅᖃᐅᓯᖅ  ᐃᓄᐃᑦ  ᓄᓈᓐᓂ  

ᐃᓄᓕᒫᓄᑦ  ᐅᖃᐅᓯᕆᔭᐅᒋᐊᖓ  ᐊᔾᔨᒌᒥᒃ  ᐊᑐᕐᓂᖃᒻᒪᕆᑦᓱᓂᓗ  ᐃᓄᐃᑦ  

ᐃᓱᒻᒪᐅᓯᖓᒍᑦ  ᐅᑉᐱᓂᖓᓄᑦ, ᕿᑦᓱᐊᓗᒻᒧᓗ  ᐅᖃᕈᑕᐅᕗᖅ  ᐱᒻᒪᕆᐅᓂᕐᐸᐅᒋᐊᖓ  

ᐃᓄᑐᐃᓐᓀᑦ  ᐃᓱᒻᒪᐅᓯᓕᒫᖏᓐᓂᑦ. ᐅᑭᐅᕐᑕᑐᒥ  ᓯᓚᕐᔪᐊᒥ  ᓯᓚᐅᑉ  ᐊᓯᔾᔨᓕᕐᓂᖓ  

ᐃᑉᐱᒋᔭᐅᒻᒪᕆᓕᕐᑎᓗᒍ  ᐅᖄᒍᑕᐅᒻᒪᕆᑦᓱᓂᓗ, ᓯᓚᐅᑉ  ᒥᑦᓵᓄᑦ  ᐃᓄᐃᑦ  ᐃᓱᒻᒪᐅᓯᖓ  

ᓯᕗᐊᓃᑉᐳᖅ  ᐅᖄᒍᑕᐅᔪᓂ  ᐅᖃᐅᓯᑦᓴᖃᕐᑐᓄᓘᓐᓃᑦ  ᓯᓚᐅᑉ  ᐊᓯᔾᔨᓕᕐᓂᖓᓄᑦ  

ᐃᓄᐃᑦ  ᓄᓈᓐᓂ. ᐅᓂᒃᑳᓂ  ᓯᓚ-ᒥ, ᐅᖃᐅᓯᖅ  ᑖᓐᓇ  ᐊᓯᔾᔨᖏᓪᓚᖅ  ᓴᖑᖕᖏᓚᖅ  

ᐃᓄᐃᑦ  ᐃᓱᒻᒪᐅᓯᖓᓂᑦ  ᐅᓂᒃᑳᓃᑦᑐᓄᓗ  ᐃᓄᓐᓄᑦ  ᐅᕕᒐᕐᑐᓄᑦ  ᑲᔪᓯᑎᑕᐅᕗᖅ  

ᑕᑯᓐᓇᑕᖏᑎᒍᑦ  ᑐᑭᖓᑕᓗ  ᐊᑐᕐᓂᖃᓪᓚᕆᓐᓂᖓ  ᐊᑦᑐᐊᓂᑯᖓᓄᑦ  ᐊᕙᑎᑦᑕ  

ᓴᐳᒻᒥᔭᐅᑦᓯᐊᕆᐊᖃᕐᓂᖓᓄᑦ.

ᐅᖃᐅᓯᖃᑎᒌᓐᓂᕗᑦ  ᑕᕝᕙᑕᐅᖅ  ᑕᑯᑦᓴᐅᒋᕗᖅ  ᐅᕕᒐᕐᑐᐃᑦ  ᐅᓂᒃᑳᓂ  ᑖᒃᑯᓇᓂ  

ᐊᑎᖏᓐᓂ, ᐆᑦᑑᑎᒋᑦᓱᒍ  ᓄᓇᕕᒻᒥ  ᑐᓗᒐᐅᓂᕃᓲᒍᒻᒥᒐᑦᑕ  ᑲᓛᓪᓖᑎᑐᑦ  ᑐᓗᒐ-

ᐅᒻᒥᔪᖅ. ᐃᓄᒃᑎᑑᓕᕐᑎᓱᒍ  ᐊᑎᕆᔭᐅᒻᒥᔪᖅ  ᐅᓂᒃᑳᓂ  ᐊᕐᓈᐱᐅᑉ  ᐊᑎᖓ  ᑌᔭᐅᒍᓯᖓ  

ᐊᔾᔨᐸᓱᖓᓄᑦ  ᐃᓄᒃᑎᑑᓕᕐᑎᓯᒪᒋᕗᖅ  ᑐᑭᖃᑎᖏᖕᖏᑲᓗᐊᕐᓱᒍ, ᐋᓯᕙ-ᒧᑦ. 

ᐅᓂᒃᑳᑕᐅᓂᖓ  ᓯᓚ-ᐅᑉ, ᐃᓄᑐᐃᓐᓀᑦ  ᐊᑎᖏᑦ  ᐅᖃᐅᓯᓪᓚᕆᖏᓪᓗ  ᐊᑐᕐᓱᒋᑦ  

ᓲᓱᒋᑦᓯᐊᓱᒋᑦ  ᐃᓄᑐᐃᓐᓀ  ᐃᓱᒻᒪᐅᓯᖏᑦ  ᐅᓂᒃᑳᑕᐅᔪᓂ  ᐊᑐᐊᕈᒥᓇᕐᑐᓕᐊᒍᓯᒪᕗᑦ, 

ᐃᓄᓐᓄᑦ  ᐅᕕᒐᕐᑐᓄᑐᐃᓐᓇᐅᖏᑦᑐᖅ  ᑭᓯᐊᓂᓕ  ᐃᓄᑐᐃᓐᓇᓕᒫᓄᑦ, ᐃᓕᑦᓯᒍᑎᒋᓗᒋᑦ  

ᕿᓂᕈᑎᒋᓗᒋᓪᓗ  ᖃᓄᖅ  ᓴᐳᒻᒥᒍᑎᐅᒍᓐᓇᑐᓂᒃ  ᐊᕙᑎᒋᔭᑦᑎᓂᒃ, ᓯᓚᑦᑎᓂᒃ. 

“ᐅᓂᒃᑳᑐᐊᖅ  ᑲᓛᓪᓖᑦ  ᓄᓇᖓᓐᓂᓂᑕᖅ  
ᓯᓚᐅᑉ  ᐊᓯᔾᔨᐸᓪᓕᐊᓂᖓᓄᐊᖓᔪᖅ”

ᐊᕙᑎᐅᑉ  ᒥᑦᓵᓄᐊᖓᔪᖅ  ᐅᓂᒃᑳᓕᐊᕆᓯᒪᔭᖓ  ᓚᓇ  ᕼᓐᓴᓐᓇᐅᑉ  ᐅᕕᒐᕐᑐᓄᑦ  ᑐᕌᕐᐳᖅ  - 

ᐃᓄᒻᒪᕆᖕᖑᐸᓪᓕᐊᓕᕐᑐᓄᓗ  - ᑲᓛᓪᓖᑦ  ᐅᓪᓗᒥᐅᔪᖅ  ᐊᑐᐊᒐᓕᐊᕆᓲᖏᓐᓂᑦ  ᐱᓯᒪᑦᓱᓂ  

ᐅᕙᑦᑎᓄᑦ  ᑎᑭᑦᑐᖅ.  ᐅᓂᒃᑳᑐᐊᒥᑦ  ᐃᓄᐃᑦ  ᐅᑉᐱᕆᓯᒪᔭᒋᓐᓂᑦ  ᑐᖕᖓᕕᖃᕐᓱᓂ  

ᓯᐊᑦᓇᒥᒃ, ᐃᒪᕐᐱᐅᑉ  ᐊᕐᓇᖓᓂᑦ, ᑖᓐᓇ, ᐱᐅᓯᖓ  ᑕᑯᑦᓴᐅᑎᑕᐅᔪᖅ  ᐅᓂᒃᑳᓂ  

ᓂᖕᖓᕕᖃᕐᓯᒪᒋᐊᖓ  ᐃᓄᓐᓂᒃ  ᐊᓂᕐᑎᕆᔪᓕᒫᑦ  ᐊᕙᑎᒥᒃ  ᑲᒪᑦᓯᐊᖏᓐᓂᑯᖏᓐᓄᑦ, 

ᓂᖕᖓᕕᖃᕐᓯᒪᓂᑯᒥᓄᓪᓗ   ᓯᓚᒥᒃ  ᐊᓯᔾᔩᓱᓂ  ᓯᓚ  ᐱᐅᓯᕐᓱᒍᓐᓀᓚᕿᑎᓪᓗᖑ. 

ᑐᕈᓯᕐᒧᑦ  ᓭᒻᒪᓴᕐᑕᐅᒋᐊᖃᓚᕿᕗᓪᓗ  ᐁᑦᑐᓗᒍ  ᑐᓂᕐᕈᓯᐊᕐᓂᒃ  ᐅᑭᐅᕐᑕᑑᑉ  

ᐆᒪᔪᓕᒫᖏᓐᓂᑦ  ᑲᑎᕐᓱᓯᒪᔭᒥᓂᒃ, ᐊᒻᒪᓗ  ᐃᓪᓓᓗᓂᒋᑦ  ᓄᔭᖏᑦ. ᑌᒫᒃ  ᓯᓚᕐᔪᐊᒥᐅᑦ  

ᑐᑭᓯᓚᖓᒻᒪᑕ  ᑭᓯᐊᓂ  ᓵᖕᖓᑕᐅᓪᓚᕆᒋᐊᖃᓕᕐᓂᖓᓂᒃ  ᓯᓚᐅᑉ  ᐊᓯᔾᔨᓂᖓ  ᐊᒻᒪᓗ  

ᓯᓚᕐᔪᐊᑉ  ᐱᐅᓕᔭᐅᒍᓐᓇᓂᖓᓂᒃ. ᓯᐊᑦᓇ, ᐃᒪᕐᐱᒥᐅᑕᐅᓪᓚᒥᓗ  ᓄᓇᒥᐅᑕᐅᓂᕐᒥᓂᒃ  

ᐃᓄᑐᐃᓐᓇᐅᒥᑦᓱᓂᑦᑕᐅᖅ  ᑕᑯᔭᐅᑎᑦᓯᔪᖅ  ᐅᓂᒃᑳᓂ, ᓴᓪᓗᒣᓪᓕᑎᕆᑦᑌᓕᔨᐅᒍᓐᓇᑐᖅ. 

ᐊᑐᐊᒐᓕᐊᕆᔭᖓ  ᓚᓇ  ᕼᓐᓴᓐᓇᐅᑉ  ᐆᑦᑑᑎᑦᓯᐊᒪᕆᐅᕗᖅ  ᕿᒥᕐᕈᐊᒐᒃᑯ  

ᑕᑯᑦᓴᐅᒍᓐᓇᓂᖓᓂᒃ  ᐃᓄᐃᑦ  ᖃᐅᔨᒻᒪᐅᓯᖓ  ᖃᓄᕐᓗ  ᐊᑐᕐᓂᖃᕈᓐᓇᓂᖓᓂᒃ  

ᐊᑭᕋᕐᑐᓂᕐᒧᑦ  ᐋᖅᑭᓱᐃᒐᓱᐊᕐᓂᒧᓪᓗ  ᓯᓚᐅᑉ  ᐊᓯᔾᔨᓯᒪᓕᕐᓂᖓᓂᒃ, ᓲᒐᓗᓗᐊᕐᑐᖅ  

ᐃᓄᐃᑦ  ᐃᓱᒻᒪᐅᓯᖏᑦ  ᐊᑐᕐᓱᒋᒃ  ᓯᓚᐅᑉ  ᓄᓇᐅᓪᓗ  ᒥᑦᓵᓄ, ᐊᒻᒪᓗᒃᑲᓂᖅ  ᐅᓂᒃᑲᐅᓯᖓ  

ᐊᑯᓂᓂᑕᕐᕈᐊᖅ  ᓯᐊᑦᓇᐅᑉ  ᒥᑦᓵᓄᑦ.

ᕼᓐᓴᓐ  ᐊᓪᓚᒋᐊᕐᖓᓚᐅᔪᕗᖅ  ᑖᑦᓱᒥᖓ  ᐅᓂᒃᑳᓕᐊᒥᓂᒃ  ᑲᓛᓪᓕᒥᐅᑎᑐᑦ, 

ᐅᖃᐅᓯᖅᑳᕆᓯᒪᔭᒥᓂ  ᐱᕈᕐᐸᓕᐊᓂᕐᒥᓂ. ᐊᑐᐊᒐᓕᐊᖕᖑᓂᖓ  ᓯᓚᐅᑉ  ᓇᓗᓀᕐᓯᕗᖅ  

ᑭᐱᓯᓂᕐᒥᒃ  ᑲᔪᓯᓂᖓᓂᓪᓗ  ᐊᑐᐊᒐᓕᐅᕐᓂᒥᒃ  ᑲᓛᓪᓖᑦ  ᓄᓇᖓᓂ. ᑖᓐᓇ  ᐊᑐᐊᒐᖅ  

ᓯᕗᓪᓕᒥ  ᑐᖕᖓᕕᖃᕐᑐᖅ  ᐅᓂᒃᑲᐅᓯᑐᖃᕐᓂᒃ, ᐊᖑᓇᓱᑦᑏᓗ  ᐅᓂᒃᑳᓲᖏᓐᓂᒃ, ᐊᒻᒪᓗ  

ᑐᖕᖓᕕᖃᕐᒥᓱᓂᑦᑕᐅᖅ  ᐅᓪᓗᒥ  ᐱᕙᓪᓕᐊᔪᓂᒃ  ᐃᓅᔾᔪᓯᕐᒥ  ᑲᖐᒋᔭᖃᕐᓂᒥᓪᓗ  

ᐱᓂᐊᕐᓂᓕᕆᓂᕐᒥᒃ, ᐅᓪᓗᒥᐅᔪᕐᓗ  ᑕᑯᒋᐊᒃᑲᓂᕈᑎᐅᑦᓱᓂ  ᐅᓂᒃᑳᑎᒍᑦ  

ᐱᖕᖑᑎᑕᐅᓯᒪᔪᓂᒃ, ᐆᑦᑑᑎᒋᑦᓱᒋᒃ  ᕿᕕᑦᑐᖅ  ᓯᐊᑦᓇᓗ. ᐊᕙᑎᒥᒃ  ᓴᐳᒻᒥᔨᐅᓂᕐᒥᒃ  

ᓂᐱᖃᕐᓱᓂ, ᕼᓐᓴᓐ  ᑲᔪᓯᑎᑦᓯᕗᖅ  ᐱᕐᕈᓯᕐᒥᒃ, ᓴᖅᑭᑎᑦᓯᒋᐊᓪᓚᓂᑯᒥᓄᑐᐃᓐᓇᐅᖏᑦᑐᖅ  

ᓯᐊᑦᓇᒥᒃ, ᑭᓯᐊᓂᓕᓗᑦᑕᐅᖅ  ᑲᖐᒋᔭᖃᕐᓂᒥᒃ  ᓯᓚᒦᑦᑐᓕᒫᓂᒃ  ᓄᓇᕐᔪᐊᒥ  ᐆᒪᔪᓕᒫᓂᒃ  

ᐊᕙᑎᒥᐅᑕᓕᒫᓂᒃ. ᕼᓐᓴᓐ  ᐅᖃᕈᑎᖃᕐᑐᖅ  ᐱᓇᓱᐊᕐᓂᒥᓂᒃ  ᑐᑭᖃᕐᓂᕋᕐᓱᒍ  

ᑲᔪᓯᑎᑦᓯᓂᕐᒥᒃ:

ᐃᓄᑐᐃᓐᓇᑎᒍᑦ  ᐱᕐᕈᓯᑦᑎᓂ  ᑭᖑᕚᑦᑎᓄᑦ  ᕿᒣᒍᒪᓂᖃᕐᐳᖅ  

ᖃᐅᔨᒻᒪᐅᓯᕐᓂᒃ  ᓯᓚᒦᑦᑐᓕᒫᑦ  ᐊᕙᑎᒥᐅᑕᓕᒫᑦ  ᖃᐅᔨᒪᔭᐅᒍᓯᖏᓐᓂᒃ. 

ᑭᖑᕚᕇᓂᑦ  ᑭᖑᕚᕇᓄᑦ, ᑐᐊᕐᓯᒪᓂᕋᕐᐳᓯ  ᐃᒪᕐᐱᒥᒃ, ᕿᓚᐅᑉ  

ᒥᑦᓵᓄᑦ, ᐆᒪᔪᓂᓗ  ᐱᕈᕐᓯᐊᓂᓗ. ᑭᓯᐊᓂ  ᑕᒐᑕᒐᐅᔪᖅ  ᑕᒪᓐᓇ  

ᐱᕐᕈᓯᖅ  ᐊᓯᐅᕙᓪᓕᐊᓕᕐᑐᖅ, ᓯᓚᕐᔪᐊᒥ  ᓯᓚᐅᑉ  ᐊᓯᔾᔨᕙᓪᓕᐊᓂᖓ  

ᓱᕐᕃᓂᖃᓪᓚᕆᒻᒪᑦ  ᓯᓚᕐᔪᐊᒥᒃ, ᐊᔪᕐᓇᓂᕐᓴᐅᓚᕿᑎᓪᓗᒋᑦ  ᖃᐅᔨᒻᒪᐅᓰᑦ  

ᑐᐊᕐᓯᒪᐅᑏᑦ  ᑭᖑᕚᓅᕐᑕᐅᔭᕐᓂᖏᑦ, ᑭᖑᕚᓄᑦ  ᕿᒣᒍᓰᑦ  

ᓱᕐᕋᑕᐅᒪᓕᕐᒪᑕ.

ᕼᓐᓴᓐ  ᐅᓂᒃᑳᑲᓐᓂᐳᖅ  ᐃᒫᒃ:

ᐊᐅᔪᐃᑦᑑᑉ  ᐃᓄᐊ  ᑎᓕᔨᔪᖅ  ᑐᓗᒐᕐᒥᒃ  ᑐᕈᓯᕐᒥᒃ  ᑐᓗᒐᖕᖑᒍᓐᓇᓲᒥᒃ, 

ᓭᒻᒪᓭᖁᑦᓱᒍ  ᐃᒪᕐᐱᐅᑉ  ᐊᕐᓇᖓᓂᒃ, ᐱᐅᓕᑦᓯᖁᑦᓱᒍ  ᓯᓚᕐᔪᐊᒥᐅᓂᒃ  

ᓴᓗᒣᑦᑐᒥᑦ. ᐅᓂᒃᑳᓃᑦᑐᐃᑦ  ᐅᑯᐊᒍᕗᑦ, ᑐᓗᒐᖅ, ᐋᓯᕙ, ᒫᑎᐅᓯ, ᐊᐅᔪᐃᑦᑑ  

ᐃᓄᐊ, ᐃᒪᕐᐱᐅ  ᐊᕐᓈ, ᓇᓄᖅ, ᐊᕐᕕᒃ, ᓇᑦᑐᕋᓕᒃ, ᑐᒃᑐᖅ  ᐊᓯᖏᓪᓗ  

ᐃᓕᑕᕐᓇᑐᑦ.

ᐅᓂᒃᑳᖅ  ᐊᑐᐊᕐᑕᐅᓕᕋᒥ  ᓱᓕᔪᓂᒃ  ᐅᓂᒃᑳᓚᐅᕐᓱᓂ  ᓱᓕᔪᖕᖑᐊᓄᑦ  ᓴᖑᓯᖃᑦᑕᓱᓂ  

ᑕᐅᕐᓯᐅᑎᖃᑎᒌᖃᑦᑕᑎᓪᓗᒋᒃ  ᓱᓕᔪᑦ  ᓱᓕᔪᖕᖑᐊᓗ, ᑕᒐᓗ  ᓴᖅᑭᑎᑦᓯᒥᑦᓱᓂ  

ᓇᓪᓕᒍᓱᓐᓂᖓᓂᒃ  ᑐᓗᒐᐅᑉ  ᐊᕐᓈᐱᒻᒥᒃ, ᑎᓕᔭᐅᓯᒪᓂᑯᒥᓄᑦ  ᑕᑯᔭᕐᑐᓂᖓᓂᒃ  ᐃᒪᕐᐱᐅᑉ  

ᐊᕐᓇᖓᓂᒃ, ᐊᕐᓈᐱ  ᓂᕕᐊᕐᓯᐊᖅ  ᓇᓪᓕᒋᔭᖓ  ᓴᖅᑭᑎᑦᓯᓂᐊᕐᑐᖅ  ᓯᐊᑦᓇᐅᓂᕐᒥᓂᒃ, 

ᐊᒻᒪᓗᒋᐊᓪᓚᒃ  ᐊᑭᕋᖓ  ᐃᓄᕐᓗᒃ  ᒫᑎᐅᓯ  ᑐᕈᓯᖅ  ᓲᔪᖅ  ᐱᓯᑎᐅᒐᒥ  ᐃᓕᓴᕐᕕᐅᑉ  

ᐱᖕᖑᐊᕕᖓᓂ  ᑐᓗᒐᕐᓗᒃ  ᐱᓕᐅᔾᔨᖃᑎᖓ  ᓯᐊᑦᓇᒨᕋᓱᐊᕐᓂᒥᓂ.

ᐊᕙᑎᓕᕆᓂᕐᒥ  ᐅᖃᐅᓯᕆᔭᐅᔪᖅ

ᐅᓂᒃᑳᓕᐊᖓ  ᓚᓇ  ᕼᓐᓴᓐᓇᐅᑉ   ᐅᖃᐅᓯᕐᑕᖃᕐᐳᖅ  ᐃᓱᒪᓇᕐᑐᒥᒃ  ᐱᓂᐊᕐᓂᓕᕆᓂᕐᒧᑦ, 

ᐃᒫᒃ  ᐅᓂᒃᑳᓕᐅᕐᑎ  ᐃᓱᒪᒋᔭᖃᕐᒪᑦ, “ᐃᓱᒫᓘᑎᖃᕐᐳᖓ  ᓯᓚᕐᔪᐊᑉ  ᓯᓚᖓᑕ  

ᐊᓯᔾᔨᕙᓪᓕᐊᓂᕆᔭᖏᓐᓂᒃ. ᓱᑲᑦᑐᐊᓗᒻᒥᒃ  ᐊᓯᔾᔨᕙᓪᓕᐊᓂᖃᓕᕐᒪᑕ. ᐃᓄᐃᑦ  

ᓱᕐᕋᑕᐅᓂᕐᒥᓄᑦ  ᓱᖏᐅᑎᒋᐊᖃᕐᓱᑎᒃ  ᓱᑲᑦᑑᒍᓐᓇᕕᓕᒫᖓᒍᑦ. ᓄᓇᕐᔪᐊᒥ  ᐊᕙᑎᒥᐅᑕᓕᒫᑦ  

ᐊᓯᔾᔨᓕᕐᒪᑕ  ᐃᓄᐃᑦ  ᐊᓯᔾᔨᒋᐊᖃᕐᑐᑦ.”

ᕼᓐᓴᓐ  ᐅᓂᒃᑳᓕᐊᒥᓂᒃ  ᐃᑎᓂᖃᕐᑎᓯᔪᖅ  ᐅᖃᐅᔾᔪᐃᓗᓂᓗ  ᐃᓱᒻᒪᐅᓯᖃᖁᔨᓗᓂ  

ᓯᓚᕐᔪᐊᒥᐅᑎᒍᑦ  ᓯᓚᕐᔪᐊᒥᒃ  ᐆᒪᔪᒥᒃ. ᑐᑭᓯᓇᕐᑎᓯᒋᐊᕈᑎᓂᒃ  ᓴᖅᑭᑎᑦᓯᓗᓂ  ᐃᓄᐃᑦ  

ᐃᓱᒻᒪᐅᓯᖏᑎᒍᑦ, ᓄᓇ  ᓯᓚᓗ  ᐊᑐᕐᓱᒋᒃ, ᐊᒻᒪᓗ  ᐃᓚᐅᖃᑕᐅᑎᓪᓗᒍ  ᐃᓄᓐᓄᑦ  

ᐃᓕᑕᕆᔭᐅᕙᑦᑐᖅ  ᓯᐊᑦᓇ  - ᑐᑭᖃᕈᑎᖏᓪᓗ  ᓴᖅᑭᓱᑎᒃ  ᐃᓱᒻᒪᐅᓯᑎᒍᑦ  ᐃᒫᒃ  

ᓄᓇᕐᔪᐊᖅ  ᐊᑕᖏᕐᓱᒋᑦ  ᐊᕙᓗᔨᒻᒪᑦ  ᐃᓄᓐᓂᒃ  ᐊᓂᕐᑎᕆᔪᓕᒫᓂᒃ, ᐆᒪᔪᕐᓂᒃ  ᐱᑦᓴᓂᓗ. 

ᑖᓐᓇ  ᐃᓄᑐᐃᓐᓀᑦ  ᐃᓱᒻᒪᐅᓯᖓ  ᓯᓚᕐᔪᐊᒥᒃ  “ᓄᓇᒋᔭᐅᔪᖅ  ᐊᑕᖏᕐᓯᔪᖅ”, ᐃᓚᖃᕐᑐᖅ  

ᐃᒪᕐᐱᒥᒃ, ᓯᑯᒥᒃ, ᖃᖅᑲᓂᒃ, ᐊᓂᕐᑎᕆᔭᑦᑎᓂᒃ, ᐆᒪᔪᕐᓂᒃ, ᐃᖃᓗᓐᓂᒃ  ᐊᓪᓛᑦ  

ᐊᓂᕐᓂᒥᒃ  ᐊᒻᒪᓗ  ᐃᖅᑲᐅᒪᔭᐅᔪᓂᒃ  ᐱᕙᑦᑐᕕᓂᕐᓂᒃ  ᐃᓄᓐᓂᓗ  ᖃᐅᔨᒪᔮᕆᔭᐅᔪᓂᒃ  

ᐃᓅᓚᐅᕐᑐᕕᓂᕐᓂᒃ, ᑕᒪᓐᓇ  ᐃᓱᒻᒪᐅᓯᖅ  ᐊᑐᕐᓂᖃᕐᑐᖅ  ᓄᓇᕐᔪᐊᒥ  ᐱᐅᓕᐊᑦᓯᐊᓂᕐᒥ. 

ᑲᓲᑎᓂᖃᑦᓯᐊᐳᖅ  ᔮᓂ  ᐊᒪᕈᐊᓕᐅᑉ  ᐅᖃᕐᓯᒪᔭᖓᓂᒃ, “ᓄᓇᐅᕗᖓ, ᓄᓇᐅᑉ  ᓂᐱᖓ, 

ᐆᒪᔪᐃᑦ, ᐃᖃᓗᐃᓪᓗ  ᐃᒪᕐᓂ.” ᑖᓐᓇ  ᐊᑕᖏᕐᓯᓂᖅ  ᐆᒪᔪᓕᒫᓂᒃ  ᐊᕙᑎᒋᔭᖏᓐᓂᓗ, 

ᐊᒻᒪᓗᒃᑲᓂᖅ  ᐃᖅᑲᐅᒪᔭᐅᓲᓂᒃ  ᐊᓂᕐᓂᐅᔪᓂᓗ, ᐊᒻᒣᓂᖃᕐᑎᓯᕗᖅ  ᐃᓚᒌᓐᓂᖏᓐᓂᒃ  

ᐱᑐᑦᓯᒪᐅᑎᓂᖏᓐᓂᒃ  ᐆᒪᔪᐃᑦ, ᐃᓄᐃᑦ  ᐊᓂᕐᑎᕆᔪᓕᒫᑦ, ᐊᓂᕐᓃᓗ  ᓯᓚᕐᔪᐊᓗ  ᐱᐅᓯᖏᑦ  

ᑲᓲᑎᖃᑦᑕᐅᑎᓂᖏᓐᓂᒃ. ᐃᓄᐃᑦ  ᑕᑯᖅᑰᑕᕐᓂᖓ  ᓯᓚᕐᔪᐊᒥᒃ  ᐃᓄᓐᓂᒃ  ᐊᓂᕐᑎᕆᔪᓂᒃ  

ᐳᕐᑐᓂᕐᐸᐅᑫᖕᖏᑐᖅ  ᓄᓇᕐᔪᐊᕐ  ᐊᕙᑎᒥᐅᑕᓕᒫᖏᓐᓂᑦ.

ᐊᑐᐊᒐᓕᐊᕆᓯᒪᔪᓂ, ᕼᓐᓴᓐ  ᑐᑭᓯᒪᔭᐅᖁᔨᔪᖅ  ᐊᑐᐊᒐᓕᐊᖏᑎᒍᑦ  ᐅᖃᐅᓯᕆᒐᓱᐊᕐᑕᖓ  

ᓇᓗᓇᕈᓐᓀᓗᓂ  ᑐᑭᓯᓇᑦᓯᐊᖁᑦᓱᒍ:

ᐊᓪᓚᓚᐅᔪᔭᕋ  ᐅᓂᒃᑳᖅ  ᑖᓐᓇ  ᐅᖃᕈᒪᑦᓱᖓ  ᓯᓚᕐᔪᐊᒥᐅᓄᑦ  ᐃᒫᒃ, 

ᐃᓄᐃᑦ  ᐃᓄᐃᓪᓗ  ᐊᓂᕐᑎᕆᔪᓕᒫᑦ  ᐆᒪᔪᓕᒫᓪᓗ  ᓱᕐᕋᑕᐅᕗᑦ  ᓯᓚᕐᔪᐊᑉ  

ᓯᓚᖓᓄᑦ. ᓄᓇᕐᔪᐊᑉ  ᐊᕙᑎᒥᐅᑕᓕᒫᖓᓂᒃ  ᐱᑕᖃᖕᖏᐸᑦ, ᓱᓇᐅᖕᖏᓚᒍᑦ. 

ᓴᐳᒻᒥᒋᐊᖃᕐᐳᒍᑦ  ᓄᓇᕐᔪᐊᑉ  ᐊᕙᑎᒥᐅᑕᓕᒫᖏᓐᓂᒃ  ᐊᕙᑎᓕᒫᒥᓪᓗ. 

ᓯᐊᑦᓇᐅᑉ  ᐅᖃᐅᑎᒐᔭᕐᒫᑎᒍᑦ, ᐃᖅᑲᑐᕐᑕᐅᓛᕐᑐᒍᒎᖅ  ᑲᒪᒋᑦᓯᐊᖏᒃᑯᑎᒍ  

ᓄᓇᕐᔪᐊᑉ  ᐊᕙᑎᒥᐅᑕᓕᒫᖏᑦ  ᐆᒪᔪᓕᒫᓪᓗ. ᓄᓇᕐᔪᐊᒥ  ᐊᕙᑎ  

ᐊᑭᓂᐊᓛᕐᑐᖅ  ᓯᓚᕐᔪᐊᒥᐅᓄᑦ.

ᐅᒃᐱᕆᔭᖃᕐᐳᖅ  ᑲᓛᓪᓖᑦ  ᓄᓈ  ᐊᓯᖏᑕᓗ  ᐃᓄᐃᑦ  ᓄᓇᖏᑦ  

ᓇᓪᓗᓀᒃᑯᑕᕆᔭᐅᓕᕆᐊᖏᓐᓂᒃ  ᐃᓕᑕᕆᔭᐅᒍᑎᒋᓗᓂᐅᒃ  ᓯᓚᕐᔪᐊᑉ  ᓯᓚᖓᑕ  

ᐊᓯᔾᔨᐸᓪᓕᐊᓂᖏᓐᓄᑦ  ᓯᓚᕐᔪᐊᒥᐅᓄᑦ, ᑭᖕᖒᒪᑦᓯᑐᐃᓐᓇᒨᕐᐳᑦ  ᐃᓄᐃᑦ  ᖃᓄᖅ  

ᐅᖃᐅᑏᒋᐊᑦᓴᖅ  ᑐᑭᓯᒪᑎᑦᓯᒋᐊᑦᓴᖅ  ᓯᓚᕐᔪᐊᒥᐅᓂᒃ  ᓯᓚᕐᔪᐊᑉ  ᖃᓄᐃᓕᖓᓕᕐᓂᖓᓂᒃ.

ᑐᑭᓯᒪᔭᐅᖁᔨᓗᓂ  ᑕᑯᖅᑰᑕᕐᓂᒥᓂᒃ  ᓯᓚᕐᔪᐊᑉ  ᒥᑦᓵᓄᑦ  ᐊᕙᑎᐅᓪᓗ  ᒥᑦᓵᓄᓗ  

ᐅᖃᐅᓯᕐᒥᓂᒃ, ᕼᓐᓴᓐ  ᐅᓂᒃᑲᐅᓯᕐᓂᒃ  ᐊᑐᕐᐳᖅ, ᓄᑭᖃᕐᓂᓴᐅᔪᕆᓪᓚᕆᒐᒥᒋᑦ  

ᐅᖃᐅᓯᕆᔭᐅᕙᑦᑐᓂᑦ  ᐱᓂᐊᕐᓂᓕᕆᔨᓄᑦ  ᐅᕕᒐᕐᑐᓂᒃ  ᐅᒃᐱᓕᕐᑎᓯᑦᓯᐊᕈᓐᓇᑐᖁᑎᒋᒐᒥᖏᑦ  

ᓵᖕᖓᑕᐅᔭᕆᐊᓕᒻᒥᒃ  ᐅᐃᒪᓇᕐᑐᒥᒃ  ᐱᓂᐊᕐᓂᐅᒋᐊᓕᒻᒥᒃ: ᐅᒃᐱᒋᔭᖃᕐᑐᖅ  ᕼᓐᓴᓐ, 

ᐅᓪᓗᑕᒫᑦ  ᐊᑑᑎᔭᐅᔪᑎᒍᑦ  ᐃᑉᐱᒋᔭᖃᑦᓯᐊᓂᕐᓴᐅᒍᓐᓇᓂᕐᒥᒃ  ᐱᕙᓪᓕᐊᔪᓂᒃ. 

ᐅᒃᐱᒋᔭᖃᕐᑐᖅ  ᐅᖃᐅᓯᕆᔭᐅᕙᑦᑐᐃᑦ  ᐊᑐᕐᓂᖃᕐᓂᖏᓐᓂᒃ, ᑭᓯᐊᓂ  ᐃᒻᒥᒎᓗᐊᕆᑦᓱᒋᑦ, 

ᐃᒫᒃ  ᐅᖄᔭᐅᕙᑦᑐᐃᑦ  ᐃᑉᐱᓂᐊᕈᓯᖃᓪᓗᐊᖏᓐᓂᑯᖏᓐᓄᑦ  ᑌᒣᒻᒪᓗ  ᓄᐃᑦᓯᖃᔭᒐᑎᒃ  

ᐊᓯᔾᔩᒋᐊᒍᓐᓇᓚᕿᐅᑎᐅᒍᓐᓇᑐᓂᒃ  ᓇᒻᒥᓂᖅ. ᐅᖃᒍᑎᖃᕐᓗᓂ  ᓯᓚᕐᔪᐊᑉ  ᓯᓚᖓᑕ  

ᒥᑦᓵᓄᑦ  ᑐᑭᖃᑦᓯᐊᑐᒥᒃ, ᑐᕃᓐᓇᑐᒥᒃ, ᐃᓄᐃᑦ  ᐅᖃᐅᓯᖓ  ᐃᓗᕐᕈᓯᖓ  ᑐᖕᖓᕕᒋᑦᓱᒍ, 

ᑐᐹᕐᓭᒋᐊᕈᑎᒋᑦᓱᒍ  ᐅᐃᒪᓇᕐᓂᖓᓂᒃ  ᐱᓂᐊᕐᓂᖃᕆᐊᖃᕐᓂᐅᑉ  ᑕᑯᒥᓇᕐᑐᓕᐅᕐᓂᑎᒍᑦ, 

ᐊᑐᐊᒐᓕᐅᕐᓂᑯᑦ  ᐅᓂᒃᑳᑐᐊᓕᐅᕐᓂᑯᓪᓗ: ᑕᒪᓐᓇᐅᕗᖅ  ᑕᒐ  ᐱᓇᓱᐊᕐᑕᖓ  ᓛᓇ  

ᕼᓐᓴᓐᓇᐅᑉ  ᑲᓛᓪᓖᑦ  ᓄᓇᖓᓂᑦ  ᐱᓯᒪᔫᔪᖅ, ᑐᓂᕐᕈᑎᖃᕐᑑᔪᖅ  ᐊᔾᔨᖃᖕᖏᑐᒥᒃ  

ᐅᓇᑕᕈᑕᐅᔪᓄᑦ  ᐅᓪᓗᒥᐅᔪᖅ.

ᐅᓂᒃᑳᑐᐊᓕᐅᕐᓂᑯᑦ  ᓯᓚᕐᔪᐊᒥ  ᓯᓚᐅᑉ  ᐊᓯᔾᔨᐸᓪᓕᐊᓂᖓᑕ  ᒥᑦᓵᓄᑦ  

ᑐᑭᓯᒪᒃᑫᒋᐊᕈᑎᐅᖃᑕᐅᕗᖅ, ᐃᓚᖓᓂ  ᐃᓗᕐᕈᓯᑎᒍᑦ, ᐊᑐᐊᒐᓕᐅᕐᓂᑯᑦ  

ᐱᓂᐊᕐᓂᓕᕆᓂᒃᑯᓗ, ᐅᑉᐱᓕᕐᑎᓯᒐᓱᐊᕐᓂᒧᑦ  ᑲᓛᓪᓖᑦ  ᓄᓇᖓᓂᒥᐅᓂᒃ  ᐃᓄᑐᐃᓐᓇᓂᓗ  

ᓇᓂᓕᒫᖅ, ᓯᓚᕐᔪᐊᒥᐅᓂᓗ  ᑭᓇᑐᐃᓐᓇᓕᒫᒃᑯᓂᒃ, ᑲᖐᒋᔭᖃᓪᓚᕆᒋᐊᖃᕐᓂᖏᓐᓂᒃ  

ᓄᓇᒋᔭᓖᑦ  ᐃᓱᒻᒪᐅᓯᖏᑦ  ᐱᒋᐊᕐᕕᓕᐅᑎᒋᔭᐅᒋᐊᖃᕐᒪᑕ  ᓯᓚᕐᔪᐊᒥ  ᓯᓚᐅᑉ  

ᐊᓯᔾᔨᐸᓪᓕᐊᓂᖓ  ᐅᖄᔭᐅᖃᑦᑕᑎᓪᓗᒍ  - ᓄᓇᒋᔭᖅ  ᐅᑭᐅᕐᑕᑐᒥ  ᐃᓱᒪᒋᓗᒍ  ᐊᒻᒪᓗ  

ᐃᓄᐃᑦ  ᐅᓂᒃᑳᓕᐊᖏᑦ  ᐃᓱᒻᒪᐅᓯᕐᒥᓂᒃ  ᐊᑐᕐᓱᑎᒃ  - ᐊᒻᒪᓗ  ᐃᓕᑕᕆᔭᐅᑎᒋᐊᕐᓗᒍ  

ᓯᓚᕐᔪᐊᒥᐅᓕᒫᓄᑦ  ᖃᓄᖅ  ᐅᑭᐅᕐᑕᑑᑉ  ᑐᓂᕐᕈᑎᖃᕈᓐᓇᓂᖓᓂᒃ, ᐃᓱᒻᒪᐅᓰᑦ  

ᐊᔾᔨᖃᖕᖏᑐᑦ  ᓇᒻᒥᓂᕆᔭᐅᔪᑦ  ᐊᑐᕐᓂᖃᕐᓂᖏᓐᓂᒃ  - ᓯᓚ  ᓄᓇ  ᑖᒃᑯᐊ  ᐅᖃᐅᓰᒃ  

ᐆᑦᑑᑎᑦᓯᐊᕚᒃ  - ᐋᖅᑭᓱᐃᒐᓱᐊᕈᑎᑦᓴᓕᐅᕐᓂᒧᑦ  ᓯᓚᕐᔪᐊᒥ  ᐃᓅᖃᑎᒌᑦᑐᐃᑦ  

ᐊᓐᓇᐅᒪᒐᓱᐊᕐᓂᖏᓐᓄᑦ.

ᐊᑐᐊᕆᐊᕐᖓᑕᕕᓂᕆᑦᓱᒋᑦ  ᓛᓇ  ᕼᓐᓴᓐᓇᐅᑉ  ᐅᓂᒃᑳᓕᐊᕕᓂᖏᑦ  ᑖᒃᑯᐊ, ᑲᓛᓪᓖᑦ  

ᓄᓇᖓᓄᑦ  ᐊᐅᓪᓚᑐᕕᓂᐅᑦᓱᖓ, ᐅᑉᐱᕆᔭᖃᑦᓴᐅᑎᒋᓚᐅᔪᕗᖓ  ᐅᖃᐅᓯᐅᑉ  

ᐁᑉᐹᓅᓕᕐᑎᑕᐅᒋᐊᖃᓕᕐᓂᖏᓐᓂᒃ  ᓯᓚᕐᔪᐊᒥᐅᓄᑦ  ᐊᑐᐊᕐᑕᐅᒍᓐᓇᓯᖁᓗᒋᑦ  ᓇᓂᓕᒫᖅ, 

ᐃᓄᑐᐃᓐᓇᒐᓚᓐᓄᑦ. ᐊᑐᐊᕐᑕᐅᒍᓐᓇᓚᖓᓕᕐᓂᖏᑦ  ᓄᓇᕕᒻᒥᐅᓄᑦ  ᐅᖃᐅᓯᕐᒥᓂᒃ  

ᐊᑐᕐᓗᑎᒃ  ᑕᒪᓐᓇ  ᐱᒻᒪᕆᐊᓗᕈᑎᒋᔭᕋ. ᑐᑭᓯᑲᐱᓯᒪᒐᒪ  ᓇᒻᒥᓂᖅ  ᐃᓗᕐᕈᓯᕋᓂ  ᐅᖃᐅᓯᐅᑉ  

ᐃᓪᓕᓇᕐᓂᖓᓂᒃ, ᐃᓱᒻᒪᐅᓯᖅ  ᓇᒻᒥᓂᕆᔭᖅ  ᓄᐃᑦᓯᒍᑎᐅᒻᒪᑦ  ᐃᓱᒪᒋᔭᓂᒃ, ᐊᒻᒪᓗ  

ᐱᐅᓕᐊᕐᑕᐅᓯᐊᕆᐊᖃᕐᓂᖓᓂᒃ  :  ᐅᖃᐅᓯᕐᒥᓂᒃ  ᐊᑐᕐᓂᖅ, ᐊᑐᐊᕐᓯᓂᖅ  ᐅᖃᐅᓯᕆᔭᒥ  

ᑖᒃᑯᐊᑕᐅᖅ  ᓯᓚᕐᔪᐊᒥ  ᐃᓗᕐᕈᓯᖃᑎᒌᖕᖏᓂᕐᒥᒃ  ᑲᒪᑦᓯᐊᓂᐅᕘᒃ  ᓯᓚᕐᔪᐊᒥᐅᖃᑎᒌᑦᑐᓂᒃ  

ᓴᐳᒻᒥᓂᕐᒥ.

ᑖᓂᐊᓪ  ᓵᕐᑎᔾ

ᐃᓕᓭᔨᒻᒪᕆ, ᑯᐯᑉ  ᐃᓕᓴᕐᕕᔪᐊᖓ  ᒧᕆᐊᓪᓚᒥ

ᐊᑕᔪᒥᒃ  ᐃᓕᓭᔨᒻᒪᕆ, ᑐᑭᒧᐊᑦᑎᓯᔨ  ᖃᐅᔨᓴᕐᓂᒧᑦ  ᑕᕐᕋᐅᑉ  

ᑕᑯᖅᑰᑕᕈᑕᐅᓂᖓᓂᒃ, ᐅᑭᐅᑉ, ᐅᑭᐅᕐᑕᑑᓪᓗ







ᓯᓚ
ᓚᓇ  ᕼᐊᓐᓴᓐ

ᐊᒥᓱᑦ  ᐃᓄᐃᑦ  ᐅᓂᒃᑳᖏᑦ  ᐅᓂᒃᑲᐅᓯᖏᓪᓗ  ᐱᑎᓪᓗᒋ, ᐅᓇ  ᐅᓂᒃᑲᐅᓯᖅ  ᓯᓚᐅᑉ  ᒥᑦᓵᓄᑦ  ᐊᔾᔨᖃᖕᖏᓯᐊᕐᐳᖅ  

ᐅᓂᒃᑲᐅᓯᐅᓗᓂ  ᐃᓄᓐᓄᑦ  ᖃᐅᔨᒪᔭᑐᖃᖅ  ᐅᓂᒃᑳᑐᖃᐅᓗᓂ  ᐊᕐᓇᒥᒃ  ᐱᔾᔪᑎᖃᕐᓱᓂ. ᐃᓄᐃᑦ  ᓄᓈᓂ  ᓱᑯᑦᑲᒥᑦ  

ᐊᓛᔅᑲᒧᑦ, ᑲᓇᑕᒥ  ᑲᓛᓪᓕᑦ  ᓄᓈᓐᓂᓗ, ᐊᑦᓯᔭᐅᓂᖃᕐᓱᓂ  ᐃᓕᒃᑰᓈᕐᑎᑐᓂᒃ  ᑭᓯᐊᓂ  ᐃᓄᓐᓄᑦ  ᐃᓘᓐᓀᓄᑦ  

ᐃᓕᑕᕆᔭᐅᕗᖅ  ᐅᖃᐅᓯᖃᕐᓂᒥᒍᑦ  ᐃᓄᒃᑐᑦ  ᐅᓂᒃᑲᐅᓯᓪᓚᕆᖏᑎᒍᓪᓗ  ᑖᓐᓇᐅᕗᖅ  ᓯᐊᑦᓇ. ᑖᒃᑯᓇᓂ  ᓄᑖᓂ  

ᐅᓂᒃᑳᓕᐊᒍᔪᓂ  ᐊᑐᐊᒐᓕᐊᒍᓗᓂ  ᓴᖅᑭᐳᖅ  ᑲᓛᓪᓖᑦ  ᓄᓈᓐᓂ  ᓴᔅᓱᒪ  ᐊᕐᓈ-ᒍᓂᕋᕐᑕᐅᓗᓂ, ᐅᕝᕙᓘᓐᓃᑦ  

ᑕᑲᓐᓈᓘᓂᕋᕐᑕᐅᓗᓂ  ᑲᓇᑕᒥ  ᐃᓄᓐᓄᑦ, ᐃᒪᕐᐱᐅᑉ  ᐃᖅᑲᖓᓃᓐᓂᕋᕐᑕᐅᕙᒃᑲᒥ. ᐃᓄᒃ  ᐊᕐᓇᖅ  ᐃᒪᕐᐱᐅᑉ  ᐊᕐᓈ  

ᐆᒻᒪᑎᑕᐅᒋᐊᓪᓚᐳᖅ  ᑖᒃᑯᓇᓂ  ᐅᓂᒃᑳᓂ  ᐃᓄᓐᓄᑦ  ᐅᕕᒐᕐᑐᓄᑦ, ᑌᔭᐅᕗᖅ  ᐊᕐᓇᖅ  ᐃᒪᕐᐱᒥᐅᑕᖅ, ᐃᒪᕐᐱᐅᑉ  ᐊᕐᓈ.

ᐅᓂᒃᑳᖓ  ᐊᓪᓚᑕᐅᓯᒪᑦᓯᓂ  ᑲᓛᓪᓕᑎᑐᑦ, ᑲᓛᓪᓖᑦ  (ᐃᓄᐃᑦ  ᐊᑯᑭᑦᑐᒥᐊᑌᑦ) ᐅᖃᐅᓯᖓᑐᑦ, ᓯᕗᓪᓕᐅᒍᓇᐅᕗᖅ  

ᑲᓛᓪᓕᑎᑑᕐᑐᓂᑦ  ᐅᓂᒃᑲᐅᓯᓕᐊᕆᒪᔪᓂ  ᐃᓄᒃᑎᑑᓕᕐᑎᑕᐅᑦᓱᓂ  ᓄᓇᕕᒻᒥᐅᑎᑐᑦ.

ᐃᓄᒃᑎᑑᓕᕐᑎᓱᒍ  ᐊᑎᕆᔭᐅᒻᒥᔪᖅ  ᐅᓂᒃᑳᓂ  ᐊᕐᓈᐱᐅᑉ  ᐊᑎᖓ  ᑌᔭᐅᒍᓯᖓ  ᐊᔾᔨᐸᓱᖓᓄᑦ  ᐃᓄᒃᑎᑑᓕᕐᑎᓯᒪᒋᕗᖅ  

ᑐᑭᖃᑎᒋᖕᖏᑲᓗᐊᕐᓱᒍ, ᐋᓯᕙ-ᒧᑦ. ᐅᓂᒃᑳᑕᐅᓂᖓ  ᓯᓚ-ᐅᑉ, ᐃᓄᑐᐃᓐᓀᑦ  ᐊᑎᖏᑦ  ᐅᖃᐅᓯᓪᓚᕆᖏᓪᓗ  

ᐊᑐᕐᓱᒋᑦ  ᓲᓱᒋᑦᓯᐊᓱᒋᑦ  ᐃᓄᑐᐃᓐᓀ  ᐃᓱᒻᒪᐅᓯᖏᑦ  ᐅᓂᒃᑳᑕᐅᔪᓂ  ᐊᑐᐊᕈᒥᓇᕐᑐᓕᐊᒍᓯᒪᕗᑦ, ᐃᓄᓐᓄᑦ  

ᐅᕕᒐᕐᑐᓄᑐᐃᓐᓇᐅᖏᑦᑐᖅ  ᑭᓯᐊᓂᓕ  ᐃᓄᑐᐃᓐᓇᓕᒫᓄᑦ, ᐃᓕᑦᓯᒍᑎᒋᓗᒋᑦ  ᕿᓂᕈᑎᒋᓗᒋᓪᓗ  ᖃᓄᖅ  

ᓴᐳᒻᒥᒍᑎᐅᒍᓐᓇᑐᓂᒃ  ᐊᕙᑎᒋᔭᑦᑎᓂᒃ, ᓯᓚᑦᑎᓂᒃ.

 ᓕᓴ  ᖁᐱᕐᕈᐊᓗᒃ


